
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ЭЙГЕН ОТТ ЭЛЧИН САЙД БОЛОВ

	 

	Лугоцяо гүүр бол Хятадын хамгийн сонин хачин газрын нэг мөн. Хэрэв үлгэр домогт итгэх юм бол Тэнгэрийн эзэнт гүрний нийслэл рүү очих цорын ганц зам нэгэн цагт үүгээр гарч байсан ажгуу. Алс холын аян гийчид хэчнээн ч ядарч сульдаж хэчнээн ч алс холоос аялан ирсэн ч гэсэн Лугоцяо гүүр дээр сарны сувдын өнгөт туяа цацран тусах ид шидийн мэт үзэгдлийг харахаар аяллынхаа сүүлчийн энэ өдөр үүр цайхаас өмнө эртлэн босдог заншилтай байлаа. 

	Доктор Зорге ч бас Японы тагнуулын газрын хурандаатай «Лугоцяо гүүр дээр үүр цайхын өмнө сарны туяа тусахыг» үзэхээр Ванпинд хүрэлцэн иржээ. Цин улсын эзэн хааны хэлсэн энэ үгийг цагаан чулуун дээр сийлбэрлэжээ. Эдүгээ, зуун жилийн дараа, Лугоцяо гүүр өөр нэгэн зүйлээр цуунд гарсан нь энд дайн эхэлжээ. Дараа нь байлдааны ажиллагаа тэртээ урд зүг цуурайлан одож, японы цэргүүд Нанжиныг эзлэн авч, гүүр гүн ар талд хоцорсон авч дайн яг эндээс эхэлсэн билээ. 

	Байгалийн гоёмсгийг бахдан бишрэгч дайнч үзэл санаа бүхий хурандаа Хироси Японы цэргүүд Хятадад, энэ зууны эхээр оросуудын давшиж байснаас гурав дахин хурдан давшиж байна хэмээн замдаа сайрхан явлаа. Уг кампани удахгүй ялгуусан амжилтаар шувтарч, Японы асрамжийн дор «Ази тивийн цэцэглэн бадрах» эрин үе эхэлнэ гэдэгт хурандаа бат итгэнэ.

	Хироси албаны хэргээр Бээжингээс Нанжинд удаан бус хугацаагаар нисэн ирж, цэргийн дарга нарын наргианы үеэр Зоргетой танилцаж хүндэтгэн биширчээ. Шөнийн архидалтаас болон сульдаж царай нь цонхийсон Хироси маргааш өглөө нь Зорге руу утасдаж өглөөний хоол хамт идье гэв. Хироси найрсаг үг урсгаж сурвалжлагчийг Нанжин хүртэл онгоцондоо суухыг урьж тохитой амар түргэн, очих газраа өдөртөө хүрнэ гэж магтлаа. 

	Зорге зөвшөөрөв. Гэхдээ зөвхөн Лугоцяо гүүр лүү түргэхэн очмоор байна, ертөнцийн энэ нэгэн гайхамшгийн тухай олон юм дуулсан гэдгээ хэлэв. Хироси тэр газрыг сайн мэдэх тул дагалдан явахаар болов. 

	Хоёул машинаа хотын хаалганы дэргэд орхиод, огт хүн амьтангүй хоосон гудамжаар намхан жижиг байшингуудын дэргэдүүр гаран голын цаадах тэнгэрийн хаяанаас улайран буй сүүмгэр гэрлийн өөдөөс гүүрний зүг явган одов. Өвдөг сөхөрсөн чулуун заануудыг өнгөрөн, нүдний өмнө дэлгэгдсэн тэнгэр, газрын үзэсгэлэнг харж мэлрэн гайхаж зогсов. Хайргат намхан эрэг бүхий голын ус мөнгөн мяраа татаж, дорно зүгт үүр улайран туяарч тэнгэрт сар шүрэн улаан өнгөөр мэлтийн гийж газар тэнгэр лүү хурц гэрэл түгээн цацруулах бүлгээ. Сарны туяа наран мандаж буйг илтгэсэн үүрийн ягаан гэгээтэй хоёр их мөрний ус холилдох адил өнгө хослон нэгдэнэ. 

	Арслангуудын зоо нуруу сарны туяанд гөлтөлзөн, тус бүрийн хоншоор өөр өөрийн илэрхийлэлтэй болсон нь догшин, цатгалан, залхуу, нойрмог янз янзын дүртэй... Зуун дөчин арслан байв ч нэг нь ч хоорондоо төсгүй.

	Гүүрийн голд хэсэг хятад сарны туяаг ажиглан зогсоно. Тэд сүмд мөргөл үйлдэж буй адил огт хөдөлгөөнгүй зогсож байснаа япон офицерыг үзмэгц голын эрэг дээрх навтгар байшингуудын тас харанхуй сүүдэрт орон нуугдав. 

	Туйлаас бишрэн бахдах сэтгэл Рихардад төрнө. Энэ бол яруу найргийн шөнө байлаа. Гэтэл Хиросийн

	— Эд япончуудаас яахаараа ингэж айна вэ, гайхах юм гэж хэлээд зайлан одсон хятадууд тийш толгой дохин заахад сарны гайхамшгийн сэтгэл татах чадал зөрчигдөв. 

	— Таныг лав булаан эзлэгч гэж үзэж байгаагаас тэр байлгүй гэхэд, 

	— Гэтэл бидэнд энэ сар адил гэрэл түгээж, соён боловсруулж байгаа юм шүү дээ. Ази тив азийнхандаа байхыг л бид хүсэж байна гэв. 

	Онгоцонд явах үедээ Хироси Ази тивд Японы гүйцэтгэж буй өндөр үүрэг хариуцлагын тухай ярьсаар явлаа. 

	—Та бид бол Ази, Европт дэлхийг өөрчлөн хувиргах хоёр орон юм. Биднийг коммунизмын эсрэг гэрээ нэгтгэж байна. Тэр гэрээг байгуулсанд би их баярласан. Бид Хятадад энд бас үүргээ биелүүлж байна гэдгийг би танд хэлье. Юу гэвэл бид гол нь коммунист цэргүүдтэй байлдах хэрэгтэй болж байгаа юм. Чан Кайши өөрийн ангиудыг хайрлаж бидний өөдөөс коммунист хэт бишрэгчдийг тавьж эцсийн бүлэгт энэ чинь муугүй юм болж байна. Бид Хятадыг чөлөөлөх зуураа ариутгах үүрэг гүйцэтгэж ертөнцийг коммунизмаас цэвэрлэж байна. Нанжинд очоод та түүнийг нүдээрээ үзнэ ээ гайгүй... Чан Кайшитай бид хэл амаа ололцон тохиролцож болно. Коммунистуудтай бол хэзээ ч үгүй хэмээн Хироси их додигор ярьж байлаа.

	Хиросийн урсгаж буй үгийн хальсны цаанаас Зорге өөртөө хэрэгтэй хэд хэдэн гүйцэд болсон үр олж авав. 

	Чан Кайши Японыг хятадад халдсаны дараахан булаан эзлэгчидтэй хамтран тэмцэх тухай Хятадын Улаан армийн командлалтай хэлэлцээр байгуулахаас аргагүй болжээ. Тэгснээр өөр хоорондын дайн сая нэг шувтарч Хятадын гоминдан, коммунист хоёр хүчин Японы түрэмгийллийг няцаахын тулд нэгдсэн юм шиг санагдаж байлаа. Гэтэл Чан Кайши итгэл эвдэх бодлогоо үргэлжлүүлсээр буйг Хиросийн ярьснаас үндэслэн хялбархнаа дүгнэж болох байв. Чан Кайши коммунист цэргүүдийг япончуудын гараар устгахыг хүсэж буй ажээ. Ингэхлээр байгуулсан холбоо нь маш хэврэг гэсэн үг. 

	Онгоц Нанжинд ойртох тутам нисгэгч улам бүр хянуур болж, тэнгэрийг анхааралтай ажиж байхыг холбоочин буучдаа байн байн сануулна. Нисэгчийн сэтгэлийн зовуурь хурандаад бас халдварлав. 

	— Фронтод Зөвлөлтийн нисэгчид бий болсон нь анзаарагдсан байна. Тэднийг өөрсдийн онгоц, байлдааны сум хэрэгсэлтэйгээ ирсэн сайн дурынхан гэлцэх юм. Гэтэл сайн дурынхан тэр бүгдээ хаанаас авах бил ээ? Зөвлөлт улс Хятадад тусалж байгаа нь над маш тодорхой байна гэж Хироси ярив. 

	Зорге дотроо бахдан баясаж, тэр дороо сэтгэл нь сэргэв. «Ингэхийг бодоход манайхан хятадад цэргийн хувьд тусалж байгаа юм байна. Тэгэхлээр японы милитаристуудад тийм амаргүй биз дээ» гэж бодно. Энд хаахна ч юм ойрхон буй Зөвлөлтийн үл үзэгдэх сайн дурынхантай нэг эгнээнд байгаагаар өөрийгөө мэдэрч явав. Тэд мөн өөр шиг нь интернационалч үүргээ биелүүлж яваа ажээ. 

	Хироси, Зорге хоёрын үд дунд хүрч ирсэн Нанжинд хотыг булаан авахаар эхэлсэн цуст зэрлэг зоргоор авирлал үргэлжилж байлаа. Гудамжинд буудуулсан хүмүүсийн хүүр хөглөрч хотын энд тэнд түймрийн утаа манаран, Зөвлөлтийн Элчин сайдын яамны байшин шатаж байлаа. Японы цэрэг, дарга нар газар сайгүй зоргоор загнана.

	Тэд шатааж, хүчиндэж, тонож дээрэмдэж, хятадуудын хойноос гөрөөлөн цэргийн хувцастай хүмүүсийг эрж хайна. Үсээ хуссан, винтов атгасаар ургасан байж таарах учиртай гарын нь эврээр цэргийн мэргэжилд хамаарах хүмүүс гэж тодорхойлно. Гэтэл ажилчдын гарт ч эвэр ургасан нь бишгүй дээ... 

	Баривчлагдагсдаа машины тэвш рүү чулуудан чихээд Хөх мөрөн рүү аваачиж эрэг дээр нь буудан унагаж, хүүрийг мөрөнд чулуудахад урсгал уруудан хөвж арилна. 

	Зочид буудалд суух осолтой байсан учир Зорге Германы Элчин сайдын яамны байранд суув. Түүний зэргэлдээ өрөөнд «Улаан хас тэмдэг» нийгэмлэгийн дарга өвгөн доктор Альштадт суужээ. Өвгөн эмч нүднийхээ хавчуур шилийг цагийн дөрвөн мөнхөд цухалдангуй засаж сэтгэл нь үймрэн эцэс төгсгөлгүй шивгэнэн ярина. 

	Өвгөн энд бүтэн хорин жил сууж, практик суусан агаад урьд Германы улаан загалмайг, эдүгээ «Улаан хас тэмдэг»-ийг удирддаг аж. Хотоос бараг бүх оршин суугчид буюу хагас сая илүү хүн дүрвэн зайлж, ердөө хорин хувь нь л үлджээ. Гэхдээ алж хядах, дээрэмдэн цөлбөхөд энэ хорин хувь нь ч хүрэлцэнэ... Олон мянган хүнийг алж хяджээ. 

	Эмч үүнээс түрүүхэн аймшигт эмгэнэлт явдлыг нүдээр үзжээ. Орой нь баян хятад том инженерийнх эмчийг дууджээ. Тэр инженертэй Альштадт аль эртнээс андын харилцаатай байж хэдэн хоногийн урьд гудамжинд тэдний охиныг баривчлан комендантын газар аваачин барьцаанд үлдээж байна гэжээ. Дараа нь их золиос өгвөл суллан тавина гэж амласан учир эцэг нь мөнгө аваачиж өгөөд охиноо гэртээ авчирсан авч түдэлгүй бие нь мууджээ. Тэгтэл эмч Альштадтыг ирэхэд нэгэнт нас барчихсан байв. Эмч үзээд үхсэн учрыг хордсоноос болсныг батлав. Япончууд бүсгүйг суллахаасаа өмнө ямар нэг тариа хийж мөнгийг нь аваад, дуугүй байлгахын тулд хордуулсан аж... 

	Эмч Нанжины яргын гэм буруутныг цэргийн командлагч хунтайж Асакийг гэж тооцно. 

	Нанжинд Зорге хэд хонов. Нэг орой хотын комендант дэслэгч генерал Амая гадаадын сурвалжлагч нарыг хүлээн авч уулзаад цай барин сэндвич хэмээх талх, мах, ногоо салаавчлан хатгасан багахан зуушаар дайлж яаралгүй ярьж хөөрнө. Амая гоёмсог үгс урсгаж юугаараа ч юм хурандаа Хиросийг Рихардад санагдуулна. 

	— Бид эзэн хааны заасан замаар явж байна... Япон улс үзэсгэлэнт Фузиямагийн уул адил үүрийн манан дунд тэнгэрт сүндэрлэж өөрийн сүр жавхланг дэлхий дахинаа харуулж байна... Бид бол мандаж буй нарны оройн... гэж ярина. 

	Хамгийн аймшигтай юм бол гэмт хэргээ ганган үгс, уран гоё төсөөллөөр халхлахыг оролдож буй энэ яргачин - утга уянгач, уярангуй үгт хэнхэг эр мөн гэж Зорге бодно.

	Комендантынхаа газар хамгийн аймшигтай эрүүдэгч Амая Нанжины яргын тухай бичихгүй байхыг одоо сэтгүүлчдэд ятгана. Тэгээд цэргийн командлагч хунтайж Асакийг өмгөөлж хэвлэлд «найрсаг бус цуу үг» нэвтэрсэнд хунтайжийн сэтгэл их гонсойж байна. Командлагч бол их сайн хүн, эзэн хааны охинтой гэрлэсэн юм... гэж ярих ажээ. 

	Рихард Нанжинд дайны нүүр царайг түүний шинэ талаас нь анх удаа харав. Вердений дэргэд ийм юм байгаагүй бил ээ! Дайн цаашлан одож өмгөөлөл хамгаалал, зэр зэвсэггүй хүмүүсийг урьд үзэгдэж харагдаагүй их хэмжээгээр яргалсаар байлаа. Дайтаж буй үндэсний үзэл гэгч ямар аймшигтай, бузар булай вэ! Фашизм милитаризм хоёрын үзэл суртлын үндэс язгуур нэг, аль ч орон - Япон, Герман, Италид нэг л ижил буюу. Ингэхлээр энэ бол фашист хядааны нэг л дүрс мөн ажгуу. Хэрэв энэ фашист бүлэг Зөвлөлт улс, Европ руу дайрвал яана?.. Рихардын энд, Нанжинд үзсэн энэ зүйлээс ертөнц дахиныг хаацайлах хүчнийг хаанаас олох вэ?

	Зорге Хятадад олон чухал ажиглалт хийж япончуудын цэрэг дайны хэрэг өөрсдийнх нь дүрслэн үзүүлэхийг хүсэж байгаачлан тийм ч бүтэлтэй биш буйд үнэмшив. Тийм ч учраас явуулын хүчний командлал цэрэг дайны болж буй явдлын тухай мэдээллийг гараасаа тавих тийм дуртай биш байж ч болох юм. Гэхдээ тэр мэдээллийг заавал салган авах хэрэгтэй. Зорге Токиод эргэж ирмэгц төлөвлөгөөгөө биелүүлэх ажилд орлоо. 

	Рихард зэвсэгт мөргөлдөөн үүсэн гарсны дараахан бүр намрын эхэн үеэр бэлтгэл зарим арга хэмжээ авчээ. Тэр нь одоо хэрэг болов. Рамзайн төлөөний хүнээр дамжуулан хувийн цахилгаан мэдээний агентлаг байгуулж Хятадад өөрийн ажилтнуудтай болжээ. Одоо тэр агентлагийг цэрэг дайны мэдээллийн эх сурвалж болгож авах хэрэгтэй байлаа. Рихард энэ тухай Озаки, Вукелич, Мияги нартай зөвлөлдөхөөр шийдэв. Тэгээд тэдэнтэйгээ ганц ганцаар уулзан ярилцав.

	Юуны урьд цэргийн хүмүүсийг сонирхож, явуулын цэргийн штабт өөрийн мэдээллийн төв хэрэгтэй, цэргийн хүмүүс цэргийн мэдээллийг хяналтдаа авах цаг аль хэдийн болсон гэдэг санааг тэдэнд гаргаж хэлэх хэрэгтэй байлаа. Төлөвлөгөөний энэ хэсгийг Мияги гүйцэтгэх ёстой. Юу гэвэл түүнд жанжин штабын ажилтнуудын дотор бишгүйдээ танил байлаа. Хозуми Озакийн хувьд гэвэл уг ажиллагаанд нэлээд хожуу, тэгэхдээ өөр газар оролцох учиртай болов. 

	Хятадад болж байгаа байлдааны ажиллагааг мэдээлж байхын тул мэдээлэх төв байгуулах нь туйлын чухал гэдэг талаар түдэлгүй жанжин штабт яриа гарч эхлэв. Тийм төв хортой мэдээг хэвлэлд гаргачихгүйн тулд явуулын цэргийн штабыг хянах ёстой гэлцэнэ. 

	Жанжин штабын тэр санааг засгийн газар сайшааж угтаж авав. Цэргийнхний энэ санааг анхаарах нь зүйтэй гэж хунтайж Коноэ хэлжээ. Цэргийн мэдээллийн агентлагт зориулан аппарат сонгон авч эхлэв. Яг энэ үеэр түүнд Озаки оролцож эхэлжээ. Засгийн газрын хятадын асуудал эрхэлсэн зөвлөгч иймэрхүү хэрэгт орохгүй хөндлөнгөөс харж сууж яаж таарах билээ. Озаки ч гэсэн мэдээлэх төв байгуулах санааг сайшаав. Тэгэхдээ одоо үед нандин чухаг цагаа агентлаг байгуулахад зарцуулж, хувийн тийм агентлаг бэлэн байхад тэгж их зардал гаргахын хэрэг байна уу, үгүй юу? Түүнийг засгийн газрын мэдэлд өгч явуулын цэргийн штабыг захируулсан нь дээр биш үү? гэдэг эргэлзээгээ хэлэв. Зөвлөгчийн санал зохистой байсан тул хэн ч татгалзсангүй. Одоо доктор Зорге Япон-Хятадын фронтоос ирэх мэдээгээр гачигдахын зовлон гарна гэж санаа зовохын хэрэггүй боллоо. 

	Хятад дахь хэрэг явдал Зөвлөлт улсад японы халдан довтлох шууд аюулыг нэгэн хэсэгтээ хойшлуулсан нь магадгүй. Гэхдээ Хятадад сунжран үргэлжилсэн дайн Японы цэрэг дайнчдын төлөвлөгөөг эвдэлж, бий болсон байдал нь Японы цэргийн эрхтнүүдийг балмад шинэ явдал руу түлхэн оруулж болзошгүй байлаа. Рихард Зорге үүнийг бүрэн ухаарч байв. Хэрэг явдал маш цочир байдалтай болон эрс эргэж болзошгүй байлаа. Генерал Итагакийг хунтайж Коноэгийн танхимд цэргийн яамны сайдаар томилж бас Манжуурын хэрэг эрхэлсэн хороон даргаар баталсан тэр баримт хянуурлах хэрэгтэй болголоо. Засгийн газар Хятадын мухардлаас гарах арга зам сүвэгчилж буй нь ч мэдэгдэх боллоо

	Энэ тухай хамгийн түрүүнд Озаки ам нээв. Зоргег Хятадаар яваад ирсний дараахан энэ яриа боллоо. Рихард нөхөдтэйгөө уулзах бүрдээ шинэ газар болзоно. Тэгэхдээ голдуу «Империал»-д уулзахаар товлоно. Английн эртний язгууртны байшингийн маягаар барьсан энэ зочид буудлын нүүрэн талын уудам саруул танхимд уулзалдана. Английн эртний язгууртны байшингууд бол буудахад зориулсан нарийхан ангал цонх, будаж янзлаагүй тоосгон хана, намхан адар, намхан дээд давхар, чулуун шат, давчуу хонгилтой байдаг билээ. «Империал» бол 1923 оны аймшигт газар хөдлөлийн үеэр бүтэн үлдсэн тоотой хэдэн байшингийн нэг бүлгээ. Энд оройд нь сэтгүүлчид бөөгнөрч шинэ сониноо бие биедээ ярьж зоогийн газар сууж, сонины пүүсийнхэн зогсоо зайгүй орж гарна...

	Рихард дээш гарч зочдын булангийн өрөө рүү очвол тэнд хүн цөөн байлаа. Озаки хэсэг сэтгүүлчийн дунд сууж байхыг хараад Зорге түүнтэй мэндлээд гарч одлоо. Хэдэн минутын дараа Хозуми доод давхарт түүнийг олж уулзаад хоёул коктейль хэмээх жимсний шүүс, амтлаг зүйл, элсэн чихэр нэмэрлэсэн спиртэн ундаа захиалав. Рихард тоосгон төвгөр тулан зогсоод сэтгүүлчдийн ердийн ярианд орсон ярианы зах сэжүүрийг сонсоно. 

	— Эзэн хааны оролцоотой зөвлөгөөн болсон...

	— Таныг их сонирхолтой аялал хийлцсэн гэх юм...

	— Зөвлөлт улсын эсрэг бэлтгэлийг хүчтэй болгохын тулд Хятад дахь цэрэг дайны ажиллагаагаа зогсоохыг жанжин штаб хүсэж байгаа юм байх...

	— Би Шанхайд очиж үзэх юм сан... 

	— Коноэ бол замын хугаст зогсож болохгүй гэж яг эсрэг үзэж байгаа юм. Хятадтай дайн зогсоох хэлэлцээ яаруу байгуулахыг Японы сул доройн тэмдэг гэж үзэх болно... 

	— Хятадад дайнаа үргэлжлүүлсэн чигээр Оросын эсрэг бэлтгэлээ хийж болохгүй юм уу гэж эзэн хаан хэлсэн. Цэргийн эрхтнүүд зөвлөлдөх хугацаа өгөөч гэж гуйсан...

	Иймэрхүү яриа хэдэн минут үргэлжлэв... Нэг нэг коктейль уугаад байтал Рихард ван Урахыг хараад Озакаас чанга дуугаар уучлал гуйгаад анд өөдөө алхав. 

	— Альберхт, аан гэж бай! Чамайг надтай хамт байсангүйд би харамсаж байлаа. Чи олон юм олж мэдэх байсан сан! гэв. 

	Урах Зорге хоёр нүүрний танхим дундуур гарч, Урахад аяллынхаа тухай Рихард баясгалантай ярьж эхлэв. 

	Озаки «Империал» зочид буудлын нүүрний танхимд Зоргед 1938 оны нэгдүгээр сарын дундуур ерөнхий сайдын харшид эзэн хааны оролцоотойгоор болсон зөвлөгөөний тухай ярьжээ. Тэнд хоёр тэс ондоо үзэл бодол гарч, үүссэн зөрөлдөөн танхимыг огцроход золтой л хүргэсэнгүй. Цэргийн удирдлага арми, флотын төлөөлөгчдийн дотор нэгдмэл санал бодол байсангүй. Жанжин штаб умар зүг Зөвлөлтийн эсрэг ажиллагааг дээр гэж үзэн, харин тэнгисийн флотын командлал урд зүг - Энэтхэг-Хятад, Филиппин, Сингапурын чиглэлд түрэмгийлэн эзлэл хийхийн төлөө байлаа... 

	Японы ерөнхий сайдын харшийн хаалттай хаалганы цаана болсон бүхэн Алс Дорнод дахь энх амгалангийн хувь заяанд ер бусын чухал ач холбогдолтой байв. Доктор Зоргед өөр нэгэн үнэн бодитой мэдээлэл байсан нь фашист Герман Японы улс төрийн бодлогод ялангуяа Жанжин штабын нь байр төрхийн чигт улам бүр их нөлөөтэй болжээ. Берлинээс Японд суугаа Германы элчин сайдад ирүүлсэн зааврыг Рамзай уншиж чадсанаар барахгүй, гэрэл зургийг нь авч хувийг нь Москвад илгээж амжжээ. 

	Түүнд өгүүлэхдээ:

	 

	«Японы бүх хүч Хятадад зууралдсаны улмаас чухамхүү Оросын талаар Японы баримтлах байр суурь суларч болзошгүйд Японы талын, ялангуяа жанжин штабынх нь анхаарлыг хандуулах нь чухал байна» 

	 

	гэжээ. 

	Зорге хэрэг явдлын цаашдын даамжралыг ажигласаар байлаа.

	Өөрийн шийдвэрийг ганцхан эзэн хааны өмнө тайлагнан хариуцдаг, Японы Микадогийн дараа орох тэргүүн эрх мэдэлтэн хүн болох, эзэн хааны жанжин штабын дарга нэлээд хугацаа өнгөрсний дараа Германд суугаа цэргийн атташе Осимагаа Гадаад явдлын яамны сайд Риббентроптой уулзаж зарим нууц санал уламжлахыг даалгажээ. Энэ тухай Зорге хурандаа Оттоор дамжуулж олж мэджээ. Берлинд суугаа Японы цэргийн атташе Осимад илгээсэн зааврыг Германы тагнуул тайлан уншиж ирүүлснийг эхлээд хүлээн авч, дараа нь тийм яриа уулзалт боллоо гэдгийн баталгааг бас авлаа. Берлин Токиод суугаа элчин сайддаа ярианы агуулгыг уламжлан мэдээлсэн нь:

	 

	«Японы цэргийн атташе Хироси Осима ноён Риббентропт, Эренбург дэх зусланд нь бараалхаж шинэ жилийн мэнд уламжлаад Япон Германы хамтын ажиллагааг бэхжүүлэх, тэдний ажиллагааг Зөвлөлт Оросын эсрэг нэгтгэхийн үүднээс Хятадын будилааныг зохицуулах арга замыг Японы Жанжин штаб сүвэгчилж байна гэдгийг мэдээлжээ. Ирээдүйн гэрээ гол нь Зөвлөлт Оросын эсрэг чиглэсэн байгаасай гэсэн Жанжин штабын хүслэнг ноён Осима бас мэдээлэв» 

	 

	гэжээ. 

	Зоргегийн таамаглал батлагдаж нацистуудын өөгшүүлэн дэврээсэн Японы милитаристууд шинэ хүрээт хуйвалдааныг бэлтгэлээ. Герман Японы хоорондын ямар нэг шинэ гэрээний тухай яригдаж байлаа. Энэ бол шинэ элчин сайд Эйген Отт өөрийн анд Рихард Зоргед таналцуулсан анхны нууц мэдээлэл байлаа. 

	Хурандаа Эйген Отт Японд суух Германы рейхийн элчин сайд болсон билээ... 

	Энэ явдал гучин найман оны хаврын урь орж байх үеэр болсон юм. Отт нэг орой Рихардад санаандгүй байхад нь утасджээ. 

	Тэр хоёр дөнгөж цагийн өмнө салсан байлаа. Гэтэл хурандаа дахин Рихардыг хүрч ирнэ үү гэж дуудав. Оттын сэтгэл юунд ч юм учиргүй хөдөлжээ. 

	— Чухам сонин зүйл байна. Чи одоохон над руу хүрээд ир. Маш их хэрэг болоод байна... гэж дуу нь алсаас сонсогджээ. 

	Рихард хорин минутын дараа очъё гээд утсаа тавиад хувцсаа өмсөж эхлэв. Унтахаар хэвтсэн байжээ. Тэгээд хэдэн минутын дараа гэхэд мотоциклоороо хөл хөдөлгөөн тасарсан гудамжаар давхив. Рихард хурдан давхихад дуртай хүн бөгөөд тэр нь мөрдлөгөөс ангижруулах ашигтай ажээ. Рихард элчин сайдын яамны дааман хаалга руу хар эрчээрээ давхиж өчин тооромслоод Ридель аавд дохио өгөөд хашаа руу харван оров. 

	Оттын өрөө гэрэлтэй харагдав. 

	— Юу бол оо вэ? гэж Зорге асуув.

	Отт хариу хэлэхийн оронд Берлинээс ирсэн тайлан уншсан радио цахилгааныг Рихардад өгөв.

	 

	«Токио 

	Цэргийн атташе хурандаа Эйген Оттод 

	 

	Маш нууц 

	элчин сайдын нууц түлхүүрээр тайлан уншсугай. 

	 

	Таныг дипломат ажилд тавихаар төлөвлөж буйтай уялдуулан армийн цэргийн идэвхтэй албанаас халахыг Фюрер тушаалаа. Фюрер таныг Токиод Германы рейхийн элчин сайдаар томилох бодолтой байна. Хэрэв та татгалзах ахул Фюрерт өөрийн биеэр илтгэхийн тулд Берлинд нэн даруй хүрэлцэн ирсүгэй. 

	 

	Жанжин штабын дарга

	хурандаа генерал Людвиг Бек

	 

	гэсэн байв. 

	Отт Зоргег цахилгаан уншиж дуусахыг хүлээж байв аа.

	— За юу гэмээр байна? гэж асуув. 

	— Германы рейхийн ирээдүйн элчин сайд, ноён танд би баяр хүргэх ёстой! хэмээн Зорге их ёсорхуу хэлээд гараа өвдөгтөө хүргэн япон маягаар мэхийн ёслов. 

	— Боль доо, Ики хэмээн Отт арга барагдангуй үрчийгээд, — Би үнэн голоосоо ярихыг хүсэж байна. Над чиний зөвлөгөө хэрэгтэй. Би яах вэ, чи юу гэж бодож байна? гэхэд, 

	— Тэгвэл ч энэ өөр хэрэг л дээ!.. гэж Рихард төв царайтай болоод янжуураа авахаар хармаандаа гараа хийн, — Миний зөвлөгөө чамд лав хачин санагдана байх. Гэхдээ би чамд энэ тушаалыг хүлээж авсны хэрэггүй гэж зөвлөх байна гэв.

	— Яагаад тэр бил ээ?

	— Яах вэ дээ, зүгээр л элчин сайд болохоороо хүний олон сайн чанараа алдаж болзошгүй. Гэтэл би сайн нөхрөөсөө хагацах дургүй байна... 

	— Баярлалаа чамд. Гэхдээ бид хэзээ ч журмын сайн анд нөхөд байсаар байх болно гэдгийг чамд батлан хэлье... гэж Отт уярангуй хэлэв. 

	Үнэхээр бүх юм санаандгүй гэнэт бүтэв. Хурандаа Оттыг Японд суух Германы элчин сайд болоход Рихард тус дөхөм үзүүлсэн боловч тийм амархан болох юм гэж санасангүй. Рихард Зорге түүнтэй жирийн нэг дэд хурандаа, Японы их бууны хороон дахь Германы ажиглагчтай уулзсан тэр цагаас эхлээд үргэлж «өөд татсан» билээ. Отт цэргийн атташе болоод жил ч болоогүй байтал одоо бүрэн эрхт элчин сайд болж... Гэхдээ баярлаж хөөрснөө ил гаргах хэрэггүй билээ. Харин нөхөрлөл маань хөндийрч магадгүй гэдэг талаар харамслаа илэрхийлэх нь зохистой байв. 

	— За, хэрэв хоёул анд хэвээр үлдэх юм бол зөвшөөрөгтүн! гэж Зорге тоглоом хийн хариулжээ. 

	Эйген Отт Японд суугаа Берлиний дипломат дээд төлөөлөгчийн албан тушаалд орохыг зөвшөөрөв гэсэн нууц түлхүүр цахилгаан тэр шөнөдөө Германы Элчин сайдын яамнаас Берлин рүү явав. 

	Рихард Зоргегийн хараанд байсан улс төрийн зүтгэлтнүүдийн дотор фашистчлагдсан үзэлтэйгээрээ тодорсон Германд суугаа цэргийн атташе хурандаа Хироси Осима байв. Зорге Европоос Японд цөөнгүй ирдэг байсан хурандаатай сайн танил байлаа. Рихард түүнтэй түнш нөхөд нийлж наргих үед нь уулзан тоглоом тохуу хийж, итгэлцэнгүй ярьж хөөрнө. Эртний самуурайн удам угсаа, тэвчээр хатуужилтай байрын дөрвөлжин царайтай Осима жанжин штаб, эзэн хааны ордон, мөн засгийн газрын хамгийн даврамтгай хэсгийн дотор их нэр нөлөөтэй хүн билээ. 

	Цэргийн энэ атташе Коминтерны эсрэг гэрээг бэлтгэхэд үлэмжийн үүрэг гүйцэтгэсэн, Япон-Германы цэргийн холбоо байгуулах талыг хатуу баригч хүн байсны дээр японы цэргийн эрхтнүүдийн дотор германичлагдсан үзэл санаа дэлгэрэхийг зүйл зүйлээр дэмждэг байв. Токио, Берлин хоёрын хоорондоо харилцаж байгаа Японы нууц бичгийг тайлах түлхүүр Германы тагнуулын газрын гарт орсноос хойш Зорге хурандаа Осимагийн ажил төрлийг байнга ажиглаж болох болов. Одоо бас шинэ элчин сайд Эйген Оттоор дамжуулан Германы төрийн нууцад улам гүн нэвтрэх боломж олж авав. Зөвлөлтийн тагнуулч туйлын ашигтай байдалд орж, Зөвлөлт улсад хамгийн их дайсагнагч үзэл амьсгал бүхий хоёр орны олон нууцыг нэг зэрэг мэдэж авдаг боллоо. Японы ерөнхий сайд хунтайж Коноэгийн нарийн бичгийн дарга түүний анд, туслагч Хозуми Озаки байж, Зорге өөрөө шинэ элчин сайдын итгэлтэй хүн, сайн зөвлөгч нь болжээ. Уйгагүй няхуур бэлтгэл ажил үр шимээ өгч эхлэв. 

	Берлинд Коминтерны эсрэг гэрээнд гарын үсэг зурсны дараахан Японы Жанжин штаб Зөвлөлт улсын талаарх мэдээгээ Германы тагнуулын газартай солилцож байх гэсэн санаа төржээ. Берлинд тэр санааг нь бүрэн дүүрэн дэмжжээ. Хамтран хийх тагнуулын ажил нь түдэлгүй хорлон сүйтгэх ажил болж хувирав. Осима Берлинд Фалькензее хавьд том эдлэн газар худалдан авч, түүнээ өндөр хэрмээр хүрээлэн хашиж тэндээ дүрвэж гарсан цагаан гвардынхныг сэлгэн суулгаж, Гиммлерийн аюулаас хамгаалах газартай хамсран Зөвлөлт Улс руу хаях алан хядагч, хорлон сүйтгэх бүлгийнхнийг бэлтгэж эхлэв. Энд элдэв ухуулах хуудас хэвлэж агаарын бөмбөлгийн туслалцаатайгаар Зөвлөлт Орос руу илгээн цацна. Осимагийн хорлон сүйтгэх аж ахуй өдрөөс өдөрт хөлжиж хорлон сүйтгэгчид нууц ном хэвлэлийг Крым болон Хар тэнгисийн эрэг хавийн бусад хэсэгт гаргаж хаяхын тулд Румынд моторт хөнгөн хөлөг худалдан авав. 

	Афганистанд японы нууц төлөөлөгчид цэргийн штабын эрх баригчдыг Зөвлөлт Улсын эсрэг идэвхтэй ажиллагаанд турхирахыг оролдож байлаа. Гэхдээ хорлон сүйтгэгчдийг тавилантай юм шиг байнга бүтэлгүйтэл гэтэн дагана. Осимад үл ухагдах шалтгаанаар хорлон сүйтгэгчид нь Зөвлөлтийн хил дээр ёс адил баригдах буюу буудагдана. Кабулд бас хил орчмын том хуарангийн даргатай дотно түнш байсан япон офицерыг үл харагдах шалтгаанаар Кабулаас хөөн гаргаж орхив... 

	Дайны шувтаргаар Зөвлөлтийн цэргүүдийн эзэлж авсан Берлиний архивд Гиммлерийн өдрийн тэмдэглэл үлдсэн байдаг юм. Түүндээ рейхсфюрер Японы цэргийн атташетай уулзсан тухайгаа бичжээ. Тэр үед Осима бүр генерал болчхоод байжээ.

	Гиммлер бичихдээ:

	 

	«Би өнөөдөр генерал Осимад бараалхлаа. Осима над мэдээлэхдээ, тэд Кавказ, Украины хилээр нэвтрэн Орос орныг задлан бусниулах талаар Германы абвертай хамсран их ажил зохиож байгаа гэлээ. Зөвлөлттэй дайн хийвэл энэ байгууллага их үр ашигтай болж мэдэх юм. Осима гар бөмбөгөөр зэвсэглэсэн арван хүнийг зөвлөлтийн хил гаталган Кавказад буулгаж амжжээ. Гэхдээ бусад олон нууц төлөөлөгч Оросын хил гатлах үедээ Зөвлөлтийн хилчдэд нидрүүлжээ» 

	 

	гэжээ. 

	Манай орны эсрэг хийх хорлон сүйтгэх ажлыг удирдаж байсан Берлин дэх японы цэргийн атташег Рихард Зорге үлэмж анхаарч байсан нь талаар хэрэг биш билээ. 

	Токиод тагнуулын мэдээ солилцох ажлыг хурандаа Усуигаар дамжуулан гүйцэтгэнэ. Тэр хүн тагнуулын мэдээллийг Японы Жанжин штабын хоёрдугаар хэлтэст зориулан боловсруулдаг байв. Долоо хоногт нэг юм уу, хоёр удаа Германы цэргийн атташегийн туслах Петерсдорф түүн рүү хүрч ирнэ. Ахмад жанжин штабт хэзээ ямагт яг л нэг ижил цагт ирэн мэдээллийг аваад Элчин сайдын яам руугаа буцна. Энэ үеэр Зорге бас «санаандгүй» Элчин сайдын яамаар хүрч ирнэ. Петерсдорф хүлээж авсан материалаа судлахын тулд өрөөнд орж дотроос нь түгжихээсээ өмнө сүүлчийн сонины талаар ярьж хөөрөхөөр Зорге дээр орж ирэх нь бас олонтоо. Петерсдорфтой Зорге их дотно харилцаатай байлаа.

	Петерсдорф жанжин штабаар ийнхүү нэг ирснийхээ дараа Зоргетой хаалган дээр яг тааралдав. Рихард их яарч явлаа. Петерсдорф түүнийг саатуулан зогсоогоод, 

	— Чи аан гэж бай, би чамд ярих юм байна. Түргэхэн ороод гар л даа гэв.

	— За дахиад л нөгөө оросын цэргийг тэнд ч байрлуулж байна энэ тэр биз, чамд ямар өөр ярих юм байдаг биш гэж Зорге дургүйцэн үглээд, — Харин би чамд нэг юм яримз. Тэр бол ёстой ярьдаг яриа! Тэгэхдээ дараа ярина одоо яарч явна... гэхэд

	— За гайгүй л дээ, ганц минут ороод гар. Чи сүүлд нь харамсахгүй байх гэв. 

	Рихард дургүй аятай зөвшөөрөв. 

	Түүний дуулгасан сонин маш чухал зүйл байв. Оросууд Хасаа нуурын орчимд хилийн будилаан гарвал мөргөлдөөнийг даамжруулахыг хүсэхгүй байгаа, тийм болохоор нуурын цаадах хэмээх өндөрлөг рүү өөрснөө ухарч болзошгүй. Оросууд энэ хавьд тулалдаан хийхэд бэлтгээгүй байна гэж яамны тагнуулын алба нотолжээ.

	— Энэ бол их ач холбогдолтой зүйл гэж Петерсдорфын үгийг Зорге хураангуйлан дүгнээд чиний ярьж буй тэр өндөрлөг чинь Владивосток хавийн эрэг дээрх ноёлох газар нь. Тэр өндөрлөг дайн гарвал зохих үүргээ гүйцэтгэнэ... Япончууд түүн рүү нэг бус удаа хараагаа чиглүүлж байгаа юм гэв. 

	Петерсдорфоос олж авсан мэдээ Миягаас авсан мэдээг Зоргед баяжуулан сэлбэж өглөө. Мияги мэдээлэхдээ тэр хавийн нутаг дэвсгэрийн зургийг тодосгохын үүднээс газар хэмжээсний зурагчид Зөвлөлтийн хил рүү гарчээ. Тэдэнд ажиллах маш богино хугацаа өгсөн байна. Газар хэмжээсний зурагчдын том бүлэг бас Монголын хил рүү гарчээ гэжээ. 

	Штабын офицер хошууч Ямасаки атаман Семеновтой уулзахаар Дайрен тийш явсан, Токиод атаманы ирсэн, Аракитай, мөн жанжин штабын офицеруудтай уулзсан нь сонор соргог байх хэрэгтэй болголоо. 

	Японы цэргийн төлөөлөгчдийн эрх баригч генерал Хата цагаан гвардынхны дотор зохиох ажлаа идэвхжүүллээ гэсэн мэдээлэл Харбинаас ирлээ. Япончууд балмад хар санаандаа Оросын цагаантан дүрвэгсдийг дахин татан оролцуулж эхлэв. 

	Дайны дараа баривчлагдсан атаман Семенов энэ бүгдийг өөрийн өчигт баталсан нь:

	 

	«1938 онд Японы жанжин штаб тулалдааны туршилт хийж Хасаа нуурын орчмоор байлдааны ажиллагаа өрнүүлэхээр шийдсэн юм. Жанжин штабын офицер хошууч Ямасаки намайг цагаан гвардынхны ангийг толгойлон байлдана уу гэсэн. Ингэхдээ тулалдааны ажиллагаа амжилттай өрнөвөл Зөвлөлтийн Приморье хавиар Японы армийн том хүч оруулах байсныг бодолцсон билээ.

	Харбин дахь цэргийн төлөөлөгчдийн дарга генерал Хата алсдаа цагаантан дүрвэгсдийн армийн гол ноён нуруу болох учиртай нууц салбар ангиудыг эмхлэн байгуулж эхэлсэн юм» 

	 

	гэжээ. 

	Зоргегийн бүлэг боловсорч буй хэрэг явдлын шууд ба дам бүх баталгааг маш нягтлан тунгаан түүж үзэв. Хятадаас генерал Итагаки Доихара хоёр эргэж иржээ. Итагаки цэргийн яамны сайд болж, генерал Тозио орлогч нь боллоо. 

	Зөвлөлтийн Алс Дорнодын хил хязгаарыг цэрэг дайны өдөөн хатгалгын бодит аюул нөмрөн ирж буй тухай мэдээ яваандаа хуримтлан бөөгнөрөв. Зорге Төвд энэ тухай байнга мэдээлж байв. Гэтэл гэнэтийн явдал Рамзайн бүлгийн ажиллагааг золтой тасалдуулчихсангүй. 

	Энэ явдал 1938 оны гуравдугаар сард болов. Тэр орой Рихард яаралтай нууц түлхүүр болгон бичиж Төв рүү дамжуулах учиртай байсан мэдээллийг өөрөө биеэрээ, болзсон газар хүргэж өгөхөөр Клаузентай тохиролцсон байлаа. Гэтэл Зорге «Рейнгольд»-д санаандгүй саатав. Нийлсэн нөхөд нь түүнийг эс явуулахын дээр мөддөө тарах төлөвгүй. Рихардын хармаанд нууц түлхүүр болгон хувилгах ёстой маш жижигхэнээр бичсэн хуудас байв. Гэтэл цаг хугацаа улам хорсоор. Шөнө дунд бүр өнгөрч Москватай холбоо барихаар товлосон цаг ойртсоор, Зорге өргөс дээр суусан мэт тогтож ядан өндөлзөнө.

	Нийлсэн нөхөд арай гэж хөдөлсөн боловч гадаа гараад «Рейнгольд»-ын орох хаалган дээрх ялгах тэмдэг болсон аварга том модон торхны урд удтал зогсон хүүрнэлдэв. Тэгж тэгж арай гэж салан одож сүүлчийн хүн болох хэзээ язааны хаашаа ч яарахыг мэддэггүй ван Урах үлдэв. 

	— Альбрехт аа, чамайг би мотоциклоороо гэрт чинь хүргээд өгье. Ард суу, таван минутын дараа гэхэд гэртээ хүрчихсэн байна. Чи миний яаж явдгийг эс мэдэх биш... гэж Рихард хэлэв.

	— Чухам тийм учраас би чамтай цуг явахгүй... Чи ч бүр солиотой юм шиг давхидаг хүн... Үгүй, такси авсан минь дээр... гэв. 

	Ван Урахаас сая нэг юм мултраад мотоциклдоо ухасхийн мордох үес Рихардад цаг хугацаа гэж ёстой хутганы ирмэг дээр тулаад байлаа. Гинз тийш хуй салхи мэт хурдлан давхиж дугуйн уралдаач адил зүүн тийшээ газар налах шахан эргээд хурдаа нэмэн Токиогийн хүн амьтны хөл тасарсан гудамжаар хар эрчээрээ явав. Цаг хугацаа бүр дуусдагийн даваан дээр байсан авч ядаж эхний ганц хуудсыг нууц түлхүүрээр бичээд дамжуулж амжиж магадгүй гэж горилно. Тэгвэл дараа нь Клаузен дамжуулагчийнхаа түлхүүр дээр сууж, Рихард бусдыг нь түлхүүрдэн хэлж өгнө... Рихард жолоо руугаа бөхийн утасны шонгуудын дэргэдүүр дээд хурдаараа давхихад утасны шонгууд аварга том ташуур уян хатан агаарыг тас зүсэн шавхуурдаад авах шиг санагдана. 

	Одоо ч холгүй боллоо санж дээ... Клаузены суудаг байшингийн дэргэдүүр давхин өнгөрөөд ёсоороо давгүй гэдгийг үнэмшмэгц эргэж ирнэ. Үүнд бас минут хэр хугацаа шаардагдах билээ. Гэхдээ тэгэхгүй байж болохгүй... 

	Дахиад яльгүй явбал Рихард очих газраа хүрнэ. Маш хурц гэрэл цэлсхийн падан харанхуйг залгих адил гэрэлтүүлэв. Гудамжинд ганц ч хүнгүй хоосон байлаа. Энэ нь их сайн, тиймгүй бол амжихгүй... Америкийн элчин сайдын яамны байшин харагдав. Гэрэл байшингийн хана даган зуралцсанаа дахиад урагш тэмүүлнэ. Тэгтэл нарийхан зөрлөг гудамжнаас хөнгөн тэрэг давхин гарч ирэв. Тоормослоход нэгэнт хожимджээ. Рихард явган хүний зам тийш эргэж замын ирмэг даган гулсаж, мотоцикл нь байшингийн хана өөд өөрийг нь дийлдэхийн аргагүй чангааж буйг мэдэрлээ.

	Маш хүчтэй мөргөсөн учир Рихард ухаан алджээ. Хэмхэрсэн мотоциклынхоо дэргэд газар тэрийн хэвтэж, нүүр нь цусанд будагджээ. Түдэлгүй ухаан орсон авч өндийн босох тэнхэл нь хүрсэнгүй.

	Түүнийг цагаа ололгүй зөрлөг гудамжнаас давхин гарч ирж гай болсон тэр машинаар нь эмнэлэгт хүргэжээ. Брезент бүрээс бүхий дамнуурга дээр хүлээн авахын өрөөнд цус садарчихсан хэвтэж байх агаад тэр жил Вердений дэргэд болсон шиг балартан харанхуйлан ухаанаа алдахгүйн тулд хамаг зориг тэвчээрээ дайчилна.

	Жижүүрийн эмч, сувилагч нарын урд хэвтэж буй шархадсан хүн няцарсан уруулаа арайхийн хөдөлгөн мэс заслын ширээнд аваачихын өмнө танил Макс Клаузентайгаа заавал уулзах учиртай тул утсаар дуудаад өгнө үү гэж гуйжээ. 

	— Эрхэмсэг ноён, одоо шөнө дүл болчхоод байна шүү дээ. Өглөө болтол азнах хэрэгтэй. Танд нэн даруй туслах хэрэгтэй байна гэв. 

	Япон эмч хэлмэгдэгчийг элдвээр ятгавч зөрүүд европ хүн өөртөө гар хүргэхийг эс зөвшөөрөв. Эхлээд энэ утсанд залгаад аль... гэж утасны дугаар өглөө.

	Рихард одоо гагцхүү ухаан алдахгүйг бодно. Юу гэвэл Японы горим журмыг арван хуруу шигээ мэдэх билээ. Хэлмэгдсэн хүн хаа ч байлаа гэсэн цагдаагийн ажилтан тэр даруй хүрэлцэн ирээд протокол хөтөлж, хамаг эд юмсыг нь үзэж, данслан бүртгэж үнэмлэх бичиг шаарддаг билээ. Тиймээс хэрэв ухаан алдвал нууц түлхүүр болгон буулгаагүй мэдээ цагдаагийн гарт орж өнгөрөх нь тэр. Тэнэг, балай хэрэг... Амьсгал хурааж байх шиг өөрт нь санагдана. Тэгээд цагаасаа өмнө ухаан алдахгүйн тулд хамаг хүчээ шавхан дайчилна. 

	 

	 

	Макс Клаузен хүлээн авагчийн урд суугаад өөрийг нь дуудах учиртай. «Висбаден»-ы долгионоо хайна. Алс холын од гарагаас ирж буй энэхүү бүдэг шуугианаас өөр юу ч байсангүй. Анна мөрнөөс нь татаад утас дуугарч байна гэв. Макс чихэвчээ аваад утасны харилцуурыг авав. Тэгснээ сэтгэл нь үймрэн учиргүй яарч тэвдэн ажиллуулахаар дэлгэсэн дамжуулагчаа санд мэнд хурааж эхлэв. 

	Юу бол оо вэ? гэж Анна сэтгэл түгшин асуув. 

	— Золгүй явдал... 

	— Ямар золгүй явдал вэ? 

	— Рихард гэмтчихсэн гэнэ. Биед нь лав баримт бичиг яваа байх. Аппарат хураа, би машин руугаа явъя... хэмээн Клаузен бувтнав.

	Анна дамжуулагчийг хана доторлосон нимгэн сарампай банзны цаагуур нуугаад Максын хойноос гарвал машинаа гаргаж ирчхээд эхнэрээ гудамжинд хүлээж байлаа. Хэдэн минутын дараа гэхэд тэр хоёр цагдаагийн машинтай бараг нэг зэрэг больницод ирлээ. 

	Макс Рамзайн дээрээс бөхийн:

	— Чи юу бол оо вэ? гэвэл

	— Дараа, дараа... Хармаанаас ав... Бүгдийг нь бүгдийг нь... гэж Зорге арайхийн хэл амаа эвлүүлэн байж шивнэв.

	Клаузен гараа Рихардын хажуу хармаа руу хийж бөөн цаас тэмтрэн олж базаж аваад өөрийнхөө хармаанд хийж орхив. Хүлээн авахын өрөөнд цагдаа нар орж ирлээ... Рихард тэднийг харж чадсангүй... Эмч нар Рихардын толгой хүнд гэмтэж, мөр нь мултран, эрүү ясанд цав суусан байна гэж оношлов. Бас шүд ч булгарчээ... 

	 

	 

	Өглөө бүр Токиогийн гол гудамжны зөрлөгүүд, цагдаагийн хэсгүүдэд бусад хүмүүст сургамж болгохын үүднээс хотод болсон машин техникийн ослын тухай буюу төчнөөн хүн үхэж, төчнөөн хүн шархдав гэсэн гэрэлтэгч самбар өлгөнө... Мотоциклийн ослын үеэр хүнд гэмтэгсдийн дотор тэр өдөр Германы сурвалжлагч Рихард Зорге оржээ... 

	Рихардыг эмнэлэгт хэвтэж байхад, золгүй явдал болсныг дуулаад сэтгэл нь ихэд хирдхийн зовсон элчний гэргий, хатагтай Хельма Отт хамгийн түрүүнд эргэж эмнэлэгт ирэв. Элчин Отт өөрөө энэ үеэр Берлин явчихсан байжээ. Нэг хоногийн дараа Исии Ханако хүрч ирлээ. Ханаког Хирошимагийн ойролцоо байдаг эхийндээ зочилж байхад нь цахилгаанаар дууджээ. Рихардыг эмнэлэгт байхад олон хүн эргэж ирэв. «Рамзай» бүлгийнх нь нөхдөөс бусад нь бүгд эргэж очжээ. 

	Түлхүүрдэн буулгасан мэдээлэл нэлээд хожидсон ч гэсэн тэр өдөртөө «Висбаден» руу дамжиж тэндээс Төвд хүрчээ. Түүний тул Клаузен дахин тэнгисийн эрэг тийш очжээ. Тэгээд радио холбоог ажиж байсан кемпейтайн ажилтан албаныхаа дэвтэрт: 

	 

	«1938 оны гуравдугаар сарын 15. 

	19 цаг 20 минут.

	Үл мэдэгдэх богино долгионы станц ажилласан нь дахин анхаарагдав. Станцын ажиллаж буй солбицол өнцгийн чигийг олж амжсангүй. Барагцаалбал Изу хойгийн хавилцаагаас шумбагч хөлгөөс дамжуулсан болов уу гэж бодогдоно. Дамжуулсан зүйлийн агуулгыг түлхүүрдэн мэдэх боломж олдсонгүй» 

	 

	гэж тэмдэглэжээ. Кемпейтанд хадгалж байдаг тусгай хавтсанд тэмдэглэгдсэн тэр радио цахилгаан бол Японоос гадагш дамжуулан тайлан уншиж бараагүй зуу дахь цахилгаан байсан ч юм уу, хэн мэдэх билээ, дамжуулагч тэр бүрийн тоолон өөр долгионоор ажиллаж нууц түлхүүр нь өмнөхтэйгөө адил төсгүй болно.

	Цахилгаан утаснууд янз янзын байсны дээр жил ирэх тутам ажлын сульдаан ядраасан шинж чанарын тухай дурсамж байн байн цухалзах боллоо. Хүний бие махбод мэдрэлийн ба биеийн их хүчдэл шаналааг удаан хугацаагаар тэсэн давж барахгүй билээ. Энэ нь уушгины сүрьеэгээр өвчилсөн уран зураач Миягид ч, Вукелич, Клаузен хоёрт ч, Рихард Зорге өөрт нь ч хамаарагдаж байлаа. 

	Эмч нарын хориглосныг тас зөрөн маргасаар эмнэлгээс гарсан дараахнаа буюу тэр зун Рихард Москвад мэдээлэл илгээсэн нь

	 

	«Нутагтаа буцъя гэж миний уйгагүй шаардан хүсэж буйн шалтгаан та бүхэнд илэрхий билээ. Би энд бүтэн таван жил ажиллаж байгаа бөгөөд энэ бол бэрх гэдгийг та бүхэн мэднэ. Би нутагтаа буцаж тэндээ байнгын ажилд үлдэх цаг болсон байна» 

	 

	гэжээ. 

	Хариу нь намар орой ирэв. Төвөөс мэдэгдэхдээ, Алс Дорнодод, Европын байдал бэрхшээлтэй болж буй учраас ийм нөхцөлд Рамзайн хүслийг хэрэгжүүлэх бололцоогүй байна гэсэн байв. Рихард Зорге ч гэсэн үүнийг өөрөө арван хуруу шигээ ойлгож байлаа. Тэгээд 1938 оны арван нэгдүгээр сарын 7-нд Москвад мэдээлэл илгээж, өөрөө болон бүлгийнхээ нөхдийг дайчин тушаал дээрээ хөдөлбөргүй зогссоор байна гэдгийг нөхдөдөө батлан өгүүлжээ. 

	 

	«Энд байгаа бидний талаар одоогоор сэтгэл зовсны хэрэггүй. Энэ хязгаар биднийг залхааж гүйцэн бид ядарч, сульдсан ч гэсэн урьдын адил уйгагүй шургуу, эрс шийдэмгий залуус хэвээр байж, их хэргийн төлөө тохоон оноосон тэдгээр зорилтыг биелүүлэх зориг эрмэлзэл дүүрэн байна» 

	 

	гэж Зорге бичжээ.

	Социализм гэж нэрлэдэг их хэргийн төлөө тэмцэл үргэлжилсээр байлаа.


[image: бичвэр, гадна талбай-г агуулсан зураг

Автоматаар үүсгэсэн тайлбар]

	«КИО КУ МИЦҮ - «МАШ НУУЦ!»

	Интоор дахин цэцэглэж, гудамжнаа яваа хаврын өнгө өнгийн гоё хувцастай бүсгүйчүүд үндэсний эртний «Кабуки» театрт болж буй тоглолт адил эрээлжилнэ. Гэтэл Рихард эмнэлэгт хэвтсээр байлаа. Эмч нар түүнийг босохыг зөвшөөрсөн учир бага багаар ажиллаж эхлэн, түдэлгүй хэвтэж буй тасаг нь сурвалжлагчийн товчоо болон хувирч сонин хэвлэл, цахилгаан мэдээний мэдээлэх хуудас, сонин хэвлэлээс хайчилж авсан зүйлс, тэмдэглэлийн дэвтрээр дүүрэн болов. Түүнийг эргэж ирэгсэд олон, тэдний дотор Рихард Зоргед цаглашгүй үнэнч Исии Ханако ч ирнэ. 

	Зоргегийн цахилгааныг аваад сэтгэл ихэд зовон айсан Исии осол болсны маргааш нь Токиод эргэж ирэн, галт тэрэгний буудал дээрээс больниц руу шууд очжээ. Исии Зорге юу болсныг хараахан мэдээгүй хий айж самгардаад нүд нь айсан шувууны нүд шиг бүлтэлзсээр тасагт ороход Зоргегийн нүүр боодолтой, духны нь өрөөсөн тал сэрвийсэн зовхи, цэнхэр нүднээс өөр юу ч эс харагдав. 

	— Ики-сан! Юу бол оо вэ? Ики-сан? хэмээн бүсгүй орны толгой дээр бөхийн сэтгэл түгшин асуув. 

	Боодол, өвчин хоёртоо нүүр нь таталдах учир Зорге бараг юу ч ярьж эс чадна. Тэгээд уруулаа эс хөдөлгөн шивнэж:

	— Гайгүй Митико... чиний ирсэнд баярлалаа. Чи над маш их хэрэг болоод байна гэж хариулав. 

	Хэд хоноод Зорге Исийг сонин уншиж өгөөч гэж гуйв. Дараа нь бичгийн машин авчруулаад өрөөсөн гараараа цохиж эхлэв. Зорге сэтгүүлчийн ажилд, бас мэдээж тагнуулчийн ажилдаа эргэж орлоо. 

	Нэг удаа Петерсдорф Зоргег эргэж эмнэлэгт ирэв. Рихард энэ үед орон дээрээ суугаад бусдын тусламжгүйгээр тамхиа татаж харандаа барьж чаддаг болоод байлаа. 

	Исии хөндлөнгийн хүн хүрч ирэхэд гараад явчихдаг хэзээ язааныхаа зангаар энэ удаа ч гараад явчхав. Тэгээд Германы цэргийн атташегийн туслах шинэ сонины тухай ярьж эхэллээ. Рихард Зөвлөлт, Хятад, Солонгос гурван улсын хилийн уулзвар дээр орших Владивостокийн дэргэдэх Хасаа нуурын хавь газрын өндөрлөг - Чан ку фыны талаар сонирхон асуулаа. Энэ бол Приморь луу орох хаалга билээ. Гэтэл яг тэнд том хэрэг боловсорч байв. Энэ тухай Рихард төвд нэгэнт мэдээлсэн авч Петерсдорф зарим шинэ, тэгэхдээ маш чухал зүйл ярив. 

	— Хэрэв тэнд намар тийшээ мөргөлдөөн юм уу, япончуудын хэлдгээр будилаан гарвал над гайхах юм байхгүй гэж Петерсдорф өгүүлэв. 

	— Магадгүй ээ. Гэхдээ ганцхан хугацааны хувьд итгэхгүй байна. Хэрэв Тозио, Итагаки, Доихара нар нэг тийш бөөнөөрөө явсан бол чухал явдал болохын баталгаа мөн гэдгийг чамд нууцаар хэлж болох байна. Тэд чинь замчин судалтай загас адил аварга загасны урд хөвж явдаг юм... Би одоо тэднийг хараанаасаа алдчихаад байна. Энэ гайтай хар осол шүдийг минь булга цохисноор барахгүй, улс төрийн амьдралыг ажих бололцоог минь алдагдуулаад байна гэж Зорге ярив. 

	— Шүдгүй анддаа тусалж болох л доо хэмээн Петерсдорф хөхрөөд, — Зураг зүйн ерөнхий захиргаа, Монгол, Зөвлөлтийн хил рүү, Манжуурт, мөн Чан ку-фын рүү газар хэмжээсний зурагчдын цэргийн бүлэг яаралтай илгээсэн. Тэд наймдугаар сар гэхэд газрын зураг авах ажлаа бүгдийг дуусгах учиртай. Дараа нь бас нэг сонин гэвэл: хурандаа Танака өнөө маргаашгүй Манжуур луу мордох гэж байгаа. Түүнийг хил рүү татаж буй арван есдүгээр явган дивизийн их бууны командлагчаар тавьсан... Тэнд удахгүй ширүүхэн пижигнээн болно гэдгийг би чамд илтгэе! Хэрэв хилийн мөргөлдөөн дайн болж хувирвал япончууд Англи, Америкийн тусламжид маш их найдаж байгаа... гэж ярив. 

	— Ойлгомжтой байна... Харин Элчин сайдын яамаар ямар сонинтой байна даа? Покер1 тоглосоор л байна уу? Би удахгүй эгнээндээ эргэж орох байх аа... хэмээн Рихард Петерсдорфын дуулгасан сониныг сонирхсон царай гаргалгүй яриаг нь таслав. 

	Петерсдорфын далан хэл дэлгэн донгоссон энэ сонин ер бусын чухаг мэдээ байсан нь япончууд 1938 оны найм-есдүгээр сард Хасаа нуур хавиар мөргөлдөөн эхлэх бо-

	 

	толгой байгаа юм байна хэмээн Миягигаар дамжуулаа урьд олж авсан мэдээг баталж өглөө. 

	Петерсдорфыг явсан хойно Зорге «Франкфуртер цайтунг» сонинд зориулан бэлдсэн өгүүллээ авч түргэхэн гүйлгэн харснаа хэрэгтэй газраа олов. Зарим зүйлийг нь засаж, бага сага нэмэлт оруулах хэрэгтэй байжээ. 

	Юуны урьд гарчгийг нь засах хэрэгтэй учир хуучны гарчгийг дарж «Япон хүчээ хуримтлуулж байна» гэсэн шинэ гарчиг бичив. 

	«Хаврын урин дулаан, сайхан цаг агаар, Японы хаврын бэлгэ тэмдэг болсон цэцэглэж буй интоор хамаг бүх үзэсгэлэн сэлттэйгээ нийлээд Токиогийн амьдралын байр төрхийг чимэн гоёно. Хавартай цуг энх амгалан ирнэ гэсэн горьдлогоо дарахад улам бүр бэрх болж байна. 

	Гэтэл Японы улс төрийн бодлогочид энэ горьдлогын тухай мэдэхийг огтхон ч хүсэхгүй байна. Харин ч бүр албан ёсны хэсгийнхний бодол Хятад дахь тэмцлээ үргэлжлүүлэх бодолд хэзээ хэзээнээс илүү хурцаар чиглэх болж байна. Засгийн газрын тэргүүн хунтайж Коноэ өөрөө ч засгийн газрын бодлоор бол «тэмцэл ердөө л эхэлж байна» гэж онцлон тэмдэглээд, эвх тайван тогтоно гэдэг бодлыг урьдчилан зогсоох нь чухал гэж үзэж байна. 

	Парламентаас гаргасан цэргийн эдийн засгийн тухай хууль, ялангуяа дайчилгааны тухай хууль нь толгой дараалан дайчлахад» шилжин орно гэсэн үг. Төсөв цаглашгүй их хэмжээнд хүртэл өсөн: 1936 онд, өөрөөр хэлбэл Хятад дахь мөргөлдөөн үүссэн жил хоёр тэрбум иен байснаа энэ жил 8,5 тэрбум иен болж өслөө. Тэгэхдээ уг хэрэг зөвхөн «Хятадын будилаанд» байгаа юм биш ээ. Төсөвлөн гаргаж буй хөрөнгө нь эдүгээгийн хэрэгцээг хол даван гарч байгаа юм. Төсөв бол асар их өнгөлзлөгийг нь гэрчилж байна» гэж Зорге бичлээ.

	Рихард японы милитаристуудын «асар их өнгөлзлөгийн» тухай үүнээс өөр их юм сонинд бичиж таарахгүй байлаа. Цуглуулсан баримт материалаа задлан шинжиж харьцуулан жиших замаар Квантуны арми энэ оны намар Алс дорнодод Улаан Армийн хүчийг хэр их болохыг нь туршин үзэх бодолтой байна. Мөргөлдөөн хэрхэн шувтрахаас Японы улс төрийн бодлогын цаашдын чиглэл шалтгаална. Сул дорой байдлын өчүүхэн илрэл гаргах юм уу, Зөвлөлтийн хил дээр Зөвлөлтийн цэрэг итгэл төгөлдөр бус байх юм бол түрэмгийлэгчдийн хорхойг улам хүргэж тэднийг бүр ч аюул осолтой балмад явдал руу түлхэнэ. Японы төсвөөс цэргийн зардалд гаргасан нэмэлт хөрөнгө хаашаа чиглэж болох нь энэ! Алс Дорнодын хилийн аль ч хэсэг дээр Зөвлөлтийн зэвсэгт хүчин эрс хатуу няцаалт өгвөл Японы милитаристуудын ааглуу омгийг дарна гэдэг тодорхой дүгнэлтэд хүрэв.

	Рихард бичиж буй өгүүлэлдээ оруулга хийж байгаа мэт тусгай хуудсан дээр хэдэн өгүүлбэр бичээд Исийг дуудав. 

	— Митико аан гэж бай, Гинзэд очоод Гавас агентлагт ноён Вукеличийг олж, энэ өгүүллийг өгнө үү. Яг өөрт нь өгөөрэй! Оруулгыг нь анхаараарай гэж хэлээрэй. Ганцхан түүнд л өгнө шүү бүү мартаарай... Дараа нь товчоонд очоод бүх захиа бичгээ аваад ирээрэй. Бид жаал зугаа ажиллах болох нь байна шүү гэж хэлэв. 

	Вукеличийн өгсөн шинэ мэдээг Макс Клаузен шөнөдөө Москва руу дамжуулав. «Рамзайн» бүлгийн анхаарал Манжуурт боловсорч байгаа хэрэг явдал дээр төвлөрлөө. Төв энэ талаар мэдээ шаардаж байлаа. 

	Төвд Зоргегийн явуулсан мэдээллийн үнэнийг түдэлгүй Хасаа нуурын хавь дахь мөргөлдөөн баталж өглөө. Хилийн бяцхан заставын ана мана үзэлцсэн эсэргүүцэл Японы командлалын гайхлыг төрүүлжээ. Гэхдээ түрэмгийлэгчид төлөвлөгөөнөөсөө ухарсангүй. Японы цэрэг долоодугаар сарын 31-нд төвлөрсөн ширүүн цохилтоор Хасаа нуурын дэргэдэх ноёлох өндөрлөгийг эзэлж авав. Арван есдүгээр дивизийн командлагч генерал Суэтако Камейзо их буугаар дэмжүүлсэн арван мянган хүнийг Чан Ку-фын (нуурын цаатай) хавьд төвлөрүүлжээ.

	Рамзайн бүлгийн гол гишүүний нэг Бранко Вукелич мөргөлдөөн болсон газар очиж байлаа. Тэгээд тийшээ явж тэнд хэд хоног байж, их бууны командлагч хурандаа Танакийн командлалын байраар очиж, түүний ам бардам үгийг нь сонсож, ялалт хийж байна хэмээн Токиод бичгээр явуулж байсан мэдээллийг нь уншиж үзжээ. Зөвлөлтийн хилчдийн батжиж авсан өндөрлөгүүдийг Танакийн их бууны хороо арван хоёр мянган сумаар бууджээ. Хурандаа зочдоо галын тэргүүн шугам дээр аваачиж чадахгүй нь, уг нь тэндээс цэлмэг өдөр Владивосток тодхон харагддаг юм сан хэмээн харамсана. Цэрэг стратегийн үүднээс энэ цааш цаашдын хэрэг явдалд чухал ач холбогдолтой аж. Хурандаа Танака Зөвлөлтийн Приморийн талаарх шунахай хүслээ нуухгүй байлаа. 

	Хасаа нуурын дэргэд тулалдаан шинэ хүчээр өрнөх үед Гавас агентлагийн сурвалжлагч Вукелич Мүгдэн хотод байсаар байв. Зөвлөлтийн командлал хил рүү хүч татан Японы цэрэг дайнчдад хүнд цохилт өгөв. Японы тагнуулын мэдээнээс үзвэл оросууд Японоос гурав дахин давуу амьд хүч зохион байгуулан татжээ. Түүнээс гадна их буу, танк, бөмбөгдөгч онгоцнууд... авчирчээ. Наймдугаар сарын 10-нд булаан эзлэгчид Зөвлөлтийн дэвсгэр нутгаас таягдан хаягдав. Японы алагдсан шархадсан хохирол нийлээд гурван мянга гаруй хүн болжээ. Нөхцөл байдал эрс өөрчлөгдлөө. Цэргийн яамны сайд Итагаки Гадаад явдлын яамны сайд, Тэнгисийн цэргийн яамны сайд нар найрамдлын хэлэлцээний юу болж төгсгөх тухай мэдээ Москвагаас ирэхийг тэсэж ядан хүлээж жанжин штабт суусаар байлаа. Уг хэлэлцээг тэнд Элчин сайд Сигемицү хийж байлаа. Тэгсэн атлаа Хасаа нуурын тэндэх зэвсэгт мөргөлдөөнийг зохицуулах талаар оросуудтай ямар ч хэлэлцээ хийхгүй байх, хэрэв Москвагийн санаачилгаар тийм хэлэлцээ хийхэд хүрвэл элдвээр тасалдуулах хэрэгтэй гэсэн! заалтыг Токиогоос түүнд хэдэн хоногийн урьд өгчээ. 

	 

	 

	Японы цэргийн бүлгийнхэн Хасаа нуурын дэргэд бүтлээ алдсан нь Оростой том дайн хийх цаг болчхоод байна гэдэг тухайгаа генералуудыг эргэлзэн бодоход хүргэв. Гэхдээ тийнхүү бүтэлгүйтсэн нь «эзэн хааны замын» умардын хувилбараас ухрах бодол төрүүлсэнгүй. Зөвлөлтийн Приморье, Байгалийн чанадах нутгийн босго болон Бүгд Найрамдах Монгол Ард Улсын хил дээр цэргийн түрэмгийлэл хийх шинэ шинэ төлөвлөгөө, шинэ шинэ хуйвалдаан зохиосоор буй тухай мэдээ янз бүрийн эх сурвалжаас Рамзайн бүлэгт орж ирсээр байлаа. Рамзайн бүлэг Хасаа нуурын дэргэд дайсны үйлдэх гэсэн хэргийн хар санааг илчилсэн дараагаа социалист төрийн дайсан түрэмгий зорилгынхоо төлөө улс орноо цэргийн шинэ тулалдааны гамшигт оруулахаас сийхгүй байсан Японы балмад этгээдүүдийн цаашдын өнгөлзлөгийг нүд салгалгүй ажиж байх ёстой боллоо. 

	Рихард мэдээлэл явуулдаг ажил төрөл нэгт нөхөд, Семен Петрович Урицкий, Ян Карлович Берзин нар одоо л чухамдаа үгүйлэгдлээ! Түргэхэн зуур ч гэсэн Москвад очин ярилцаж, асууж лавлах сан...

	Зоргег хилийн чанад явуулж, ажил төрлийг нь удирдаж байсан шилдэг анд нөхөд нь тагнуулын захиргаанд аль хэдийн байхгүй болжээ. Гэтэл Зорге энэ бүхний тухай эс мэдэн дайчин байр, тэргүүн шугамын харуул дээрээ зогссоор байлаа... 

	Зорге 1939 оны хоёрдугаар сарын 21-нд Улаан Армийн ойн өмнөхөн Төв рүү радио цахилгаан илгээж: 

	 

	«Бид дайчин харуулдаа зогссон чигээр, баяраа та бүхэнтэйгээ хамт дайчин урам зоригтой угтаж байна» 

	 

	гэж бичжээ. Эдүгээ хэрэг явдал Халх голын хавь руу, Зөвлөлтийн Байгалийн өмнөх нутагтай залгадаг Монголын хээр талын хүн амьтангүй тэр зэлүүд цөл нутаг Манжуурынхны нэрлэдгээр Номонхааны хавь руу шилжив. 1939 оны тавдугаар сард Япон Манжуурын морин цэргийн ангиуд бие биеэсээ алс хол байрласан, Монголын хилийн заставууд руу анхны дайралтаа эхэллээ. Үүнтэй бараг нэг зэрэг Токио, Вашингтон, Лондон, Япон, Америк, Английн дипломатчидын хооронд нууц хэлэлцээ эхэлж Герман Японы харилцаа сэргэв. Энэ бүхэн хянуур соргог байх хэрэгтэй болгов... дайсан болж болзошгүй улсын төлөвлөгөө бодлын тухай мэдээг Рамзайгаас шаардах боллоо. 

	Японд суугаа Америкийн Нэгдсэн Улсын Элчин сайд Грю Гадаад явдлын яамны сайд Аритатай нууц хэлэлцээ хийж, Японд ч бас хэлэлцээ үргэлжилсээр байлаа. Японы цэргийн хүчин чармайлт гагцхүү Зөвлөлт улсын эсрэг чиглэж байгаа юм гэж япончууд Төрийн нарийн бичгийн дарга Корделл Хэллд үнэмшүүлэхийг хичээвч тэгж ядаад байхын хэрэг байсангүй. Юу гэвэл Америкийн Нэгдсэн Улс ч Зөвлөлт улсын хүчтэй болохын эсрэг тэмцэж байна гэж мэдэгдэв. 

	Энэ тухай Рихардад Эйген Отт яриад Берлин рүү явуулахаар зэхэж буй мэдээллээ үзүүлэв. Империалист Өрнөд, Японы түрэмгийлэгчдийг өдөөн тухирч байлаа.

	Квантуны арми өсөө авах гэж цэргийн мөргөлдөөн болсон нутаг руу төмөр зам яаралтай тавин, асар их хүчин бөөгнөрүүлж их буу, танк татан авчирна. Ойролцоох онгоцны хээрийн буудал дээр хэдэн зуун сөнөөгч, бөмбөгдөгч онгоц төвлөрүүллээ. Японы байлдаж буй бүх цэргийн ангийг генерал Огису Риппогийн удирдлагын дор зургаадугаар армид нэгтгэлээ. Мөн энд Зөвлөлтийн хил дээр тавдугаар армийг эмхлэн байгуулсан нь Байгалийн чанадах нутгийн чиглэлээр цохилт өгөхөд зориулагдсан байна. Энэ армийн толгойд улигт нөгөө генерал Доихара Кензи гарч ирлээ... Дахиад л Доихара Кензи... 

	Токиогийн сонинуудад хил орчмын газрын зураг гарсанд маргаан бүхий газар нутгийг аль дивангарын Манжуурт харьяалагдаж байсан болгон зуржээ. Миягийн ярьж байсан Японы байр зүйн дэвсгэрийн зурагчдын ноднин жилийн экспедицийн тухай Рихардын санаанд оров. Тэгэхийг бодоход Халх голын явдлыг бүр ноднин жил төлөвлөж байсан хэрэг байжээ. 

	Газрын зураг ч гэсэн олон юм хэлж өглөө. Ээлжийн нэгэн уулзалтын үеэр Козуми Озаки Зоргед профессор Танакийн нэг бяцхан ном үзүүлэв. Тэр хоёр, хүнд дасчихсан тагтаануудад идэх юм өгөн олон хүн цугладаг эзэн хааны ордны ойролцоох Хибия хэмээх цэнгэлдэхэд уулзлаа. Хэзээ язааныхаараа «санаандгүй» уулзалдаж жижигхэн уутнаас тутаргын үр тагтаанд цацах зуур сэмхэн ярилцана. Шувууд хүнд дасчихсан учир мөрөн дээр ирж суугаад тутаргатай уут руу зүтгэн барьж авахад ч гараас мултран эс зугтана. Дараа нь тагнуулчид хажуу тийш холдож цэнгэлдэх хүрээлэнгийн булан дахь цөөрмийн дэргэд очиж суугаад Хозуми Рихардад нэгэн ном өгч:

	— Уншсан уу? Их сонин шүү гэв. 

	Уг номын зохиогч бичихдээ:

	 

	«Азийн их нэгдлийг байгуулах нь гурван үе шат дамжина. Эхлээд Япон, Хятад, Манжуур нэгдэж, дараа нь тэдэнд Филиппин, Бирм, Энэтхэг-Хятад нийлж, эцэст Австрали, Энэтхэг Сибирь... нийлнэ» 

	 

	гэжээ. 

	Өнгийн будагтай хавтсан дээр нь Азийн газарзүйн зургийг дүрслэн зураад, бөөгнүүлэн дугуйлж зуржээ. Мөн тэнд иероглиф том үсгээр 

	 

	«Манай улсын хамгийн өмнө хязгаарт том биш хэсэг бөөн арал бий. Хэрэв түүнийг төв болгон авч үзээд, Байгал нуур хүртэл радиус татан том дугуй үйлдэх юм бол тэр хүрээнд Приморийн Камчатк, Австрали, Энэтхэг орно... Энэ бол агуу их Японы толгойлсон эдийн засаг, газарзүй, арьс өнгөний нэгдэл болно» 

	 

	гэж бичсэн байжээ. 

	— Ийм юм бичсэн тэр хүний өмнөөс би ичих шиг болох юм. Би юу ч боллоо гэсэн ийм зам сонгож авсандаа хэзээ ч харамсахгүй. Профессор Танака шиг ингэж бодож сэтгэдэг хүмүүсийг үзэн ядах юм. Намайг Токиогоос ингэж олж авсанд тань доктор Зорге танд баярлах юм... хэмээн Рихардыг номыг нь эгүүлж өгөхөд хэлэв. 

	— Онолчирхон номчирхохдоо ялт хэргийг яруу алдар болгон өргөмжилж, түрэмгийллийг «үндэстнүүдийг нэгтгэх» гэж нэрлэж буй энэ сэхээтэн дэлт бүргэд Танакад уг хэрэг байгаа юм огт биш. Ингэхэд будангуй үзэлт нэг нэртүүд дэндүү олон байгаа юм биш биз? Сайд Танака их бууч Танака, Профессор Танака л гэнэ. Нэг нь түрэмгийлэл бэлтгэж байхад нөгөөдөх нь түүнийг цагаатгаж байдаг. Профессор Танака бол манай ертөнц дээр үйлдэж байгаа аливаа хорт үйлийг цагаатгах хүн. Гэхдээ Танакад хэргийн учир нь байгаа юм биш, юу гэвэл гэмт хэрэгтнүүд арилж, гэмт хэргийн онолчид ч арилан үгүй болно... Гэхдээ бид ярианаасаа хальж орхилоо... Бид өөрийн тактикийг өөрчилбөл яах вэ? Озаки-сан та юу бодож байна?

	— Ямар талаар тэр вэ?

	Зорге хүүхдүүд тоглож байсан цөөрмийн нөгөө эрэг тийш анхааран харна. Хаврын нар салхинд гандаж борлосон нүүрнийх нь эрүүний тэндээс шанааг нь даган хөхөвтөр шарх зурайх нь нөгөө мотоциклын ослын ул мөр ажгуу. 

	— Бид ихээхэн идэвхтэй ажлын хэлбэрт шилжих нь зүйтэй гэж би бодож байна... гэж Зорге хэлэв. 

	— Бид юу гэж үү... гэхэд

	— Үгүй, үгүй хэмээн Рихард гараа өргөн Озакийн ярихыг болиулаад, — Биднийг идэвхгүй ажиллаж байгаа гэж зэмлэж болохгүй. Би өөр юмны тухай ярьж байна. Бид энэ бүх жилүүдийн дотор том, гол хэрэг явдалдаа бэлтгэж байлаа. Тэр хэрэг явдал болох цаг ойртож байна. Тэгэхлээр одоо бидэнд тийм явдал болох гэж байгааг зөвхөн батлан нотлох юм уу урьдчилан тааварлаад зогсох хэрэгтэй биш, тэр явдалд аль болохоор их нөлөөлөх хэрэгтэй. Бид идэвхжилээ дээшлүүлэх хэрэгтэй гэдгийг ийм утгаар ойлгож байгаа юм. Бид чухам юу болсон ч гэсэн Япон Зөвлөлт хоёрын хоорондын найрамдалт харилцааг сахин хадгалах хэрэгтэй байна. Одоо юу болж байгааг хар л даа... гэв. 

	Рихард саяхан Эйген Оттоос олж мэдсэн зүйлсээ ярив. Рихард өглөө эрт Элчин сайдтай хамт цай уусны дараа Отт шуудангаа үзэж байснаа доктор Зоргед нууц түлхүүрээр тайлан унших бичиг өгөн

	— Үүнийг үз дээ. Бидэнд дорвитойхон ажил гарах нь дээ гэжээ. 

	Үзвэл Берлинээс дөнгөж сая хүлээж авсан Риббентропын нууц цахилгаан байв. Германы Гадаад явдлын яамны сайд одоогийн Коминтерны эсрэг гэрээг өргөтгөн, түүнийг Англи Оросын эсрэг цэргийн холбоо болгон хувиргах саналыг Японы засгийн газар тавигтун гэсэн заалтыг Оттод өгсөн байлаа. 

	Энэ талаар урьдчилсан хэлэлцээ аль эрт болж байв. Бүр Хасаа нуурын хэрэг явдлын ид үеэр Осима Риббентроптой уулзаж ярилцан германы тал маш чухал санал тавьсан учир түүнийг миний бие нууц түлхүүр болгосон цахилгаанаар ч мэдээлж зүрхлэхгүй байна гэдгээ Осима Японы танхимд мэдээлснийг Зорге мэдэж байлаа. Тэр үед Берлинд суух Японы элчин сайдаар томилогдоод байсан Осимагийн бичсэнчлэн Риббентроп Осиматой уулзахаасаа өмнө Гитлертэй дөрвөн цаг зөвлөлдсөн ажээ. 

	Нууц саналыг, уг хэргийн учир Берлинээс зориуд ирсэн хурандаа Касахара нисэх онгоцоор Токиод авчирчээ. Нууц дугтуйтай бичгийг танилцуулсан тоотой хэдэн хүний дотор Хозуми Озаки байлцжээ. Энэ үед хунтайж Коноэ ерөнхий сайдын тушаалаас буучхаад байсан ч гэсэн эдүгээ эзэн хааны дэргэдэх нууц зөвлөлийн дарга болсон учир Озаки түүгээр дамжуулан хамгийн чухал мэдээ олж авч болох байв. 

	Риббентроп Гитлерийн саналыг эш татан Зөвлөлүүдийн орны эсрэг цэргийн холбоо байгуулах саналыг Японд тавиад уг саналыг нягтлан судалж үзэхийг хүсжээ.

	Хавар нь Отт маш товчхон мэдээлэл Берлинд илгээв. Тэр мэдээллээ урьдчилан Зоргед үзүүлэв. Элчин сайд мэдээлэхдээ:

	 

	«Урьд шөнө хоёр цагт, ерөнхий сайдын даргалан хуралдуулсан таван сайдын Японы бага хурал олон цаг зөвлөлдсөний дараа Оросын эсрэг чиглэсэн цэргийн холбоо тогтоох талаар Германтай дипломат хэлэлцээ эхлэх шийд гаргасныг би лавтайяа магадалсан нууц эх сурвалжаас олж мэдлээ» 

	 

	гэсэн байв. 

	Одоо Зоргегийн энэ уншиж суугаа Элчин сайдад ирүүлсэн нууц түлхүүр бүхий заавар цахилгаан утсанд цэргийн гэрээнд биечлэн бэлтгэх захирамж ирүүлсэн байлаа. Германыг Оросын эсрэг цэрэг дайны ажиллагаагаа эхэлмэгц Оростой дайн эхлэх зөвшөөрлийг Японоор гаргуулах гэж Гитлер найджээ. Тийм болохоор хэлэлцээ байгуулахыг чухам юу болсон ч гэсэн таслах буюу үгүй юм гэхэд ядаж хойш татах хэрэгтэй байв 

	Жанжин штаб яг тэгэх байх гэж бодож байсанчлан Берлиний саналыг дэмжжээ. Харин тэнгисийн цэргийн командлал шинэ нууц гэрээ байгуулахад дургүйцэв. Японы адмиралууд англитай цэрэг дайны мөргөлдөөн хийхийг эс зүрхэлнэ. Юу гэвэл Англитай мөргөлдвөл тэдний талд Америкийн Нэгдсэн улс ордог нь гарцаагүй. Тэнгисийн цэргийн флотын төлөөлөгчидтэй Озаки амиараа ярилцахдаа гаргаж тавьсан гол шалтаг нь энэ билээ. Оросын тухайд гэвэл Озаки маш хянуур, тэгэхдээ яриангүй үнэн юм хэлэхдээ: Зөвлөлт Орос бол тийм ч сул дорой биш гэдгийг Хасаа нуурын явдал харууллаа шүү дээ гэжээ. 

	Нууц гэрээний тухай яриа хунтайж Коноэгийн «зоогийн хорхойтнуудын» дугуйлангийн «лхагва» гарагийн цуглааны үеэрч үүсэв. Озаки энд саналаа бүр биеэ баримтгай гаргаж хэлэв. Үүнд: «За гэж хэлэхээ хэзээ ч бүү яар. Бусдын ярианд итгэхээ яарвал даарна»... гэдэг Японы эртний зүйр үгийг хэлэх төдийгөөр хязгаарлав. 

	Хунтайж Коноэ цагийг нь олж хэлсэн зүйр үгэнд угийн дуртай хүн. Озакийн сануулга санаанд нь дүйжээ. 

	Эдүгээ Коноэгийн дарга нь болсон нууц зөвлөлийнхөн дотор ч санал бодол хуваагдлаа. 

	... Токиод суугаа Германы элчин сайдын ажил үйлс тийм ч их бүтэмжтэй байсангүй. Япончууд эхэндээ цэргийн хэлэлцээр байгуулах үзэл санааг тэр аяар нь дэмжиж байсан ч гэсэн Берлиний саналыг хүлээн авах болтол нь япончуудыг итгүүлж Отт чадсангүй. Ерөнхий сайд эцсийн бүлэгт цэргийн нууц гэрээний төслийг хэрэгссэнгүй. Гэрээ байгуулах санал юунд ч хүргэж чадсангүйг цааш цаашдын хэрэг явдал тэр даруй харууллаа. 

	Халх голын тулалдаан бүтэлтэй бүтэлгүй салаавчлан үргэлжилнэ. Гэвч Японы цэргийн эрхтнүүд их санаа санаж явжээ. Амжилт, төгс амжилт олохыг горилжээ! Квантуны армийн командлагч генерал Уэда бүхнээс тодрон, хэргийн эзэн, сумын занги болж байлаа. Цэргийн яамны сайд сэтгүүлчдийн асуултад: Оросууд Японы баатарлаг гавьяаны өмнө сөгдөнө. Эзэн хааны цэрэг тоогоор давуу. Оросуудын хийсэн цорын ганц зөв юм бол тэднийг ухруулан суулгасан элс, ганга бүхий шинэ зааг дээрээ хориглон хамгаалсан нь юм. Оросын цэрэг бут цохигдож оросууд ялагдсанаа хүлээх цаг ирнэ! Японы цэрэг эзэн хааныхаа замаар явж байна! гэсэн ам бардан хариуг баруун солгойгүй өгнө. 

	Хар сахалт атаман Семенов хэрэг явдлын сэжүүр дээр дахин гарч ирлээ. Тэр Уэдатай уулзаж Байгалийн чанадах нутгийн тухай дахин ярилцав. Түүний долоон зуун морин цэрэг бүхий отряд Сумгар мөрний дэргэд байсанд бүгдэд нь улаан цэргийн хувцас бэлтгэжээ. Отряд Зөвлөлтийн хил гатлан Байгалийн өмнөх нутагт хорлон сүйтгэх дайралт хийхэд бэлхэн байна гэж атаман андгайлжээ.

	Энэ мэдээг Бранко Вукелич олж авчрав. Вукелич дахин Манжуур орж, цэрэг дайны явдал болж буй газраар явж, Квантуны армийн командлагчийнд зочилжээ. Түүнийг хуучин танилаа адил угтан авч илэн далангүй, итгэнгүй ярьж хөөрчээ. Бүх явдал сонинд бичиж байгаачлан болохгүй байгааг Вукелич мэджээ. Жишээ нь тавдугаар сарын тулалдаанд японы цэрэг их хохирол хүлээжээ. Гэлээ гэхдээ тэд тулалдахаар зүтгэн улайрч илдээрээ далласаар буй ажээ. Энэ бол яг үнэндээ тийм байлаа! Юу гэвэл Японы морин цэргийн отряд сэлэм далайн оросын танкны урдаас орж байлаа. Мөн утга учиргүй хэнхэглэл шүү! Тэднийг морин дээрх үхэлчид - камиказе гэж нэрлэнэ. Зөвлөлтийн цэрэг үнэхээр хориглолтод ороод байв. Учир нь мөргөлдөөн сунжрах нь юм бүхнээс илт байлаа. Гэхдээ япончууд багцаалахад наймдугаар сарын адгаар шинэ довтолгоонд орохоор бэлтгэнэ... 

	Довтолгоо наймдугаар сарын 24-нд болно гэдэг хугацааг Мияги тодосгон мэдэж авлаа. Порт-Артураас хүнд их буунууд татаж авчирсан агаад түүний өмнө ямар ч хориглолт тэсэж чадахгүй гэж ярилцах бүлгээ. 

	Тэр өдрүүдэд Макс Клаузен зав чөлөөгүй ажиллаж бараг өдөр бүр агаараар мэдээ дамжуулна. Гэтэл ингэхийн тулд хотоос тэнгисийн эрэг хүртэл олон арван километр урт удаан хугацааны ядаргаатай аялал хийнэ. Бас тэгээд кемпейтайн нууц тандагчид, солбицлоор барих отрядын радио техникчдийг будилуулахын тулд мэдээ дамжуулах бүрдээ шинэ газраас хийх хэрэгтэй болно. Тэгээд «Висбаден»-ыг дуудан, бүлэг тоо түлхүүрээр цохин арван тав хорин минутын дараа дахиад шинэ газар луу хөдөлнө. Гэтэл бие нь сульдаж зүрх муудаж нүүр нь сэлхрэн хавагнаж эхлэв. 

	Макс нэвтрүүлгийг гэрээсээ голдуу хийж байв. Дэргэдхэн гвардийн хорооны хуаран байна. Тэд өөртөө радио хороотой учир түүний халхавчинд ажиллахад хялбархан гэж Зоргегоос гуйх авч Рихард дуулаагүй мэт хөдөлбөргүй байх бүлгээ. Харин аргагүйд хүрвэл гэрээс ганц нэг удаа нэвтрүүлэхийг зөвшөөрчээ. Японы сөрөг тагнуулынхан радио станцыг нь хэрхэн уйгагүй овжин мөрдөн хайсаар буйг Зорге сайн мэдэж байв. Тиймээс туйлын сонор соргог байх хэрэгтэй. Дүрмээс гажиж болох цорын ганц шалтгаан бол холбоочин өвдвөл л эдүгээ болох байв. Гэтэл Максын эрүүл мэнд Зоргегийн сэтгэлийг улам бүр түгшээнэ. Зорге нэгэн мэдээлэлдээ «Клаузены зүрхний өвчин хөдлөөд радио станцаа хэвтрээсээ ажиллуулж байна... Максын бие засрал авна гэж горьдож болохгүйгээр өвчин нь ноцтой даамжирчээ. Энд таван жил ажиллаж байна. Гэтэл эндэхийн цаг уурын нөхцөл хамгийн эрүүл саруул хүнийг ч болов сульдуулж болох билээ. Тиймээс би одоо түүний ажлыг эзэмшин, ажлыг нь өөртөө хүлээж авч байна» гэж бичсэн байна. Гэвч өвчтэй Клаузен өөрийн үүрэгт ажлыг хийсээр байлаа. Түүний бие Япон, Хятадад арван жилийн турш үл баригдагч нууцгай Рамзайн дуу хоолой болж, Рамзайн нэрийн өмнөөс агаарт гарч, түүнд өгсөн даалгаврыг хүлээн авсаар ирсэн билээ. Одоо түүний сүүлчийн бүх нэвтрүүлэг Халх голд болж буй хэрэг явдалд голлон зориулагдах боллоо. 

	Тэгтэл Манжуурт санамсаргүй явдал болов. Японы цэрэг Халх голын хавиар сүүлчийн цохилт хийхээр бэлтгэн хүчээ хуримтлуулж, сэлбэг хүч, их буугаа татаж эхлэв. Зургаадугаар арми агшсан буюу элсэн дэх хорт могойн харвахаар зэхэх адил эрчлэн агшжээ. Генерал Уэда Жанжин штабын заалтаар тушаалд гарын үсэг зурж довтолгоонд орох өдөр цагийн нууцыг хэнд ч алдахгүйн тулд холбооны офицероор илгээв. Бөх утсаар сүвлэн хоёр үзүүрийг лацдаад Квантуны бүлэглэлийн командлагчийн нэр ус бүхий тамга дарсан «Кио ку мицү» «Маш нууц!» гэж бичсэн дугтуйтай энэ бичигт бурхны дүрийг олсон эзэн хааны нэрийн өмнөөс, эцэг өвгөдийн адислалтайгаар Зөвлөлтийн байрлал руу хийх довтолгоог Сёвын арван дөрвөн оны наймдугаар сарын 24-ний үүрээр эхэлнэ гэдгийг мэдвэл зохих гагцхүү тэр хүнд нь мэдээлсэн ажээ.

	Цэргийн нууцыг хадгалж чаджээ. Тэгтэл довтолгоо эхлэхээр тогтсон хугацаанаас дөрөв хоногийн урьд Зөвлөлтийн цэрэг Квантуны бүлэглэлээс түрүүлж, дайсанд урьд үзэгдээгүй хүчтэй цохилт өгөв. Зөвлөлтийн цэрэг урт удаан хугацааны хориглон хамгаалалтад бэлтгэсэн нь цохилт өгөхийн тулд хүчээ дайсанд анзаарагдалгүй төвлөрүүлэх боломж олгосон цэрэг дайны уран ов байв. Далан мянга гаруй шилдэг цэрэг бүхий Японы зургаадугаар арми гуравхан хоногийн дараа бүслэгдэн устгагдаж эхлэв. 

	Мөн тэр өдөр буюу 1939 оны наймдугаар сарын 23-нд Японы засгийн газар бас нэгэн цохилт хүлээсэн нь Герман Зөвлөлт Холбоот Улстай үл довтлох гэрээ байгууллаа. Зөвлөлт Герман хоёр аливаа маргааныг зүйн аргаар шийдэх үүрэг авчээ. 

	Хиракумагийн танхим дээр буусан цэрэг, дипломатын хоёр давхар цохилт бүх орныг нь донсолгон засгийн газар огцрохоос өөр замгүй боллоо. Цэргийн яамны сайд Итагаки огцорч, Квантуны армийн командлагч генерал Уэдаг халж, Жанжин штабт өөрчлөлт гарч фашистчилагдаж яваа ерөнхий сайд Хиракума албан тушаалаасаа бууж, улс төр цэргийн олон удирдагч ажлаасаа халагдлаа. 

	Халх голын байлдаанд Японы зургаадугаар армийн жаран мянга орчим хүн алагдаж, шархдаж, олзлогдлоо. Зөвлөлт—Монголын цэрэг байлдааны асар их техник булаан авч, хоёр зуу орчим нисэх онгоц унагасан байна. Милитаристуудын бүлгийн бэлтгэсэн балмад явдлын үнэ цэнэ иймэрхүү болж шувтарсан ажгуу. Гэтэл тэд үүний дараа ч мөчөөгөө өгөхийг үл хүсэн Зөвлөлт улсад няцаалт өгөх хэрэгтэй, эс тэгвэл амжилтаа яриангүй ашиглан Манжуурт орж ирнэ. Зэвсэглэж, улс үндэстний хэмжээгээр хүчээ дайчлах хэрэгтэй! гэж хашхиралдах боллоо. Японы жанжин штабынхан зогсоо зайгүй зөвлөлдөв. 

	Гэтэл оросууд цэрэг дайныхаа амжилтыг ашиглах гэж санаархсан зүйл огтгүй байжээ. Оросууд Монголын хил хязгаарыг сэргээн тохинуулж өгснөөр зүйл дуусаж, Японы милитаристуудад цэрэг дайныхаа хэнээрхлийг дэврээх боломж олдсонгүй. 

	Тэнгэрийн хаяаг өтгөн хар үүл улам бүр бүрхэн газар авсаар байлаа. 1939 оны есдүгээр сарын нэгэнд Польшид фашист Герман халдан довтолсноор дэлхийн хоёрдугаар дайн эхэллээ. 

	Гэрэл зургийн өчүүхэн жижиг хальс, тайлан дэлгэрэнгүй тойм мэдээлэл зэрэг радиогийн тусламжаар дамжуулах боломжгүй бүхнээ буюу элч зарлагаар төв рүү мэдээлэл дамжуулах нь Зоргегийн бүлэгт улам бүр бэрхшээлтэй боллоо. Хятадад дайн гарч асар уудам нутгийг хамарсан нь Шанхайгаар дамжуулан барьдаг холбоог бусниулжээ. Тиймээс ямар нэг шинэ юм бодож өөр зам нээх хэрэгтэй боллоо. Рихард үүний тул... Германы элч зарлагаар барьдаг холбоог ашиглахаар шийдэв. Энэ санаа бүтэшгүй мэт байсан авч туршаад үзэж болохгүй нь юу бил ээ? Нэг удаа элчин сайд Отт хоолны дараа кофе ууж сууснаа:

	— Ики, чи дипломат шуудан авч Хонконг руу нисэхгүй юм уу? Чи жаахан салхинд гарвал зүгээр сэн дээ... гэжээ. 

	Зорге тэр үед нь татгалзжээ. Учир нь шуудангаа Макс Клаузенаар дамжуулан Москва руу дөнгөж сая явуулчхаад байсан болохоор аваад явах юм бэлэн байсангүй. Баримт бичиг авахаар нууц зарлага ирж тэд театрт юм үзэх үеэр уулзжээ. Макс, Анна хоёр шуудангаар хоёр билет аваад жүжиг үзэхээр очжээ. Доктор Зорге театрт уулзах үеэр ямархуу байр төрхтэй байхыг Клаузенд зааварлаж өгөв. Макс нөгөө ирсэн зарлагатай зэрэгцээ сандал дээр таарч, гэрэл унтран тоглолт болох үеэр дугтуйтайгаа солилцов. Гэхдээ ийм хэлбэрийн холбоог олон ашиглах осолтой байв. Хамгийн туршлагатай тагнуулчид ч яг холбоо барих үеэрээ баригдан сүйрч байсан билээ. Холбоо барихад онцгой хурц ухаан гаргахгүйгээр болдоггүй.

	Тэгтэл хэдэн сарын дараа Отт Зоргег дахиад түр зуур дипломат зарлагаар яваад ирэхгүй юу гэв. 

	Рихард явахын өмнө чемоданаа аваад Элчин сайдын яаманд ирээд эрхэлсэн ажлынхаа зэрэгцээ дипломат шуудан бэлтгэдэг нууц түлхүүр бичигч Эрнист дээр орж,

	— Эрнист, чи шуудантай чемодан лацадсан уу? Амжаагүй байна уу?.. За ашгүй. Тэгвэл минийхийг бас хамт лацадна уу. Эс тэгвэл би японы гаалийнхны орооцолдооноос мөддөө салж чадахгүй... гэв. 

	Бүгд зөв зүйтэй байв. Юу гэвэл дипломат ачааг гаалийнхан үзэх ёсгүй билээ. Түүний дээр гаалийн элдэв ёсорхолд цаг үрэхгүйн тулд чемодан элчний тамга бүхий лацтай байх нь маш зохистой хэрэг. Дипломат элч зарлага нар төлөв ингэдэг. Эрнист хоёр чемоданыг хоёулыг лацдан тамгалаад данс цэс, дагавар захиа бэлтгээд тэдгээрийг Элчин сайдын яамны ягаан тостой тамгаар тамгалав. Ийнхүү Зөвлөлтийн тагнуулчны баримт материал дипломат дархан эрхтэй болов. 

	Хонконгт нисэх онгоцны буудал дээр «дипломат зарлагыг» Германы консулын газрын ажилтан угтаж авлаа. Тэр хүн чемодан гаргалцахад туслан машинд аваачиж хийлээ. Рихард консулын газар нууц шуудан гардуулж өгөх албан ёсны бүх журам горимыг гүйцэтгээд дипломат ачаа хүлээлгэн өгсөн тухай гарын үсэг аваад зочид буудал руу явлаа. Гарт нь яваа судалтай чемоданд түүнийг нь хамгаалагч Германы Элчин сайдын яамны тамгатай хуудас дүүжлээстэй хэвээр байлаа. 

	Зорге зочид буудалд буух өрөөгөө бүр Токиогоос захиалжээ. Орой нь утас дуугараад Агнесс хатагтай байна уу? гэж нэг хүн асуувал Рихард тоглоомоор:

	— Би даанч тэр хатагтайг чинь орлож чадахгүй юм байна даа... Та эндүүрсэн бололтой гэж хариулав.

	Энэ бол уулзах нууц үгс байлаа. Зорге гэрлээ унтраагаад модон орон дээр гарч хэвтээд хүлээв. Хэдэн минутын дараа үүд цохин англиар чөлөөтэй ярьдаг хүн:

	— Алекст өгөх боодолтой юмыг над өгч болох сон болов уу гэж асуув. 

	— Өлгүүрийн дэргэдэх жижигхэн ширээн дээр байгаа гэж Зоргег хэлэхэд нөгөө хүн түүнийг аваад гарч одлоо. Тэр хоёр бие биеэ харсангүй. Рихард туршлагатай хашир тагнуулчин учир хэрэгцээгүй юман дээр осолдохыг хэрхэвч үл хүснэ. 

	Токиод ирсэн хойноо өдөр тутмын осолтой ажилд дахиад дарагдав. Зорге үе үе маш их ядарч байгаагаа мэдрэвч түүндээ автагдалгүй сэтгэлээсээ таягдан хаяж сэргэлэн цовоо цог, хийморьлогоороо орчныхныхоо гайхлыг төрүүлнэ. 

	Рихард Зорге Токиогоос бараг гаралгүй суусаар зургаан жил илүү хугацаа өнгөрлөө. Москвадаа буцахыг мөрөөсөн, төрсөн нутгийнхаа газар шороо, хус мод, анд нөхдөө үгүйлнэ. Эх орондоо буцахыг хэзээ зөвшөөрөхийг асууж нэг бус удаа захиа бичсэн авч хүлгэлзэх хэрэгтэй гэсэн ганцхан хариу өгнө. Цагийн байдал төвийн мэдэлд дуудах боломж өгөхгүй байна гэж түүнд бичнэ. Зорге хариуд нь:

	 

	«Эрхэм анд нөхөр өө. 

	Дахиад нэг жил байгтун гэсэн таны заалтыг хүлээж авлаа. Бид гэртээ харихаар хэчнээн тэмүүлж байгаа ч гэсэн таны заалтыг бүрэн биелүүлж, эндэх хүнд ажлаа үргэлжлүүлэх болно» 

	 

	гэжээ.

	Үүнийг 1940 оны нэгдүгээр сард бичжээ. Мөн оны тавдугаар сард фашист Германы цэргүүд довтолгоонд орж, хэдхэн долоо хоногийн дотор Францыг бут ниргэв. Гитлер цаашаа аль зүг ухасхийх нь хараахан мэдэгдээгүй байлаа. 

	Рихард Зорге Төвд уламжлахдаа:

	 

	«Одоогийн цэрэг дайны байдалтай уялдан бид нутаг буцах хугацаагаа хойшлуулж буй нь аяндаа илэрхий хэрэг. Энэ тухай асуудал тавьдаг цаг ч биш гэдгээ танд дахин батлан өгүүлье» 

	 

	гэжээ. 

Автоматаар үүсгэсэн тайлбар]

	ГҮН ХАВЦАЛ ДЭЭГҮҮР

	Хэцүү бэрх ажлын бас нэгэн жил өнгөрлөө. Зоргогийнхон гүн хавцал дээгүүр татсан хэврэг олсон дээгүүр дамнан явж буй мэт тэдэнд үе үе санагдана. Гэвч тагнуулчид хүний хэрээс хэтэрсэн сэтгэл мэдрэлийн хүнд хөвчлөө, ядрал зүдрэлээ эс хайхран аюул осолтой ч гэсэн ажилласаар байлаа. Дайсан мөр дээр нь бууж бүлэг хүрээлэгдэн бүслэгдчихсэн юм шиг бодол ч заримдаа төрнө. Үнэндээ кемпейтайн тандуул нар эргэн тойрхонд нь сүлжилдэнэ. Гэхдээ юу ч олж эс чадна. Харин түлхүүрийг нь тайлан уншиж чадаагүй нууц мэдээллийн өдий төдий тоог долгионоор барьж авсны хуулбараар дүүрсэн хавтас улам бүр зузаарна... Эмх замбараагүй бөөн тооны учрыг олж огтхон ч эс болох ажээ. Радио цахилгаан бүрийг өөр өөр нууц түлхүүрээр дамжуулах учир эргэлдүүлэн төөрөлдүүлнэ. Нууц далд тэр байгууллага ямар их бололцоо чадалтай хэрэг вэ!.. Долгионы солбицлыг барих ажил ч өөдтэй бүтэхгүй хуучин аппарат ердөө гурван километрийн эргэн тойрныг тодорхойлж хүч хүрнэ. Гэтэл радио станц гэнэт дуу чимээ тасраад тэгснээ дахиад ажиллаж эхэлнэ. Тэгэхдээ өөр газар, өөр долгионоор ажиллана. Нэвтрүүлэх хугацаа ч бас ямагт өөр өөр байх бүлгээ. Энэхүү системгүй явдалд үл нээгдэх өөрийн өвөрмөц систем байсан бололтой... 

	Зорге 1940 оны адгаар төвд радиогоор мэдээлэхдээ:

	 

	«Европын дайн үргэлжилж байсан цагт би энэ ажил дээрээ үлдэнэ гэдгийг танд нэгэнт мэдээлсэн билээ. Эндхийн германчууд дайныг удаан үргэлжлэхгүй гэж ярилцаж байгаа болохоор миний цаашдын хувь заяа юу болохыг би мэдэх ёстой. Дайн дуусмагц нутагтаа харьж болно гэж би найдаж болох уу? Ажил төрлөө ийнхүү хөөцөлдсөөр явтал нэгэнт дөчин таван нас хүрч, энэ ажил дээр арван нэгдэх жилээ болж байна. Нүүдэлчин маягийн амьдралаа орхин суурин сууж, хуримтлуулсан асар их туршлагаа ашигладаг юм бол ашиглах цаг боллоо. Би эндээс гаралгүй суун, бусад «ёс баримхай гадаадынхнаас» ялгаатай гурваас дөрвөн жил тутамд явж амрахгүй байгааг минь битгий мартаарай. Энэ баримт сэжигтэй юм шиг санагдаж болзошгүй. 

	Бидний эрүүл мэнд үнэндээ жаахан сульдсан ч гэсэн хэзээд танай үнэнч нөхөд, туслах ажилтнууд хэвээр байх болно» 

	 

	гэжээ. 

	Рихард Зорге уг ажлаа туйлбартай хийсээр байсны дээр цаашдын хувь заяаныхаа төлөө бодох болжээ. Түүний хүслийг эрдэмтэн-шинжээч, утга-зохиолын ажилтны мэргэжил татна. Гэвч тэр хүслэн биелэхийн хувь ерөөлгүй байжээ. 

	Нэг удаа Германы элчин сайдын яаман дээр болсон хүлээн авалтын үеэр Зорге үдэшлэгийг зохион явуулагчаар томилогджээ. Тэгээд зуушны өрөөнд цугласан Германы цэргийн хэсэг атташе нар луу очвол ярианых нь хамгийн төгсгөл дээр тааралджээ. Японы армийн зэр зэвсэглэл, техникийн хангамжийн асуудал судалж байсан Крейчмер нэг хүнд хариулан:

	— Бидэнгүйгээр тэд барахгүй... Манай радио солбицол баригч аппарат маш мадаггүй барина. Тийм аппаратыг Японы Жанжин штабын хүсэлтээр долоо хоногийн урьд ирүүлсэн гэж хэлэв. 

	Зорге юун тухай яриа болж буйг дорхноо ойлгоод долгионы солбицол баригч германы аппарат хүлээж авсан болохоор өөрийн бүлгийг ямар аюул нөмрөн ирж буйг ухаарав. Гэвч нүүрэнд нь сэтгэл үймэрсний шинж огт илэрсэнгүй. 

	— Ноёд оо, бид өнөөдөр ганц өдөр ч билээ ажил төрлийн тухай ярихгүй байж болох сон билээ!.. Хатагтай нар уйтгарлаж байна... Паульхен, чамд Моор хатагтай их талтай байгаа шүү, түүнээ алдуузай!.. гэж Зорге чанга дуугарав. 

	Офицерууд танхимд орж бүжиг эхлэв. 

	 

	 

	Рихард Зорге нэвтрүүлгийн хугацааг дээд зэргээр багасгаж, нэвтрүүлгийн туршид хэдхэн богино өгүүлбэр дамжуулахаар хязгаарлаж байгтун гэж Клаузенд тушаав. Гэвч хэрэг явдал их ширүүн өрнөж, Москва зохих мэдээлэл авч байх хэрэгтэй болж Клаузен урьдын адил нэвтрүүлэг хийсээр байлаа. 

	Токиогийн сөрөг тагнуулын газрын даргаар Тозиогийн гар хөл, түүнтэй хамт бүр Квантуны армийн хээрийн цагдаагийн газар цуг ажиллаж байсан хурандаа Осака ажиллаж байлаа. Осака үл тайлагдах нууц түлхүүрт нэвтрүүлгийн оньсого мэт явдлын учрыг олох гэж толгойгоо гашилган тэгээд эцэст нь тойруу замаар ажиллах шийд гаргав. Гадаадад суугаа цэргийн бүх атташе нар Японоос аль нэг замаар очиж байгаа мэдээллийг анхааралтай ажиж байх даалгаврыг Жанжин штабын тагнуулын хэлтсээр дамжуулан хүлээж авлаа. Түүнээс гадна Японоос нууц мэдээлэл урсан гарч буйд аль нэг хэмжээгээр холбогдож болох хүмүүсийн нэрсийн жагсаалт гаргаж өөртөө толилуулахыг Осака даалгав. Тэр данс асар урт болсон нь түүнд Японд томилогдон суугаа гадаадын сэтгүүлч, худалдаачид, засгийн газрын байгууллагад ажиллаж буй зөвлөгчид, мөн цэргийн ... нар оржээ. Эцсийн жагсаалтыг Осака өөрийн биеэр үйлдэж түүндээ өөрснөө мэдээллийн эх сурвалж болж болох хүмүүсийн нэрсийг оруулав. Тэрхүү маш нууц жагсаалтад нь ерөнхий сайд байсан хүмүүс, цэргийн зөвлөгч, Эзэн хааны нууц Зөвлөлийн гишүүд, Жанжин штабынхан, сайд нар, тэднийг хүрээлсэн нарийн бичгийн дарга нар, хурдан бичээчид, элч, зарлага нарын нэрс орсонд Осака ихэд хирдхийв. Хурандаа хэрхэвч сэжиг төрүүлэх учиргүй хүмүүсийн нэрсээ хасах замаар өдөр сар өнгөрөх тутам дансаа цомхон болгосоор байв. Тэглээ ч гэсэн тэр тойрон мухарласан данс нь олон арван хүний нэр агуулж байсан тул хурандаа газар бүхнээс орж ирсээр байгаа нууц тагнуулч нарынхаа мэдээллийн шүүрээр шүүн тунгааж, шалган магадалсаар байлаа. 

	Заримдаа сөрөг тагнуулч «тэмдэг тавьсан» нууц мэдээллийнхээ эзнийг зоргод нь орхин хаанаас гарч ирэхийг нь ажна. Гэхдээ Германы цоо шинэхэн аппаратын түсламжаар радио долгионы солбицол барихыг оролцуулан хэчнээн овжин арга хэрэглэлээ гээд одоохондоо ямар ч үр дүн өгөхгүй байлаа. Энэ бүхэн хурандааг маш их цухалдуулна. Үл мэдэгдэх байгууллагыг илчлэх нь албан ажлынх нь нэр төрийн хэрэг болж хувирав. Осака түрүү түрүүчийн хүмүүс нь ул мөр дээр нь бууж чадаагүй ч гэсэн үл баригдах тагнуулчдыг өөрийн хувийн дайсан гэж үзнэ. Агаарт гарсан үл тайлагдах радио цахилгаан кемпейтайн дансанд одоогоос бүр долоон жилийн өмнө тэмдэглэгджээ... 

	«Рамзайн» бүлэг ажлаа үргэлжлүүлсээр... 

	1940 оны есдүгээр сарын гурванд Токиогийн сонинууд цагдаагийн газраас нууц захирамж авсан нь Вукеличид тодорхой боллоо. Түүнийг тогтоож авснаа үг үсэг алдалгүй унших адил Зоргед хэлж өгөв. 

	 

	«Германы Элчин сайдын яаманд онцгой даалгавартай ажиллах Германы элч төлөөлөгч Генрих Штаммерийн японд ирсэн тухай тэрчлэн үйл ажиллагааных нь тухай хэвлэлд нэг ч үг дурсахгүй байсугай» 

	 

	гэсэн байв. 

	— Энэ тухай тэгээд юу хэлмээр байна? гэж Рихардаас Вукелич асуув. 

	— Таны дуулгавартай зарц миний бие генерал Отт болон таны дурдсан Берлиний элч төлөөлөгч Штаммер нарын хамт Япон, Германы хоорондын цэргийн нууц гэрээг бэлтгэх ажилд ороод хэдэн долоо хонож байна. Би Оттод зөвлөгөө өгч байгаа хэмээн анд нөхрийн гайхаж гүйцсэн царайг ширтэн Рихард хөхөрснөө» — Нээрэн нээрэн!.. Одоо өөр яая гэх вэ? Өөр хүнд орох нь ээ би оролцсон нь дээр шүү дээ... Гэхдээ Гитлерийн зан төрхийг юугаар тайлбарлах вэ? Жилийн урьд Гитлер Оростой үл довтлох тухай гэрээнд гарын үсэг зурсан. Гэтэл одоо байр сууриа өөрчилж байдаг. Илчилбэл зохих нууц гэвэл энэ байна гэв. 

	Риббентропын бие төлөөлөгч Генрих Штаммер 1940 оны есдүгээр сарын эхээр Токиод хүрэлцэн ирж, онцгой үүрэгт ажлаа биелүүлэхэд нэн даруй оржээ. Сонинуудад энэ тухай ганц ч үг дурссангүй. Хэлэлцээ үл нэвтлэгдэх нууц байдалд болж байлаа. Хоёр этгээд бие биеийн хүсэлтийг угтан авах замаар хэлэлцээ хийж урьд нь хэдэн сараар сунжран, ямар ч үр дүн өгөөгүй байсан хэлэлцээг дуусгахад ердөө арван долоохон хоног оров. 

	Эйген Отт үүсэж гарсан асуудлын талаар Зоргетой өдөр бүр зөвлөлдөнө. Штаммер эхлээд их хөндий байснаа эцэст нь эрдэм мэдлэгтэй сэтгүүлчийн туслалцаа авахаас аргагүй болжээ. 

	Гэрээний бүх зүйл ангид Германы хоёр дахь жилээ байлдаж байгаа Английн нэрийг гагцхүү дурдаж байсан боловч гурван этгээдийн гэрээ Зөвлөлтийн эсрэг чиглэж байсан нь Зоргед тодорхой байв. 

	Гэрээнд гарын үсэг зурахын өмнө нууц зөвлөлийнхөн эзэн хааны ордны хүлээн авах өрөөнд цуглалаа. Гадаад явдлын яамны сайд хоорондоо зайтай байрласан гартаам хар нүд, ширвээ сахал, богинохон хөл бүхий, нас ахимаг Мацуока илтгэл тавилаа. Мацуока хэлэхдээ:

	— Орос-Японы дайн гарвал хэдийгээр Зөвлөлт-Германы үл довтлох гэрээ байгаа ч гэсэн Японд Герман улс тусламж үзүүлнэ. Тиймээс Япон ч мөн ижилхэн хариулна гэв. 

	Мацуока гарч, Зөвлөлийн гишүүд дангаараа үлдэхэд эзэн хааны гол зөвлөгч тамга хадгалагч гүн, туйлын хашир Кидо:

	— Бидний ажиллагаа шударга байна уу, үгүй юу гэдэг нь улс төрийн том бодлогод учир холбогдолгүй. Харин хамгийн гол нь бодож сэдсэн үйлсэд аз туршсан зүйл байж болохгүй... Герман улс өнө хугацааны турш японы үнэнч анд хэвээр үлдэнэ гэдэгт бид итгэж таарахгүй. Герман, Италид бүрэн итгэж зохихгүй. Гэлээ гэхдээ өнөөдөр Гитлерийг бидний чин үнэхээрийн хосгүй холбоотон гэж нэрлэж болно. Бидний зорилго бол түүнтэй хамтран Европ, Азид шинэ дэглэм тогтоох явдал мөн. Оросын тухайд гэвэл Орос-Японы харилцаа сайжрах төлөв ажиглагдаж буй нь удаан үргэлжилж чадах нь юу л бол доо... гэж өгүүлэв. 

	Өргөн шүүмжлэл дууссаны дараа Нууц зөвлөлийн дарга толилуулан буй гэрээг зөвшөөрч байгаа нь босно уу гэв. Сууж үлдсэн хүн байсангүй. Маргааш нь Герман, Итали, Японы хооронд байгуулсан гурван этгээдийн гэрээнд Берлинд гарын үсэг зурав. Элчин сайд Эйген Отта, дипломат төлөөлөгч Генрих Штаммер нар хичээнгүйлэн зүтгэсний учир японы дээд зэргийн одон «Мандаж буй наран» одонгоор шагнууллаа. 

	Хозуми Озаки нууц зөвлөлийн хуралдаанд оролцоогүй нь мэдээж боловч эзэн хааны ордонд юу болсон тухай дэлгэрэнгүй мэдээллийг тэр оройдоо олж авчээ. Хэдэн цагийн дараа гэхэд Москвад энэ тухай нэгэнт мэдсэн байлаа...

	Рихард Зоргегийн японд ирж ажилласнаас хойш найм дахь жил болжээ. Мандаж буй нарны орны милитарист бүлгийнхэн зөвлөлтийн эсрэг үзэл санаа боловсруулж, Алс Дорнод дахь зэргэлдээх хөршийнхөө хувьд байнга дайсагнах хандлагатай байсныг Зорге энэ бүх хугацааны турш зогсолтгүй илтгэж ирлээ. Чухамдаа гэхэд энэ нь ганц Орост ч хамаарч байсангүй. Япон улс, «харилцан цэцэглэн бадрах хүрээний» Дорнод их Ази байгуулах төлөвлөгөөг зуу гаруй жилийн турш боловсруулж ирсэн улс даа гэж нэг удаа Хироси Осимагийн хэлсэн үгтэй Зоргегийн санал нийлж билээ. 

	— Одоо бид та бүхэнтэй хамтран байгуулах болно гэж Осима үгээ дуусгажээ. 

	Тэгээд шүдэн завсраараа агаар дотогш сороод инээмсэглэснээ ялдам мэхийв. Японы генерал, дипломатчийн энэ хүйтэн, ёозгүй инээмсэглэлийн цаана юу нуугдаж байгааг хэн ч мэдэж эс чадах бүлгээ. Осима Берлинд дахин ажиллах болсон нь энэ удаад Германд Японы элчин сайдаар суун, эзэн хааны зэвсэгт хүчний хошууч генерал цол авч тушаал ахижээ. 

	Улс төрийн удирдлага улам бүр цэргийн эрхтнүүдийн гарт шилжиж буй энэ нэг ноцтой зүйлийг дотроо анхааран тэмдэглэж авчээ. Квантуны цагдаагийн ерөнхий захиргаанд ажиллаж байсан генерал Тозио цэргийн яамны сайд Доихара Кензи засгийн газрын цэргийн ерөнхий зөвлөх болж, Итагаки жанжин штабт ажиллах боллоо... Танхимыг дахин толгойлох болсон хунтайж Коноэ, Гадаад явдлын яамны сайд Мацуока нарын тухайд гэвэл, тэд туйлын үндсэрхэх үзэлтэй байснаараа фашист Германтай маш нягт холбоо барих талыг барина. 

	Гадна өнгөнөөс нь харахад одоогоор сэтгэл онцгой түгшээд байх ямар ч шалтаггүй мэт байвч аадар бороо орохын өмнө хуучин шарх сэдрэн янгинаж, амьсгаа давчдан дотор бөглөрөхийн адил улс төрийн байдал түгшүүртэй болж байгааг Зорге бүх бие цогцсоороо мэдэрнэ. Одоо Зорге хүрээлэн буй бараг бүх зүйлийнхээ учрыг сайн мэдэж байв. Нууц зөвлөлийн нууцгай хуралдаан дээр юу ярьсныг мэдэж жанжин штабт болсон итгэлцсэн яриа, засгийн газар, Германы элчин сайдын яамныхны санаа бодол түүнд илэрхий байлаа. Зоргед асар их итгэсэн учир Токиогийн Иокогама районы нацист намын байгууллагын эрх баригч байна уу гэж тэр байтугай... Германы рейхийн Элчин сайд эдүгээ бүр хошууч генерал болсон Эйген Оттыг ажиж байхыг зөвлөв. 

	Сүүлчийн энэ зөвлөмжийг Германы Элчин сайдын яамны цагдаагийн атташе, мөрийтэй хөзрийн тоглоом дээр хаа нэгтэй тааралддаг СС-ийн оберштурмбанфюрер Йозеф Майзингер өгчээ. Рихард СС-ийн сөрөг тагнуулчид нүүр талтай болж итгэлийг нь хүлээжээ. Харин үнэнийг хэлэхэд үүний тулд покерын мөрийтэй тоглоомд Майзингерт зориуд хожигдох хэрэгтэй болно... 

	Нэг орой хоёул Элчин сайдын яаманд тоглож суулаа. Майзингерын аз нь шовойж, дараа дараагаар хожив. Оберштурмбанфюрер баярласандаа зад архидаад тоглоом дуусаж ширээний араас босож Рихардыг машин руу нь дөхүүлж өгөхөөр гарснаа замдаа өрөөгөөрөө түр ороод гарна уу, яриа байна гэв. 

	СС-ийн офицер Майзингер Зоргегийн өмнө нэг шил хюммель гаргаж тавиад:

	— Миний юу хэлэхийг Ики чи сонс... тэгээд огт дуулаагүй юм шиг мартаарай. Чи манай элчин сайд генерал Оттыг сайн мэдэх үү?.. Мэднэ шүү дээ!.. түүнийг генерал Шлейхертэй хэрхэн орооцолдсоныг бас мэдэх үү?.. Зүйтэй Курт Шлейхер манай фюрерийн эсрэг үймээнд оролцсон тул түүнийг золбин нохой адил буудан тонилгосон... Чи янз нь бүгдийг мэдэж байгаа бололтой. Чи бидэнтэй ажиллагтун!.. Дургүй байна уу? Тусгүй байна даа гэж хэлэв. 

	Хоёр метр өндөр, төмрийн дөш мэт гартай оберштурмбанфюрер Майзингер2 Элчин сайдын яамны бүх ажилтны зүрхэнд шар ус хуртал айдсыг нь хүргэнэ. Гиммлерийн нарийн бичгийн дарга хүүхэнтэй гэрлэж, гестапын дарга Мюллер, мөн хилийн чанад тагнах хорлон сүйтгэх ажлыг удирддаг Гейдрих нартай дотно анд болсон Майзингер бол японы сөрөг тагнуулын газартай холбоо тогтоох, Элчин сайдын яаманд цагдаагийн тандуул хийхийн тулд Мюллер, Гейдрих нарын даалгавраар ирсэн хүн, гэтэл ийм хүнтэй Рихард Зорге «анд» болчихдог байжээ.

	— Би ямар хүмүүсийг үзэн яддаг вэ? гэвэл сэхээтэн, еврей, коммунистуудыг... ийм л улсыг! гэж амандаа бувтнаад юун тухай ярьж байснаа мартаж өөр сэдэв рүү орон, — За тэгээд чи бидний эрх баригч болохыг зөвшөөрөө юм биз дээ? Ямар байгууллагын гэж санана? Япон дахь национал-социалист байгууллагыг толгойлно! Тэднийг бүгдийг тас атгах хэрэгтэй... гэснээ нударга зангидан өргөөд, — Татгалзсан гэнэ ээ? Юунд нь татгалздаг хэрэг вэ? гэв. 

	— Зүгээр л дургүй байна... Би, нацист бүр өвөр дээрээ япон хоёр хүүхэн суулгахын тулд «Фледермаус» зуушны газар хурал хийе гэхэд тэд зөвшөөрөөгүй. Би ч тэгээд татгалзсан гэхэд Майзингер тас тас хөхрөөд, 

	— Зүйтэй! Хүн бүрийн өвөр дээр хоёр япон хүүхэн гэдэг чинь национал-социалист намын хурал ёстой мөн дөө... Чиний татгалздаг чинь дэмий хэрэг гэжээ. 

	Цаг хугацаа улирах тутам эзэнт гүрний аюулаас хамгаалах газрын бүхнээс хүчтэй захиргааны ажилтан оберштурмбанфюрер Майзингер доктор Зоргед улам бүр итгэх болов. 

	 

	 

	Одоо бид манай гарагийн нөгөө талд гарч, 1940 оны цаг үеийн Германд түр зуур очиж үзье. Цөөн тоотой гэрчийн болон албан ёсны тэмдэглэлийг хадгалж үлдсэнээр долоодугаар сарын 29-нд ерөнхий дээд командлалын штабын хэлтсүүд байрладаг Рейхенгаллын өртөөн дээр Гитлерийн зөвлөгч хурандаа генерал Иодлийн тусгай галт тэрэг хүрэлцэн иржээ. Иодль ийнхүү Рейхенгаллд үзэгдсэн энэ явдал дангаараа гэхэд асар том үйл явдал билээ. Ийм дээгүүр том албаны хүн тэдний алба хааж буй газраар ирж итгүүлэн ивээж байсан удааг штабын ахмад ажилтнууд үл санана. Иодль хэлтсийн дарга нарыг (тэд дөрвөн хүн байлаа) ирэхийг тушаагаад, Фюрер Оросын эсрэг дайнд бэлтгэхээр шийдсэн гэдгийг ямар ч оршилгүйгээр товчхон хэлэв. Зөвлөлт улстай хийх дайн эрт орой хэзээ нэг цагт заавал дэгдэнэ, тиймээс өрнөдөд эхэлсэн дайнтай нэг зэрэг зөвлөлтийн эсрэг дайн хийхээр шийдлээ. Тэр тусмаа Франц ялагдаж их Британийн хувь заяа урьдаас нэгэнт шийдэгдсэн гэдгийг Иодль нэмж хэлээд Генерал Иодль фюрерийн нэрийн өмнөөс дорнодын кампанид бэлтгэж эхлэхийг захирамжилжээ. 

	Мөн тэр өдөр хуурай замын цэргийн штабын дарга генерал Гальдер албан ажлын тэмдэглэлийн дэвтэрт Дорнодын дайнд бэлтгэж буй тухай анхны тэмдэглэл хийж:

	 

	«Дорнодын дайны төлөвлөгөөг жич боловсруулахаар энд томилогдон ирсэн 18 дугаар армийн штабын дарга генерал Маркс илтгэхээр ирлээ. Бидний өмнө тавигдсан зорилтын тухай зохих заавар өгсний дараа би түүнийг хамт хоол идэхийг урилаа» 

	 

	гэжээ. 

	Ирээдүйн тулалдаан өөрийн нэр усгүй байсан тул Гальдер уг зүйлийг нэр усаар нь нэрлэхээс аргагүй боллоо. Хэд хоногийн дараа Гальдер тэмдэглэлийн дэвтэртээ:

	 

	«Фюрерийн өргөөнд зөвлөгөөн болов. Орос устгагдах ёстой... Оросыг бид түргэн бут цохих тусмаа сайн. Бид тэр улсыг ганцхан удаагийн дайралтаар цохивол тулалдаан маань ач холбогдолтой болно» 

	 

	гэж бичжээ. 

	Штабын даргын өрөөнд Германы командлалын шинэ шинэ төлөөлөгч ирж түүний тэмдэглэлийн дэвтэрт шинэ шинэ зүйл нэмэгдсээр байлаа. Дайны нарийн ширийн зүйлсийг хэлэлцэнэ. Гальдер хэрэг явдлын төвд байж, дайнд бэлтгэх утасны бүх үзүүр түүн дээр ирж нийлнэ. Гэвч тэдгээр утас нууц агаад будангуй хуйвалдааны нууцад учир холбогдолтой хүмүүсээс өөр бусад ганц ч хүн цэргийн өрөө тасалгааны хананы цаана юу болж байгааг, «Гехайме фюршлюссзахе!» «Цоожтой нууц хэрэг» гэж урьдчилан болгоомжилсон бичиг бүхий төмөр шүүгээ, хавтаснуудад нуусан зүйлсийг мэдэх ёсгүй байв. Энэ бол нууцын нууц, улсын чанд нууц зүйлс байлаа. 

	Гальдер арван нэгдүгээр сарын адгаар тэмдэглэлийн дэвтэртээ бичихдээ: 

	 

	«Орос бол Европын гол асуудал хэвээр үлдэж байна. Түүнийг зүйл дуусгахын тулд бүхнийг хийх хэрэгтэй» 

	 

	гэжээ. 

	Европоос дипломат элч зарлага, элчин сайдын яамны ажилтан зэрэг хүн Токиод байнга ирнэ. Ажил төрлийн хүмүүс амраад ч эргэж ирнэ. Тэдний ганц хоёр үг тагнуулчинд тэр бүр учир холбогдолтой болоод байх нь юу юм, гэхдээ тэднийг хооронд нь жишиж үзээд зарим нэг дүгнэлт хийж болох байв. Элчин сайдын яамны үүдний манаач Ридель аавын охин бичихдээ, бурхан минь ашгүй хүү минь гэртээ эргэж ирлээ. Тэднийг Францад хийсэн аяны дараа нэг юм буцаажээ гэсэн байв. Үүнээс юу олж мэдэх юм бил ээ дээ? Гэтэл хөөр баясгалантай, бодох санах юмгүй ам султай Анита Моор бас эх орондоо очиж ирээд: ач хүү маань Францаас эргэж иржээ. Тэгэхдээ анхны дуудлага очмогц хороондоо эргэж очих үүрэг өгөөд түр чөлөөгөөр тавьсан байна билээ гэсэн өөр нэг зүйл бурав. 

	Рихардад цэргийн атташегийн туслах нууцлан хэлэхдээ Лейпцигт дөчин дивизээс бүрдсэн сэлбэг шинэ арми эмхлэн байгуулж байгаа гэнэ гэж ярив. 

	Германы элчин сайдад ойр дотно байдаг, шинэ соргог мэдээ их мэдэж байх учиртай сэтгүүлч Зоргегоос шинэ сонин юм олж дуулах сан гэсэн япончууд бага сага юм донгосжээ. 

	Германаас дорно зүг Польш руу цэргийн цуваа явж байгаа, Франц руу хийх аялалд оролцсон хорин дивизийг чанартаа зэр зэвсэгтэй чигээр нь орхисон гэдгийг баталсан баримт сэлтийг тунгаан шинжиж жишин харьцуулж магадлан шалгаж үзсэн нь Зоргег хамгийн чухал мэдээнийхээ нэгийг Москва руу илгээх боломж олгожээ. 

	Элчин сайдын яамны дэвсгэрт суудаг Оттын гэрт «Рихард ах» өглөө эрт Элчин сайдтай цуг өглөөний цай уудаг нь заншил болж, заримдаа тэдэнтэй Хельма нэгдэнэ. Бүр рейхсверийн үед хурандаа Ннколайтай цуг ажиллаж байсан хашир тагнуулчин Эйген Отт гэртээ япон зарц зардаггүй хүн байлаа. Япон тогооч, угаалгачин, цэцэрлэгчин сэлт бол заавал кемпентайтай, эсхүл штабын тагнуулын хэлтэстэй сүлбээтэн байх учиртай гэдэг Эйген Отт ягштал итгэдэг, Рихард Зорге ч тэр үгийг нь яриагүй зөвшөөрнө. Тийм учраас ч Элчин сайд гэртээ зөвхөн герман зарцтай бүлгээ. Заримдаа Отт, Зорге хоёр мөн эрт цайгаа уух болбол өөрснөө чанаад уучихна. 

	Рихард өрнөдөөс туйлын түгшүүртэй мэдээлэл авмагц бүлгийнхээ бүх анхаарлыг чухамхүү энэ чиглэлээр төвлөрүүлнэ. «Одоо яндан дурангаас ганц ч хурам хөндийрч болохгүй» гэж нэгэн зоогийн газар түр зуур уулзаж амжих үедээ нөхдөдөө хэллээ. Гэтэл хамгийн нарийн ажиглалт ч шинэ үр дүн гаргасангүй. Отт ч бас юу ч мэдээгүй байсан бололтой. Тэгээд бүр өвлийн адаг сарын эцсээр нэг удаа өглөөний цай ууж сууснаа:

	— Мацуока Берлин явах бодолтой байгаа, биднийг ямар бодолтой байгаагаа хэлж өгнө үү гэж хүсэж байна билээ. Өчигдөр орой Риббентропоос хариу авсан Риббентроп Японы санаачилгыг уухайн тас дэмжиж байгаа. Япончууд Сингапурыг авах сан гэж мөрөөсөн бидний дэмжлэг авах хүсэлтэй байна гэж хэлэв. 

	— Энэ асуудал Берлинд үнэхээр гол асуудал болно байх гэж би бодож байна. Бид ч гэсэн Сингапурын төлөө тулалдааныг сонирхож байгаа шүү дээ. Англичууд тийш нь Европоос хүч татах учиртай. Тэр уулзалт хэзээ болох юм бэ? гэж Зорге асуув.

	— Нэг их удахгүй дэг ээ. Сарын дараа ч байж магадгүй.

	Зоргед тэр зуур: Холбоотон хоёр өөр өөрийн төлөвлөгөөний тухай тэнд гарцаагүй ярилцана даа. Мэдээлэл олж авч болох газар гэвэл тэндээс л байна! Тэнд өөрийн хүн байлгалгүй болохгүй гэдэг санаа зурсхийн орж ирэв.

	— Эйген чи, Мацуокатай цуг Берлин явахгүй юм уу?

	— Би тэнд юугаа хийх бил ээ? Ерөөс тэгээд энэ тухай над бодсон санасан юм алга. 

	— Тусгүй байна даа... Япон Германы хэлэлцээ олон юмны учрыг тодосгож болзошгүй. 

	Тэгээд Отт шинээр төрсөн санаагаа Зоргетой зөвшин ярилцаж эхлэв. Рихардын гаргаж ирсэн учир шалтгийг элчин сайд зөвшөөрсөн учир нэн даруй хөдлөхөөр шийдэв. Отт Риббентропт илгээх цахилгаан утсаа нарийн бичгийн даргадаа хэлж өгөн бичүүлэв. Түүндээ Гадаад явдлын яамны сайд ноён Мацуокатай цуг Берлинд очих зөвшөөрөл гуйв. 

	Гуравдугаар сарын эхээр Отт Берлин орохоор мордов. Сибирь, Москвагаар дамжин Берлин орох урт зам туулах хэрэгтэй боллоо. Энэхүү аяллаас генерал Оттын эргэж ирэхийг Зорге тэсэж ядан хүлээнэ. Гэвч үндсэн мэдээлэгчээ замд явах хоорондуур гараа эвхэн суусангүй. Хурандаа Крейчмертэй ярилцсан нэг удаагийн ярианы дүнд Зорге Төв рүү маш товчхон радио цахилгаан илгээв. Үүнд, 

	 

	«Европт дайн дуусмагц Зөвлөлт улсын эсрэг дайн эхэлнэ гэж Токиод суугаа жанжин штабын төлөөлөгч мэдэгдлээ» 

	 

	гэжээ. 

	Оттыг Германаас эгж ирмэгц яг үнэн зөв мэдээлэл олж авахаар Зорге найдна. 

	... Эйген Отт Токиод дөрөвдүгээр сарын эхээр эгж ирлээ. Рихардад маш аятайхан бэлэг үстэй дотортой намирсан зөөлөн савхин дээл авчирч өгөв. Ийм сайхан дээл одоо Германаас олно гэдэг яггүй, Отт түүнийг олохоор оффенбах руу пүүсийн эзэн хуучин анд руугаа зориуд очиж сүүлчийнх нь нөөцийг авсан ажээ. Анд нөхөртөө ийм бэлэг барих болсондоо сэтгэл туйлын хангамжтай байлаа. Гэвч Зорге үүнээс ондоо чухаг бэлэг хүлээжээ! Тэгээд хоёулхнаа хоцорсон хойно:

	— За герман маань ямаршуухан байна даа? гэж асуув. 

	Яриа орой болтол үргэлжиллээ. 

	Хаалгач өвгөн ноён Оттын гэрэлтэй цонх өөд дахин тэвчээр алдангуй харав. Өвгөн дургүйцсэн юмгүй авч журам гэдэг журам л шүү дээ, бурхан минь, хашааны хаалга түгжээд явж амрах цаг болсон сон гэж Ридель аав бодох авч ноён доктор Элчин сайдын өрөөнд суусаар бүлгээ. 

	Хөшиг татан бүдгэрүүлсэн гэрэл газар тусан, цонхны жаазны аяар дөрвөлжин дүрс гарчээ. Цонхны цайвар хөшиг дээр үе үе бүдэг сүүдэр бий болсноо дахин алга болох нь бодвол ноён Зорге дадсан заншлаараа өрөө дотуур нааш цааш холхиж буй бололтой. Зорге ярьж буй үедээ дандаа тэгж явдаг зантай хүн. Ридель аав үүнийг аль эртний анзаарчээ.

	Докторын машин ч хашаан дотор байна. Машин дээр ойсон гэрэл тусжээ. Чухам үнэнийг яривал Ридель аав оройтсон зочныг гаргаж өгөхийн тулд энэ машины улмаас хашааны хаалган дээр удтал зогсох хэрэгтэй болдог билээ. Гэтэл машин ч гэж дээ. Ёстой нүүр халмаар эд. Хонхойж ёнхойн халтар болсон муу оронцог. Ноён Зорге түүнийг хэдэн жилийн урьд худалдан авснаас хойш нэг ч угаагаагүй гэдэгт Ридель аав баттай итгэнэ. Худалдаж авах үед ч их муудсан машин байлаа. Тийм хүндтэй хүн гэх, ийм муу машинтай байх гэж дээ! Өвгөн зарцын ойлгодоггүй юм гэвэл энэ байлаа. Өөдгүй муу буудлын эзэн адгийн муу юу ч үгүй хүн ч атугай загасны зээл рүү сайн машинаар явдаг билээ. 

	Ноён Зоргегийн хувьд гэвэл өө хэлэх юм байхгүй. Ямагт эелдэг, ялдам хөөр баясгалантай, даруу дөлгөөн, дандаа мэндэлнэ. Тэр янхигар Майзингертэй эгнэх хүн биш. Ирж амжаагүй, мэдвэл зохих юмаа мэдээгүй хэвтэж цацагт хяруул адил нэг их ярвагар амьтан явдаг юм. 

	Ийм амьтнаас холуурхан явсан нь өлзийтэй гэж Ридель бодно. Элчин сайдын яамныхан түүнээс бүгд айна. Ридель аав ч айна. Айлгүй яах вэ дээ. Майзингер яаж ч мэдэх хүн. Баривчлан авч Герман руу явуулна. Нэгийг нь нөгөөгөөр матуулж дөнгөнө. Ридель аав хэн хаа байсан, хаашаа явсан, ямар машинаар явсныг нь түүнд өдөр болгоно илтгэнэ. Одоо яая гэх вэ? СС-ийн оберштурмбанфюрер бүгдийг тэгж илтгэдэг болгожээ. 

	Ридель аав бусдаас нэг их дор ч үгүй, дээр ч үгүй тэгээд эсэсчийн даалгаврыг, хашааны хаалган дээр жижүүрлэдэг, элчин сайдын яамны зочдыг хэрхэн угтан гаргаж өгдөг шигээ ёсчлон шударга нямбай гүйцэтгэнэ. Доктор Зорге шөнө дүл болтол ноён Оттын өрөөнд суусан гэдгийг маргааш Майзингерт мэдээлнэ. Элчин сайдын яаманд тийм журам тогтсон болохоор Ридель аав юу ч өөрчилж эс чадна. Гэхдээ Зорге өөрт муу санах юм ер үгүй, харин ч түүнд дотроо сайн байдаг билээ. 

	Хаалгач өвгөн цонх өөд дахин харснаа жаахан бодолхийлээд гараа сэгсэрснээ хаалгаа хаахаар явав. Журам гэдэг журам байх хэрэгтэй. Доктор Зорге хэрэг болбол үүд цохиж, үүргэлж байвал сэрээнэ биз тэгэхлээр нь Элчин сайдын яамны хашаанаас гаргаж зохих ёсоор нь үдье. Харин хашааны хаалга ийнхүү удтал онгорхой байлгаж таарахгүй... гэж бодов.

	Эйген Отт Берлинд юу олж мэдсэнээ Зоргед хэдэн цагийн турш ярив. 

	Элчин сайд Отт Риббентроп, Гитлер нартай Мацуокагийн уулзсан бүх уулзалт дээр байж, өөрийн чихээр сонссон бүхнээ Рихардад ярьж өгөв. Энэ бол ер бусын чухал байлаа. 

	Мацуока эхлээд Гитлертэй уулзсан ажээ. Фюрерийн тасалгаа - эзэнт гүрний албан өрөөнд ярилцаж, японд одоо Сингапурыг булаан эзлэх хамгийн тохиромжтой цаг болоод байна. Юу гэвэл Орос, Англи, Америк түүнд саад хийж чадахгүй. Ийм сайхан эгзэг мянган жилд нэг удаа таарч болох байх гэж Гитлер хэлжээ.

	Мацуока санал нийлээд, шийдмэг бус хүн хэзээд гуйвдаг. Тэдний тавилан тийм буюу. Харин барын зулзага баръя гэсэн хүн агуйд нь орох ёстой. Сингапурыг булаан эзлэхгүйгээр Япон улс Өмнөд тэнгисийн асуудлыг шийдэж чадахгүй. Сингапур гэдэг нь орчуулах юм бол арслангийн хот гэсэн үг гэж хэлээд үгийнхээ наадамд сэтгэл нь маадайн хөхөрчээ. 

	Элчин сайд Отт ярианы сүүлчээр хамгийн чухал бүхнийг нь тэмдэглэж авчээ. Одоо тэгээд тэмдэглэлийн дэвтрийнхээ хуудаснуудыг эргүүлэн эзэнт гүрний албан тасалгаанд, Вильгельмштрасс дэх Германы Гадаад явдлын яаманд юу ярилцсан бүхнийг сэргээн санаж ярьсанд тагнуулын «Рамзай» бүлгийн удирдагч Рихард Зорге Зөвлөлт улсад дайсан болж тун болзошгүй хоёр орны төлөөлөгчдийн маш нууц зөвлөгөөний тухай туйлын дэлгэрэнгүй мэдээ олж сонсов. 

	Эйген Отт аяллынхаа дүнд фюрер Японыг дайнд орохыг сонирхож байгаа юм байна гэдэг дүгнэлт хийжээ. Тэгэхдээ хэний эсрэг тэр вэ? Фюрер Сингапур, Өмнөд тэнгисийн тухай ярихдаа тувт Оросын тухай яриа руу эргэн орж байжээ. Япончууд ар талынхаа тухай эмээхийн огт хэрэггүй. Орос хөндлөнгөөс оролцож зүрхлэхгүй хэмээн Мацуокад Гитлер элдвээр батлан хэлжээ. Хэрэв хэрэгтэй бол ямар ч баталгаа өгөхөд бэлхэн байна. Орос Японы эсрэг ямар нэг алхам хийвэл Орост Герман нэн даруй халдан довтолно гэж Гитлер хэлжээ. Тийм болохоор японы ар тал аймшиггүй гэж Гитлер үзэж байв. Тэгснээ Гитлер Сингапур луу нэн даруй довтлох хэрэгтэй, Англи улс Ази, Европын алинд ч тэмцэл хийх тэнхэлгүй байгаа гэж ярьжээ. Фюрер японы армид техникийн тусламж үзүүлэхэд бэлхэн байна. Шумбадаг мин, тэрчлэн бөмбөгдөгч «штукас» гэдэг онгоцыг нисэгчидтэй нь өгч болно гэжээ. 

	Риббентроп бүр ч илэн далангүй өгүүлэн «Япон улс Оросоос айлгүйгээр урд зүг Сингапурыг булаан авахаар уужуу тавиу ахиж болно. Герман 240 дивиз, түүний дотор танкны хорин дивиз гаргаж чадна. Үндсэн зэвсэгт хүчин дорнод хил дээр байрлаж байгаа. Тэд хэзээ л бол довтолгоонд ороход бэлхэн. Хэрэв Орос Германы хувьд дайсагнасан байр суурь эзлэх юм бол Фюрер түүнийг хэдхэн сарын дотор бут цохино» гэжээ. 

	Отт энэ хэсгийг тэмдэглэлийнхээ дэвтрээс яг үсэгчлэн уншиж өгөв. Рихард түүнийг нь тогтоож авлаа. Энэ удаад асар их юм тогтоож авах хэрэгтэй болсон ч гэсэн Зоргегийн ой гоц хурц билээ. Зорге тэр бүгдийг цөмийг тогтоож авав.

	Берлинд болсон олон өдрийн ярианд бас Оттын ярихаар бол онцын ач холбогдолгүй юм шиг мөртөө чухал зүйлс ч байлаа. Жишээ нь: Геринг Риббентроп хоёрын хэн хэн нь Сибирийн төмөр замд найдахын хэрэггүй гэж тус тусдаа Мацуокад хянуур зөвлөснийг анхааралдаа авлаа. Геринг: 

	 

	«Герман японы тээврийн харилцааг Сибирийн төмөр замаас хараат байдлаар авч үзэж болохгүй» 

	 

	гэж хэлжээ. Риббентроп үүнийг мөн тийм үгээр давтан хэлжээ.

	Отт эцэст тэмдэглэлийн дэвтрээ хажуу тийш тавин:

	— Бид ч Оростой тулалдах болох юм биш биз дээ, Ики чи юу гэж бодож байна? гэж асуув. 

	— Мэдэх юм алга даа. Хэрэв тэгдэг юм бол Оростой хийсэн дайн тэнэг мангуугийн дээд үйлдэл болно. Би үүнд итгэж байна. 

	— Тэгвэл чи бид хоёр юу хийж болох вэ?

	— Юу? Тийм мангуу тэнэг юм хийхгүй байхыг ятган үнэмшүүлэх хэрэгтэй! гэснээ Зорге босон харайж өрөөн дотуур алхаж эхлэв. 

	Эйген Отт тэр орой бас Мацуока Гитлер хоёрын сүүлчийн уулзалтаар юу ярилцсаныг ярив. Тэр хоёр салах үед Японы сайд фюрерт:

	— Энд ярилцсан асуудлаар би цаашдаа цахилгаанаар холбоо барихыг хүсэхгүй сэн билээ. Энэ бол осолтой. Бидний нууц задрахаас би болгоомжилж байна. Тиймээс бидэн рүү тусгай элч явуулж байсан нь дээр гэжээ. 

	Гитлер хариулахдаа:

	— Герман хүний нууц хадгалж чаддаг чадварт та найдаж болно гэжээ. 

	Түүнд нь Мацуока хэлэхдээ:

	— Ноён Гитлер танд би итгэж байна. Гэхдээ даанч Японы тухайд ингэж хэлж би чадахгүй гэжээ. 

	Зорге инээмсэглэн:

	— Мацуока бидэнд ердөө л тал зассан үг хэлсэн нь тэр... Япончууд нууцаа хадгалж чаддаг улс. Гэхдээ бид түүнийг илчилж чадна. Тийм биш гэж үү? гэвэл, 

	— Тэр болгон биш. Берлинд дээд зэргийн илэн далангүй байгаа юм шиг бидэнд санагдсан Мацуока маань нутаг буцах замдаа Москвагаар орж, төвийг сахих тухай гэрээг тэнд байгуулжээ. Риббентроп над юу бичсэнийг үз л дээ. Мацуокагийн ийм хоёр нүүр гаргасанд түүний бие дургүйцэж байна гэж хариулаад Отт булзаарангуй «Элчин сайдын нууц түлхүүрээр» гэсэн сийлбэр үсэг бүхий албан хуудсан дээр цохисон цахилгааныг үзүүлэв. Риббентроп төвийг сахих тухай Зөвлөлт Японы гэрээ байгуулагдсан талаар гайхаж байгаагаа Японы Гадаад явдлын яаманд хэлэхийг Оттод даалгажээ. Мацуока Германы талаас ойрын ирээдүйд дайн эхэлж болзошгүй байгаа тэр оронтой ийм гэрээ байгуулсныг Риббентроп ойлгохгүй байгаа ажээ. 

	Рихард унтаж байгаа манаачийг сэрээн гэр лүүгээ явахад шөнө бүр орой болсон байлаа. 

	Ридель аавын тухайд гэвэл, өглөө нь оберштурмбанфюрер дээр орж өглөөнөөс эхэлж Элчин сайдын яаманд нүүрс зөөн авчирсан, нууц түлхүүрээр буулган бичигч Эрнст бичээч хүүхэн Урсулатай үдэд хаашаа ч юм явсан, Эрнст эхлээд бүсгүйг нүүрсний цаана хүлээж байгаад цуг явсан... хэмээн ажигласан зүйлсээ мэдээллээ. Ридель аав мэдээллээ дуусах дөхөх үед дуугаа намсган:

	— Ноён Зорге өчигдөр орой шөнө орой болтол ноён Оттын өрөөнд суусан. Арван нэг арван тавд явсан... гэж хэлэв. 

	Майзингер хаалгач өвгөний ямар ч ашиггүй мэдээллийг уйтгартай бичиж аваад энэхүү хичээл зүтгэлтэй атлаа юу ч эс ойлгох, тэнэгдүү өвгөнд зэвүү нь Майзингер Зоргегийн нэрийг дурсах үед уур нь шатан Ридель өөд муухай харцаар ширтэн, царай нь аажмаар чинэрэн хүрэнтэж ундууцан, 

	— Чи аан гэж бай! Тэнэг амьтан! Чи Рейхсфюрэр Гиммлерийг хүртэл тагнадаг болох нь уу?! Ухаан чинь даанч богино байна... Зоргегийн тухай чи миний чихэнд дахиад нэг ч үг бүү дуулгаарай. Зорге энд би л гэсэн үг. Ойлгов уу?.. гэв.

	Өвгөн цэргийн маягаар цэх болон,

	— Мэдлээ! гэж балмагдангуй хариулав. 

	Зорге Берлинд болсон нууц хэлэлцээний тухай мэдээг Төвд илгээв. Нууц түлхүүр бүхий цахилгааныг кемпейтайн нууц төлөөлөгчдийг төөрөлдүүлэхийн тулд хэсэг хэсгээр, янз бүрийн газраас дамжууллаа. 

	1941 оны тавдугаар сарын нэгэнд, бүх тив дэлхийн хувьсгалч тэмцэгчдийн интернациональч эв санааны нэгдлийн өдөр Зорге Төвд илгээх мэдээллээ 

	 

	«Бид өөрийн бүх бодол санаагаар та бүхэнтэй цуг улаан талбай дээгүүр алхлан өнгөрч байна» 

	 

	гэсэн үгээр эхэлжээ. 

	Тэгээд цааш нь Гитлер Зөвлөлт улсын эсрэг аян дайн эхлэхээр эрс шийдээд байгаа юм байна. Гитлер үүнээ оросуудыг үр тариагаа суулгаад дуусмагц эхлэх бодолтой гэнэ. Ургацыг нь германчууд хураахыг хүсэж байна гэдгийг Рамзай мэдээлжээ. Энэ мэдээллийг Японд суугаа Германы элчин сайд Оттоос олж авсан гэдгээ дурджээ. 

	Тэр цахилгаанд бичсэн нь:

	 

	«Гитлер Зөвлөлт улсын Европын хэсгийг түүхий эд, үр тарианы баазаа болгон ашиглахын тулд Зөвлөлтийн эсрэг дайн эхэлж, улмаар бут цохихоор хатуу шийдээд буй ажээ. Дайныг эхэлж болзошгүй эгзэгтэй хугацаа нь: 

	а) Югославыг бут цохиж дуусгах, 

	б) үр тариа суулгаж дуусах, 

	в) Герман Туркийн хэлэлцээ дуусах... 

	«Рамзай» 

	 

	гэжээ.

	Зорге тавдугаар сарын 19-нд Москвад радиогоор мэдээлэхдээ:

	 

	«Зөвлөлт улсын эсрэг 9 арми, 150 дивиз төвлөрүүлэх гэж байна» 

	 

	гэжээ. 

	1941 оны зургаадугаар сарын нэгэнд

	 

	«Германчууд жигүүрээр ороон тойрох арга мэх хийн тусгай бүлгүүдийг бүслэн авч, тусгаарлах эрмэлзэлтэй байж болзошгүй байна» 

	 

	гэжээ. 

	Рихардын гарт чухал мэдээ орж ирсээр байлаа. 

	Токиод суугаа Элчин сайддаа Риббентропын өгсөн заалтыг Зорге бүр тавдугаар сард олж уншжээ. Үүнд:

	 

	«Хэрэв Герман, Зөвлөлтийн хооронд мөргөлдөөн үүсвэл «Японы ямар ч ерөнхий сайд юм уу, Гадаад явдлын яамны сайд Японыг төвийг сахисан хэвээр үлдээж чадахгүй. Тийм мөргөлдөөн үүсвэл япон зүй ёсоор Германы талд орох ёстой. Төвийг сахих тухай ямар ч гэрээ тэнд тус болохгүй» гэж Мацуокагийн өгсөн баталгаа үүнийг хэрэг болбол өөрт нь сануулах хэрэгтэй»

	 

	гэсэн байв. 

	Япончууд үнэхээр ч Зөвлөлт улстай байгуулсан үл довтлох тухай гэрээг юман чинээнд бодохгүй байлаа. Квантуны армийн командлагч генерал Умезугийн хэлсэн үгийн агуулгыг Мияги уламжлав, Умезу хэлэхдээ:

	 

	«Оростой байгуулсан төвийг сахих тухай гэрээ бол зөвхөн дипломат алхам мөн. Арми цэрэг дайны ажиллагаанд бэлтгэхээ өчүүхэн ч сулруулж үл болно. Оростой хийх дайнд бэлтгэхэд гэрээ ямар ч өөрчлөлт үл оруулах тул тагнах, хорлон сүйтгэх ажлаа лавшруулах нь чухал. Зөвлөлт улсын эсрэг хийх дайнд бэлтгэх явдлыг өргөтгөх хэрэгтэй. Тэр дайн шийдвэрлэх үед Японд ялалт авчирна» 

	 

	гэжээ.

	Генерал Умезу энэ үгээ Мацуокаг Москвагаас эргэж ирснээс хоёр долоо хоногийн дараа Квантуний армийн офицеруудын зөвлөгөөн дээр хэлжээ. 

	Доктор Зорге эдүгээ Токиогоос нэг ч өдөр гэсэн хөндийрч болохгүй боллоо. Гэтэл Манжуураас лавтай мэдээ авах хэрэгтэй, Зөвлөлт улсын алс, дорнодын хил дээр юу болж байгааг мэдэх ёстой байлаа. Тэгээд Рихард Манжуур луу өөрийн «анд» төвийн нацист «Фёлькишер бео-бахтер» сонины сурвалжлагч ван Урахыг ятган явуулж дөнгөв. Урах явж ирээд Зоргегийн урьдчилан зөгнөж байсан олон зүйлийг баталж өгчээ. 

	Рихард фон Урахын сэтгүүлийн аяллын тухай, генерал Умезутэй Урахын ярилцсан ярианы тухай Оттод ярив. Үүнтэй холбогдуулан элчин сайд Отт Берлинд явуулсан цахилгаандаа:

	 

	«Синьзин дэх Квантуний армийн командлагч генерал Умезутэй ярилцсан ярианыхаа тухай ван Урах бидэнд мэдэгдлээ. Умезу Япон Оросын төвийг сахих тухай гэрээ байгуулагдсанд баяр хүргэж байна, гэхдээ гурван этгээдийн гэрээ бол Японы улс төрийн бодлогын хөдөлбөргүй үндэс болж өгнө. Герман Зөвлөлт Оросын хоорондын харилцаа өөрчлөгдмөгц Оростой төвийг сахих үзэл бас өөрчлөгдөнө гэж Умезу онцлон тэмдэглэжээ» 

	 

	гэсэн байна. 

	Гитлер зургаадугаар сарын зургаанд Берхтесгаден дахь ордондоо элчин сайд Осимаг хүлээн авч ярилцахдаа Орост халдан довтлохоор Герман нэгэнт шийдсэн гэдгээ мэдээлжээ. Японыг бас энэ дайнд оролцоосой билээ гэж Герман хүсэж байгаагаа Гитлер цухуйлгажээ. Энэ бол гайхалтай сонин байлаа. 

	Энэ тухай ерөнхий сайд хунтайж Коноэд нэн даруй мэдээлжээ. Хозуми Озаки урьдын хэвээр ерөнхий сайд дээр орж гарсаар байсан тул мөн тэр өдөр Элчин сайд Осимын цахилгаан утасны агуулгыг олж мэдэв. Орой нь Зоргег эрж олоод болсон явдлын тухай сэтгэл хямрангуй ярьж, тэгээд шөнө нь агаарын долгионоор бас нэгэн нууц түлхүүр бүхий цахилгаан дамжлаа.

	 

	 

	... Зургаадугаар сарын 22 боллоо. Дайн Токиогийн цагаар өглөөний арван цагт эхэлсэн боловч Зөвлөлт Холбоот Улсад Герман халдан довтолсон тухай мэдээ энд өдөр дунд болсон хойно дуулдлаа. 

	Рихардын ухаан бодол дээд зэргээр түгшин үймэрч, уруу царайлан дүнсийн явах агаад Европоос ирэх мэдээг хүлээнэ. Мэдээ байхгүй тул Гитлер Орост халдаж зүрхлээгүй байж юу магад гэсэн горьдлого ч төрөв. Гэтэл үд дүнд тэр хий горьдлого сарнин арилав. Ням гараг байсан учир Моор олон хүн цугларч бүгд ширээнд сууж байх үед уг мэдээг дуулгавал дуу шуугүй байдал ам халсан маргаанаар солигдож зочид бие биеэсээ өрсөн маргалдана. Зоргегийн өөдөөс харж суусан Анита Моор бас юм ярьж, чухам юу яриад байгааг нь Зорге эс ухаарна. Эцэст гэрийн эзэгтэйн юу хэлж буйг сая л ухаарав. 

	— Фюрер оросуудыг сургахаар шийдсэн нь маш сайн хэрэг гэж Моор хатагтай шивгэнээд

	— Бидэнд тэгтлээ их хэрэгтэй байгаа Хар тэнгисийн эргийн тухай, нефтийн тухай Гитлер хэчнээн ч удаа ярьсан бэ дээ. Оросууд бидний хүслийг хүлээж аваагүй болохоор одоо өөрснөө хариулаг. Бид бүгдийг хүчээр авна. Хар тэнгисийн эргийг хачин гоё гэлцэх юм!.. гэв. 

	Уусан архи дарс, үймэрсэн сэтгэл хоёроос болоод царай нь улайжээ. 

	Рихард Анита Моор өөд хуйхлах адил аягүй хялайн харснаа юу ч хэлсэнгүй. Тэгээд ширээний араас босов. 

	Зорге бүлгийнхээ өмнөөс Төвд радиогоор:

	 

	«Хүнд бэрх энэ цагт бид хамгийн сайн сайхны ерөөлөө дэвшүүлье. Бид бүгд энд үүрэгт ажил төрлөө уйгагүй шургуу биелүүлэх болно» 

	 

	гэж мэдэгдэв.

	РИХАРД ЗОРГЕГИЙН СҮҮЛЧИЙН МЭДЭЭЛЭЛ

	Этгээд зантай эзэн орчин үеийн соёл боловсролыг эс хүлээн дагаж, гагцхүү Японы хуучны зүйлсийг шохоорхох учир түүний зоогийн газар цахилгаан гэрэл байхгүй, зөвхөн лаа асаана. Тийм учраас энд неон гэрлийн оронд жинхэнэ галыг, анхаарал бодлоо төвлөрүүлэх боломж эс олгох дагшаа орилоо хөгжмийн оронд хуучин цагийн зоогийн газрын феодалын маягт нам гүмийг дээрд үзэн таашаах амгалан тайвуу, тохь томоотой налгар хүмүүс цугласан байж ч болох байв. Байшингийн нөгөө өнцгийн тусдаа өрөөнд сямисен хөгжмийн аялгуунд гейш нарын дуулах нь хүртэл бүдэг сонстон, энд ноёлох нам гүмд өвөрмөц маягийн дэвсгэр болж өгнө. Эзний адайр зан түүнийг хохироосонгүй, зоогийн газар нь үй олон хүн ирнэ. 

	Орой боллоо. Нээлттэй цонхоор зөөлөн салхи сэвэлзэж ширээн дээрх цутгамал баг суурьтай лааны дөлийг үл мэдэгхэн хэлбэлзүүлнэ. Лааны дөл танхимын гол хэсэг, бас бүдэгхэн гялталзах сийрс, ширээний ард суугаа хүмүүсийн царай, алсын буланд буй будда бурхны алтан баримлыг гийгүүлнэ. 

	Будда харанхуй сүүдэр хүрээгээр эмжээрлэгдэж галын хурц бус туяанд онцгой гоёмсог харагдана. Тэрчлэн дэргэд нь дүүжлээстэй, алтан шаргал, хар хоёроор хослон зурсан тэнгисийн хясаат эргийг дүрсэлсэн зураг ч үзэсгэлэн гоёмсог харагдах бүлгээ. 

	— Яг л Рембрандт гэсэн үг юм аа гэж Зорге өгүүлэв.

	— Үгүй, энэ бол сүүдрийг шүтэж зурдаг япон маяг. Алт өдөр тармалдуу харагддаг атлаа харанхуйд галын гэрэл тусахаар ёстой үзэсгэлэн гоё шижир татан харагддагийг та анзаарсан уу? гэж Озаки, санал зөрөн дуугарав. 

	Салхины сэрчигнээн лааны дөлийг бөхөлзүүлэхэд Будда гэрэлтэн харагдахаа болив. Озаки хоёр алгаа хавсран хэдэнтээ ташвал үсээ өндөрлөн янзалж самнасан залуу япон бүсгүй орж ирээд үүдэнд зогсов. Озаки цонх хаахыг түүнээс гуйв. Япон бүсгүйг гарсны дараа Хозуми:

	— Одоо яриандаа оръё гэв. 

	Зорге Озаки хоёр хоёулхнаа байлаа. Тэд Киотод өөр өөр галт тэргээр ирж тэр цуунд гарсан чулуутын цэцэрлэг доторх ордонд уулзав. Рихард энд ирэх бүрдээ японы эртний уран бүтээлчдийн урлан бүтээсэн гайхамшгийг хэдэн цагаар бясалган харж суухаас эс буцна. Энэ бол үл давтагдах хосгүй бүтээл бил ээ! Өндөр хэрмэн хананы дотор одон бөмбөгийн тавцан адил том талбар байх нь жижигхэн хайргаар жигд хучжээ. Цэцэрлэг дундуур тармуурт өртөлгүй хоцорсон нарийхан мэдэгдэхтэй үгүйтэй зурвас өвс зурайна. Цэцэрлэгийн гол дунд, цайвар хайрган тэнгис дунд таван том чулуу таван арал адил бүртийх нь сонгодог бүтээл адил ажгуу. Уран бүтээлчид гайхамшигтай хослол чулуут цэцэрлэгийн дотоод энэхүү зохилдоо, цорын ганц зохистой хослол бий болгох санаа төрүүлж өгсөн буй заа. Энд тэнгис далайд яваа адил нирваан дүрийг олсон мэт бүхнийг, ертөнцийг умартан эцэс төгсгөлгүй гөлрөн ширтэж болно... 

	Чулуут цэцэрлэгт зөвхөн орой уулзахаар болзжээ. Европын дайн эхэлснээс хойш Германы сурвалжлагч доктор Зорге оросуудтай илт өдөөнгүй харилцаж, англичуудтай мэндлэхээ больж Францын сурвалжлагч Вукеличтэй ялагдсан үндэсний төлөөлөгчийн хувьд нь их дээрэнгүй ярилцана. Харин гагцхүү япончуудтай хуучин янзаараа энгийн, найрсаг байна. Эдүгээ Вукеличтэй урьдын янзаар Ломайерын зоогийн газар ил сууж таарахгүй байлаа. Рихард нууцаар болзон учрахдаа Нагасакийн гудамж дахь байраа ашиглах болсон авч тэр болгон ашиглаж эс амжина. Тэгээд энэ удаад ч япон андтайгаа Киотод уулзсан нь дээр гэж үзэв. 

	Япон өөртөө гарч ирсэн ашигтай боломжийг ашиглан Зөвлөлт улсын ар талаас Алс дорнод руу цохилт хийх санаатай буй эсэхийг магадлан мэдэх хатуу заалтыг Төвөөс дайн эхэлсэн эхний өдрүүдэд Рихард Зорге авчээ. Үүнийг мэдэх нь онцгой чухал байлаа. Гитлерийн засгийн газар Японыг Зөвлөлт Оростой хийж байгаа дайнд татан оролцуулахыг элдвээр хичээнэ. Төв, Рамзайн бүлгийг тагнуулынхаа бусад бүх ажлыг орхиж тэрхүү гол асуудлыг магадлан мэдэхэд хүчин чармайлтаа төвлөрүүлэхийг тушаажээ. Зорге энэ талаар бүлгийнхээ гол гишүүдтэй, эхлээд Озактай зөвлөлдөхөөр шийджээ. Бий болсон нөхцөл байдалд Япон төвийг сахих нь зүйтэй гэдгийг хамгаалан гаргаж ирэх бүх нотолгоо үгсийг бусад бүх зүйлийн зэрэгцээ бас бодож боловсруулах, хэлэлцэх хэрэгтэй байлаа. Рихард энэ тухай хожим бичихдээ:

	 

	«Япон улс Сибирь лүү цөмрөн орлоо ч гэсэн Зөвлөлт Холбоот Улс Японд халдан довтлох бодолгүй байна. Харин зөвхөн хориглон хамгаалах болно. Оросуудтай дайн хийх нь Японд харалган, эндэгдэл бүхий алхам болох юм. Учир нь Японы эзэнт гүрэн дайн хийснээс дорнод Сибирийн хүнгүй зэлүүд уудам нутгийг л эс тооцдог юм бол улс төр, эдийн засгийн ямар нэг дорвитой хонжоо олж авч чадахгүй. Нөгөө талаас Япон дайнд зууралдвал их Британи, Америкийн Нэгдсэн Улс хоёр уухайн тас баясаж оросуудтай хийсэн тэмцэлд Японы нефтийн нөөц шавхагдмагц Японд хүчит цохилт өгөх эгзгийг андахгүй болно. Хэрэв Гитлер ялбал Сибирь, Алс Дорнод тэртэй тэргүй Японд оногдоно. Тэгэхдээ Японд чигчий хуруугаа ч хөдөлгөх хэрэг үл гарна» 

	 

	гэжээ. 

	Озаки Рихардын гаргаж ирсэн нотолгоог сайшаагаад:

	— Янз бүрийн хүнтэй янз бүрийн үзэл бодлын үүднээс ярилцах хэрэгтэй гэж би бодож байна... Энэ бодлоо дэлгэрүүлж хэлбэл, хэрэв би хунтайж Коноэтэй ярилцдаг юм гэлээ гэхэд бид Оросын хүчийг дутуу үнэлж байна гэдгийг ятган сэнхрүүлнэ. Харин тэнгисийн цэргийн хүчний штабт бол Номхон далайд мөн тэр Англи, Америкийн Нэгдсэн Улсын зүгээс ямар аюул заналхийлж буйг адмиралуудад урьдчилан болгоомжлуулна. Юу гэвэл эзэн хааны армийг Орост будилан сарниж эхэлмэгц Англи, Америк хоёр Японтой гарцаагүй дайн хийнэ гэдгийг үнэмшүүлнэ... гэж нэмж хэлэв. 

	Тэгээд юуны урьд уулзаж ярилцах хэрэгтэй хүмүүсийнхээ нэрийг мөн тэр оройдоо товлож авлаа. Үүнд юуны урьд ерөнхий сайд хунтайж Коноэ «Лхагва гарагийн» уулзалтад оролцогчид Японы «уураг тархины трестийнхэнтэй» уулзах хэрэгтэй болов. «Генро»-гийн ерэн настай гишүүн Сайонзигийн ач хүү хунтайж Кинказүгийн нэр ч бас орлоо. Сайонзи бол одоо хэр нь эзэн хаанд ойр дотно байсаар буй билээ. Хунтайж Кинказу Японы Гадаад явдлын яаманд зөвлөгчөөр ажилладаг дипломатч нарын дунд их нэр хүндтэй хүн байв. 

	Коноэгийн танхимд засгийн газрын нарийн бичгийн даргаар ажилладаг Казами Акика, бас өмнөд манжуурын төмөр замын захиргааны зарим ажилтан, тус орны үйлдвэрийн том эзэд, тэнгисийн цэргийн хүчний гол штабын адмиралуудтай холбоо бүхий зарим хүний нэр оржээ. Мияги бас онцгой түрэмгий үзэл баримталдаг, Зөвлөлтийн Алс Дорнодод халдан довтлох тал баригч жанжин штабын зарим ажилтны нэрийг нэмж хэлэв. 

	Германыг Зөвлөлт улсад халдан довтолсны дараагаас эхлэн Берлин Японд шахалт хийж эхэллээ. Гитлер англичуудын эсрэг байлдаж буй цэрэг дайны холбоотонтой болж авахыг хүсэн, сүүлийн саруудад японы түрэмгийллийг Сингапур өөд хандуулахыг элдвээр хичээж байсан болохоор одоо бодлоо яаралтай өөрчлөх хэрэгтэй болов. Эдүгээ нөхцөл байдал өөрчлөгдсөнөөс Японы цэргийн машиныг өөр зүг, Оросын зүг эргүүлэх хэрэгтэй боллоо. Энэ асуудлыг хэн хэнээс илүү Риббентроп эрхлэн зорьсон зорилгодоо түргэн хүрэхийн тулд элдвээр мэргэжин, овжин болж эхэллээ. Тийнхүү нэг бол хазагч могойн үүрэг гүйцэтгэн хуурч мэхэлж айлган сүрдүүлж, түргэн ялна гэж амлан, үгүй бол ятгаж, уг хэрэг нэгэнт шийдчихсэн юм аятай ум хумгүй яаруулан тэвдүүлнэ. 

	Риббентроп, Эйген Оттоор дамжуулан ажиллаж байсан учир Элчин сайдын ойр дотнын зөвлөгч болсон Зорге ар хударгаар үйлдэж буй олон нууц зүйлийн аман дээр нь сууж авчээ. Зорге зорьсондоо хүрч, түрэмгийлэгч хоёр гүрнийг хуйвалдуулахгүйн тулд элчин сайдтай ярилцсан итгэлт дотно ярианыхаа үеэр фашист дипломатчидын учир шалтагт эргэлзэх болгосон хурц нотолгоонууд гаргаж Япон Германы хооронд үл итгэлцэх, муудалцахын яс хаяна. Ийнхүү оюун ухааны ширүүн тэмцэл эхлэв. Тэр тухай Зорге хожим ярихдаа:

	 

	«Гагцхүү манай бүлгийн үйл ажиллагааны ачаар Япон Зөвлөлтийн хоорондын эвтэй харилцаа он удаан жил хэвээр байж чадна гэж би ерөөс бодоогүй байна. Гэвч эвтэй байхад бидний ажиллагаа тус болсон баримт бол мадаггүй хэвээр үлдэнэ. Тийм болохоор тагнуул гэж төлөв нэрлэгддэг тэр хүмүүсээс үзэл суртлын маань үндэс биднийг ялгаатай болгож байна...» 

	 

	гэжээ. 

	Зөвлөлт улсын эсрэг дайн эхэлсэн эхний өдөр Риббентроп Берлинд Японы элчин сайд генерал Осимаг урьж уулзжээ. 

	Сайд их нялуун эелдгээр:

	— Япон улс өмнөд тэнгис рүү ахих нь асар их ач холбогдолтой нь мэдээж. Гэхдээ тийм тулалдаанд бэлэн зэлэн болж яг гүйцээгүй байгаа байдлаа харгалзан үзээд, одоохондоо та бүхэн Оросын асуудлыг шийдэн Германд нэгдэж Зөвлөлт улсын эсрэг хийж буй дайнд хамсаж болох сон билээ. Оросыг түргэн хугацаанд сүйрэн унасны дараагаар Япон ар талаа баталж аваад тэр цагт урагшаа туйлын чөлөөтэй ахиж болох юм гэж мэдэгджээ. 

	Осима энэ тухай Токиод мэдээлж ярианы агуулга Озакид тодорхой болжээ. Тэгээд үгийн далимаар аятай хунтайж Коноэд:

	— Ноён Гитлер, эдүгээ манай Гадаад явдлын яамны сайдад тэс ондоо юм ярьдаг болжээ. Германчууд бидний ар талыг умар зүгт батлагдсан гэж итгүүлдэг байлаа. Тэд биднээр агуйнаас барсын зулзага бариулах гэж хүсэж байгаа юм биш биз?.. гэж хэлэв. 

	Түдэлгүй Эйген Отт Берлинээс нууц түлхүүрээр тайлан унших цахилгаан хүлээж авсан нь итгэмжлэгдсэн явцуу хэдэн хүнээс бусад хэнд ч хаана ч задруулж үл болох, хэзээ язааныхаараа маш нууц ажээ. 

	Түүндээ Риббентроп бичихдээ:

	 

	«Япон улсыг Зөвлөлт Оросын эсрэг яаралтай үйлдэл хийлгүүлэхийн үүднээс өөрийн засгийн газартаа нөлөөлнө гэдэг тухай би элчин сайд Осиматай тохиролцлоо. Тиймийн учир Японы засгийн газар, тус орны нөлөө бүхий хүмүүст нөлөөлөх чиглэлээр өөрийн зүгээс бололцоотой бүхнийг хийхийг хүсэж байна. 

	Хэрэг явдлын түргэн даамжирч буйг харгалзан Япон улс Зөвлөлт Оросын эсрэг цэрэг дайны ажиллагаанд орох тухай эргэлзэж гуйвалгүй шийдэх ёстой байна. Оросыг ялагдсаны дараа Оросын эсрэг хөдөлбөл Японы ёс суртахуун улс төрийн байдлыг ганхуулахаас цаашгүй гэдгийг яриандаа заагтун. 

	Риббентроп» 

	 

	гэжээ. 

	Риббентропын цахилгааныг уншиж үзээд Зорге: 

	— Эд ер юу хийж байна аа! Нэг ингэ гээд л, нэг болиод л! Эд ер юу бодож байна аа? Нэг Сингапур, нэг Благовешенск гээд л! Манай яаманд ер нь баримтлах чиг шугам гэж байна уу?! гэж дуу алдав. 

	Зорге Германы Гадаад явдлын яамны тууштай бус байдалд зориг орж, юуны урьд Берлиний байр төрх зөв зохистой биш байна гэсэн эргэлзээг Оттод төрүүлэхийг хичээв. Гэхдээ хэрэг явдал Зоргед ашиггүй байдлаар газар авч байлаа. Япон улс Зөвлөлтийн эсрэг дайнд туйлын тодорхой бэлтгэж байв. Дайнд орохын дохио нь Москвагийн уналт болох учиртай байв. Зорге Төвд радиогоор мэдээлэхдээ: 

	 

	«Москваг эзлэгдвэл Япон дайнд орох гэж байна...» 

	 

	гэжээ. 

	Нэг удаа Отт, Мацуокатай ярилцахаар яваад сэтгэл нь их хөдлөнгүй ирж, Рихардыг өрөөндөө урив.

	— Мацуока юу гэж хэлснийг чи мэдэж байна уу? хэмээн Эйген Отт сэтгэл хангалуун хоёр алгаа хооронд нь үрээд «Энэ мөргөлдөөнд Япон улс удтал төвийг сахисан байдалд байж чадахгүй» гэсэн шүү. Яг ингэж хэлсэн... Бид хоёрын ярилцаж байх үеэр Осимагийн цахилгааныг сайдад авчирч өгсөн. Түүндээ Риббентроп, Оросууд Алс Дорнодоос цэргээ татаж байгааг урьдчилан анхааруулсан байна. Мацуока тэр цахилгааныг над өөрөө уншиж өгсөн гэв.

	Чи тэгээд иймэрхүү тэнэг юманд итгэж байна гэж үү? гэхэд

	— Огтхон ч үгүй. Тэр бүхэн ямар хамаатай юм бэ! Хамгийн гол нь японыг байлдуулах хэрэгтэй... Ингэхэд байна аа, Оросын элчин сайд Сметанин байдлыг туршиж үзэхээр Мацуока дээр хүрч ирсэн. Түүнд Мацуока юу гэж хариулсан гэж санана? Япон-Зөвлөлтийн төвийг сахих тухай гэрээг Москва, Берлиний хоорондын харилцаа өөр байсан үед байгуулсан. Японы улс төрийн бодлогын үндэс нь гурван этгээдийн гэрээ болж өгөх учраас Зөвлөлт-Японы гэрээ хүчин төгөлдөр байхаа больсон гэж хэлсэн байна. Энэ юу гэсэн үг болохыг чи төсөөлж байна уу? Би Риббентропт нэн даруй мэдээлнэ... гэв. 

	Элчин сайд Отт Берлин рүү явуулсан цахилгаандаа:

	 

	«Япон улс коммунист нартай тэмцэхийн тулд Германтай хүчээ нэгтгэхийн үүднээс Зөвлөлт улстай харилцах харилцаагаа өөрчлөхөд бэлхэн байгааг танд мэдээлэхдээ би сэтгэл хангамжтай байна. Дорнод Сибирь дэх коммунист дэглэмийг устгах зориг эрмэлзэл дүүрэн буй япон улс Дорнод Сибирийн нөхцөл байдлын даамжралыг анхааралтай ажиж байна» 

	 

	гэжээ.

	Дараа нь дахиад нэг мэдээлэл, тэгэхдээ энэ удаа Берлинээс Токиод иржээ. Риббентроп Токиод суугаа элчин сайддаа мэдээлэхдээ:

	 

	«Японы цэргийн атташе хурандаа Ямада, эзэнт гүрний сөрөг тагнуулын газрын дарга генерал Лахузентай уулзаж, Зөвлөлт улсын эсрэг Алс Дорнодод, юуны урьд Байгал нуурын хувь нутгуудад хорлон сүйтгэх ажил хийхэд японы жанжин штаб бэлхэн байна» 

	 

	гэжээ. 

	Цэргийн хуйвалдаан тодорхой хэлбэрээ олж эхэллээ. Үүнийг Мияги баталж өгөв. Цахарт байгаа цэргийн командлагч генерал Амакасуд Оростой хийх дайнд бэлтгэх заалт өгчээ. Түүний зорилт бол Ар Монголын нутгаар дамжин Улаанбаатар, Байгал нуурын тийш хөдлөх явдал мөн гэдгийг Мияги штабын нууц түлхүүр баригч бичээчээр уламжлан магадлан мэдэж авчээ... Тэгээд Цэргийн яамны сайд Тозио: «Чавга болж гүйцсэн болохоор бидний хөл дор өөрөө унаж ирнэ...» гэсэн далд утгатай үг хэлсэн байна. 

	Эдүгээ шөнө бүр, заримдаа өдөр дунд Макс Клаузен долгионоор мэдээ гаргаж нууц цахилгаан дамжуулдаг боллоо. Мэдээнүүд сэтгэл тайтгаруулам биш байдаг байлаа. Тэгтэл харанхуйн дунд хурц гэрэл зурсхийхийн адил гэнэт горьдлого төрсөн нь Японы засгийн газрынхны хүрээн дэх эргэлзээ даамжирч онц яарахын хэрэг байна уу даа, үгүй юу? гэж эргэлзэх болов гэж Озаки хэлэв. 

	Зорге өглөө бүр сэрэхдээ Японы цэрэг гэнэт өнөө өглөө Орос руу довтолчихсон байвал яана аа? гэсэн бодол төрнө. Тэгтэл Озакигаас дохио ирж, яаралтай уулзах хэрэгтэй байна гэсэн байв. Озаки Рихард руу Нагасакийн гудамжнаа хүрч ирлээ. Эхлээд такси дотроо хаягаа санаж ядсан мэт саатсанаа бүгд амгалан тайван гэсэн сайны дохио болох сэрүүвч дэх баглаа цэцгийг олж харав. Рихард өөрийн итгэдэггүй байсан ажилтан Омаха бүсгүйг урьдчилан явуулаад Хозуми, Рихард хоёр хоёулхнаа үлдлээ. 

	Озаки цэргийн зохицуулах зөвлөл долоо хоногийн турш өдөр болгон хуралдаж энэ бүх зөвлөгөөн долоодугаар сарын хоёронд эзэн хааны нууц зөвлөлийн хуралдаанаар шувтарлаа гэдгээр яриагаа эхлэв. Хуралдаанд хунтайж Коноэ, цэргийн яамны сайд Тозио, жанжин штабын дарга Сугияма, тэнгисийн флотоос адмирал Нагано болон бусад олон хүн суулцжээ. Эзэн хаан хэдийгээр аажим халуун төөнөж байсан ч гэсэн хотоос гадагш орших ордноосоо зориод хүрч иржээ. Энэ бол эзэн хааны ордонд өглөөний арван цагт эхэлсэн чанартаа нууц бага хурал болов. 

	Озаки товчхон ярьж, олж мэдсэн зүйлсээсээ голыг нь дурдав. Эзэн хааны ордонд гаргасан шийдвэрийг цээжээрээ тоочлоо. 

	 

	«Япон улс их Азид харилцан цэцэглэл бадралын хүрээ тогтоох зарчимдаа үнэнч хэвээр байна... 

	 

	«Герман-Зөвлөлтийн дайныг бидний үзэх үзэл Ром-Берлин-Токиогийн тэнхлэгийн үзэл санаагаар тодорхойлогдож байгаа ч гэсэн бид нэгэн хэсэг хугацаанд өөрсдийн санаачилгын үүднээс энэ дайнд оролцохгүй байх болно. Гэхдээ Зөвлөлт улсын эсрэг дайнд нууцаар зэвсэглэх арга хэмжээ авна. Тэр завсар маш хянуур хашир байдлаар дипломат хэлэлцээ хийж байх болно. Хэрэв Герман-Зөвлөлтийн дайн Японд таатай байдлаар эргэх юм бол Япон улс умардын асуудлыг шийдвэрлэхийн үүднээс зэвсэг хэрэглэнэ...»

	 

	«Германы санал болгож байгаачлан Оросын эсрэг дорно зүгээс эрс шийдэмгий нэн даруй хөдлөхөөс одоодоо булзаарах нь зүйтэй гэж Нууц зөвлөл үзэж байна.» 

	 

	гэжээ. 

	Нууц Зөвлөл дээр Номон хааны тухай дурссан гэдгийг хэлснээр Озаки мэдээллээ дуусгав. Юу гэвэл Халхын голд ялагдсан нь цэргийн эрхтнүүдийг оросуудтай ихээхэн хянуур болгоомжтой хандах болгожээ. Үүний хамт армийг сэлбэхийн тулд нэг сая бэлтгэл цэрэг нууцаар дайчлахаар шийдвэрлэжээ. 

	Олж авсан мэдээгээ Төвд нэн даруй дамжуулах хэрэгтэй байсан учир Зорге яаравчлав. Япон хүлгэлзэж, нэн даруй довтлох гэж зэхээгүй байна. Зөвлөлт-Германы фронт дээрх тулалдаан хэрхэн шувтрахаас олон зүйл шалтгаалах ажээ гэдэг дүгнэлтийг Зорге хийв. 

	Эзэн хаан суулцсан нууц зөвлөлийн хуралдаан болсон тухай Зорге элчин сайдын яаманд тодорхой болохоос аль түрүүн олж мэдсэн байлаа. Элчин сайд хуучин мэдээллээ үндэс болгон Берлинд бичихдээ: 

	 

	«Японыг дайнд аль болох ойрын хугацаанд оруулахын тулд бүх хүчин чармайлтаа тавьж байна. Энэ тун удахгүй болно гэдгийг цэрэг дайны бэлтгэл харуулж байна» 

	 

	гэжээ.

	Түдэлгүй Элчин сайдын яаманд бас зарим нэг сэхээ оруулав. 

	Отт Берлинд мэдээлэхдээ:

	 

	«Сүүлийн өдрүүдийн турш Японы танхимд штабын даргын оролцоотойгоор олон удаагийн зөвлөгөөн боллоо. Гэхдээ Орос-Германы дайнд оролцох талаар тодорхой шийдвэр гаргаагүй байна. Орост халдан довтлох эрчимтэй бэлтгэл эхэлсэн гэдгийг армиас ирсэн мэдээ баталж буй авч хэрэв Орос Алс Дорнодод эрс сулран доройтохгүй бол уг бэлтгэл дор хаяхад гурван долоо хоног үргэлжилнэ. Ултай мэдэгдсэн нууц мэдээний ёсоор бол Хятад дахь цэрэг дайны байдлыг дордуулахуйц тийм зүйл юу ч хийхгүй байх нь зүйтэй гэж ерөнхий сайд Коноэ, танхимын олонх гишүүн үзэж буй ажээ. Энэ бүхэн нь Умар зүг Японы хийх ажиллагаанд саад болж болзошгүй юм»

	 

	гэжээ. 

	Берлинд явуулах тэр цахилгааныг хянан засварлаж өгөөч гэж Оттын гуйхад Рихард дуртайяа зөвшөөрөв. Оттын энэ мэдээлэл Зоргед байсан мэдээг баталж өглөө.

	Зорге Элчин сайдад цахилгаан утасных нь эхийг засварлаад эгүүлж өгөхдөө:

	— Хөөрөн баясах арай эртдэж байна гэж би чамд хэлж байгаагүй бил үү. Хөөрөн хөвсөрч, өнөө маргаашгүй дайнд орно гэж амлах нэг хэрэг, жинхэнэ ажил хэрэгт орно гэдэг тэс ондоо хэрэг. Энд шийдвэрлэх гол үг цэргийнхэнд байгаа шүү дээ. Тэдэнд учир байдал мэдэгдэж байдаг биз ээ. Зургаан долоо хоног болохоос цааш Алс Дорнодод дайн эхлэхгүй гэдэгтэй бид эвлэрэх ёстой... гэж хэлэв. 

	Хоёр хоногийн дараа гэхэд тэр мэдээ хэдийн Москвад хүрсэн байлаа. 

	Гэхдээ Зөвлөлтийн Алс Дорнодын хил дээрх түгшүүртэй байдал намжсан зүйлгүй байлаа. Японы цэргийн эрхтнүүд Зөвлөлт Оростой хийх дайнд бэлтгэсээр буй тухай мэдээлэл Рамзайд янз бүрийн шугамаар орж ирсээр байв. 

	Хурандаа Крейчмер Берлинд явуулах илтгэлээ бэлтгээд, Элчин сайд Оттод өгөхөөсөө урьд Рихард Зоргед үзүүллээ. Хуурай замын цэргийн жанжин штабын дарга, хурандаа генерал Гальдерт цэргийн атташе илтгэхдээ:

	 

	«Японы армид бэлтгэл цэрэг татах ажил их удаашралтай, нууцаар эхэлснээ эдүгээ өргөн далайцтай болж» нууцлан далдлахын нөхцөлгүй болж байна. Наймдугаар сарын дундуур үе хүртэл 25-аас 45 насны 900 мянга орчим хүнийг цэрэгт татсан байх ёстой гэжээ. Орос хэл мэддэг хүмүүсийг цэрэгт татахад онцгой анхаарал тавьж байна. Эхний ээлжийн цэрэг татлага шувтарсны дараа армид дахиад таван зуун мянган бэлтгэл цэрэг татах бололтой. 

	Цэрэгт татагдсан бэлтгэл эрчүүдийг долоодугаар сарын 10-наас эхлэн Тяньзин, Шанхайд явуулж эхэллээ. Итгэж болох мэдээнээс үзвэл, Зөвлөлт улсын эсрэг хийх цэрэг дайны ажиллагаанд оролцуулахын тулд Умард хятадад байгаа Японы ангиудыг гаргах гэж буй бололтой. 

	Зөвлөлт улсын эсрэг цэрэг яаралтай бэлтгэх «Кан току эн»-ий үндсэн дээрх Японы байлдааны төлөвлөгөөний тухайд гэвэл одоогоор тодорхой юм алга. Япончууд Владивостокийн хавиар, түүнээс жаахан хойгуур халдан довтлохоор хязгаарлах бололтой. Үүний хамт Манжуур Читын төмөр замын дагуу Байгал нуурын чиглэлээр, Хаалганы хавиас Ар Монголоор дамжин шулуухан умар зүг довтолгоо хийх болно. 

	Хөдлөх цаг нь одоохондоо тодорхойгүй байна. Цэрэг жигдрүүлэх ажил наймдугаар сарын дунд үе хүртэл үргэлжлэх болов уу гэж үзэж болно. Германы цэрэг Москваг авмагц Япон хөдөлнө гэж генерал Окамото олон удаа хэлсэн» 

	 

	гэжээ. 

	Зорге Крейчмерт хэлэхдээ:

	— Хэрэв би та байсан сан бол «Кан току эн»-ийн агуулгыг тодорхой бичих сэн. Түүнийг хэрхэн хэрэгжүүлэн биелүүлж байгааг Берлинд мэдэж байгаа нь юу л бол доо. Жишээ нь гэхэд Квантуны бүлэглэлд тус тусдаа арми байгуулагдаж буйн тухайд гэвэл биеэ даасан гурван фронт ажиллаж болно. Түүнийг Генерал Гальдер юуны өмнө мэдэх учиртай гэв. 

	— Таны хэлдэг эгээн зөв, доктор Зорге, нээрэн фронт бүрийн зорилтыг харуулах хэрэгтэй байлгүй яах вэ. Тэд их сонин бодож боловсруулсан байгаа юм. Хар л даа гэж хэлэхэд хурандаа Крейчмер Зөвлөлт улсын Алс Дорнодын нутгийн штабын газрын зургийг гаргаж ирэв, «Кан току эн»-ий төлөвлөгөөний тухай, тэрчлэн Зөвлөлт улстай хийх дайны байнгын төлөвлөгөөний тухай Рихард зэгсэн дэлгэрэнгүй мэдээлэл олж авч амжив. «Кан току эн»-ийн төлөвлөгөөг зохиогч нь Японы жанжин штабын дэслэгч генерал Томинига байлаа. Түүнд одоо болж байгаа Зөвлөлт-Германы дайныг харгалзан үзэх замаар Зөвлөлт улсад халдан довтлох бүх талыг хамарсан төлөвлөгөө яаралтай зохиох даалгавар өгчээ. Бэлтгэл цэрэг дайчилсан, Квантуны арми дайны өмнөх үеийн орон тоонд шилжсэн энэ бүхэн нь «Кан току эн» төлөвлөгөөний нэг хэсэг байлаа. Рихардад зарим армийн хийх цохилтын чиглэл тодорхой бус байлаа. Гэтэл одоо Крейчмер японы жанжин штабын стратегийн нууцыг дэлгэн харуулав. 

	Эзэн хааны баталсан «Кан току эн» төлөвлөгөө жанжин штабын байлдааны хэлтэст хадгалагдаж байлаа. Түүнийг биелүүлэхийн үүднээс Манжуурын хил дээр Японы цэрэг бөөгнөрчээ. Энэ бүхэн нь Зөвлөлт Холбоот Улсын эсрэг, Зөвлөлтийн ард түмний эсрэг чиглэжээ. Зөвлөлт улс, зөвлөлтийн ард түмний энхийн харуулд улаан армийн хамт коммунист хүнийхээ эрхэм нандин үүрэгт туйлгүй үнэнч, цуцахыг үл мэдэгч Рамзай тэргүүтэй эрс туйлбартай, шургуу хүмүүс зогсож байлаа.

	Төлөвлөгөөг хэчнээн овжин ухаалаг зохиосон ч гэсэн одоодоо зөвхөн төлөвлөгөө чигээр үлдэж, японы цэргийн эрхтнүүдийн энэ төлөвлөгөөг хэрхэн хэрэгжүүлэн биелүүлж байгааг ажин хянах зорилт Рамзайн өмнө тавигдлаа. Зөвлөлтийн ард түмний зориг баатарлаг тэмцэл түрэмгийлэгчдийн хар санаа, тооцоог тасалж байна гэдгийг Зорге хэрэг явдал даамжрахын хэрээр улам бүр лавтай итгэж байлаа. 

	Зөвлөлт-Германы фронт дээрх ажил төрөл ямар байгааг битүүхэн туршихын тулд наймдугаар сард Элчин сайд Отт дээр Цэргийн яамны сайд Тозио айлчлан иргээ. Халзан толгой, ширвээ өтгөн сахал, хоорондоо хол залирхуу нүдтэй тэр генерал Элчин сайдад энгийн хувцастай бараалхсан нь капиталаа эргэлтэд оруулахаас өмнө түнш нар маань дампуурчихгүй байгаа гэдгийг магадлан мэдэхийг улайран хүсэж буй хашир худалдаачинтай төстэй ажээ. 

	Рихард Зорге тэр хоёрын ярианд орчуулагчаар оролцож фронт дээр ажил үйлс туйлын бүтэмжтэй байгаа, Москвагийн хувь заяа урьдчилан шийдэгдсэн. Фронтоос ирсэн сүүлчийн мэдээ гэвэл ийм байна гэж генерал Тозиод үнэмшүүлэх гэж улайран зүтгэж буй Оттын үгийг Зорге ярианы үеэр дэлгэрэнгүй орчуулж өглөө. Зоргегийн үг аялгуунд итгэл төгс бус өнгө байгааг генерал анзаарснаас юм уу, аль эсвэл амжилтаа хэмээс хэт магтан дэвэргэхэд Зорге орчуулгаараа бас багагүй дөхөм үзүүлсэн сэлт нь Тозиог нэг л хаширлан хянуурлах болгож, Гитлерийн дэлхийг эзлэх дайн нь нэг л бүтэхгүй дэг ээ! гэж бодогджээ. Тозио генерал Оттын үгэнд итгэсэнгүй бололтой, сэтгэл гонсгор буцав. Тэгээд түдэлгүй цэргийн яамны сайд Берлинд бүх учир байдлыг яг мэдэх хүнээс нь шууд ул үндэстэй олж мэдэхийг Осимад даалгав. 

	Осима тун их удалгүй хариу ирүүлжээ. Түүнийг нь германы нууц түлхүүрчид тайлан уншиж амжжээ. Японы Элчин сайд Берлинээс радиогоор мэдээлэхдээ:

	 

	«Орос дахь Германы цэргийн довтолгооны хурд удааширсан нь наймдугаар сарын эхээр над тодорхой боллоо. Довтолгооны товлосон хугацаа бүтэхгүй байна. Москва, Ленинградыг товлосон хугацаандаа эзлэн авч чадсангүй. Би таны даалгавраар ноён сайд фон Риббентропт хандаж, юу болж байгааг тайлбарлаж өгнө үү гэж гуйсан юм. Уг ярианд Германы зэвсэгт хүчний дээд командлалын штабын дарга ноён фельдмаршал Кейтелийг урьж оролцууллаа. Ноён фельдмаршал тайлбарлахдаа, довтолгооны хурд удааширсан нь харилцаа холбоо их сунаж, ар тал тэргүүний ангиудаас хоцорсноос болж байна. Төлөвлөгөө, тулалдааны жинхэнэ өрнөл хоёрын хоорондын зөрүү гурван долоо хоног болж байгаа нь ийм том компанид ултай нөлөө гүйцэтгэхгүй гэлээ» 

	 

	гэжээ. 

	Нийт улс орны адилаар манай Алс Дорнодын хувь заяаг эдүгээ Зөвлөлт-Германы фронт дээр, Москвагийн дэргэдэх тулалдааны талбарт шийдвэрлэж байна гэдгийг Зорге ойлгож байлаа. Бүх юм Зөвлөлтийн цэргийн тэвчээр хатуужлаас, нацист араатнуудыг зогсоон, тэднийг Зөвлөлт Оросын нутгийн гүн рүү нэвтрүүлэхгүй байх гэдэг энэ бараг боломжгүй зүйлийг хийж гүйцэтгэх чадвараас шалтгаалж байлаа. Түүний хамт зөвлөлтийн цэргийн командлал Алс Дорнодоос цэргийнхээ нэг хэсгийг татаж, өрнө зүг аваачиж чадах эсэхээс Москвагийн хувь заяа шалтгаална гэдгийг Зорге бас ойлгож байв. Гэтэл ингэхийн тулд энэ жил Япон Оростой дайн эхлэх гэсэн бодолтой байна уу, үгүй юу гэдгийг Зөвлөлт улс мэдэх ёстой билээ. 

	Японы цэргийн эрхтнүүдийн бодол есдүгээр сарын эхээр тодров. Рихард эхлээд уулзах хэрэгтэй байна гэсэн дохиог Озакигаас хүлээж авлаа. Тэгээд өдрийн цагаар «Империал» зоогийн газар уулзлаа. Рихардыг хаалгаар орж ирэхэд Озаки нэгэнт ширээний ард сууж байлаа. Гадаа бүгчим халуун байсан ч гэсэн зузаан шил зоогийн газрын сэрүүнийг барьж чадна. Ягаан хөшиг татсан ангал мэт нарийхан цонх гэрлийг хомсхон оруулах учир тасалгаанд сэрүү татсан таатай бүдэг гэрэлтэй байх бүлгээ. 

	Англи архи тэн хагас хольсон жимсний сэнгэнэсэн хүйтэн шүүс ууж аар саар хэрэгтэй хэрэггүй яриа дэлгэснээр яагаад ч юм японы эртний яруу найрагчдын тухай дурсаад Озаки Хитомарын уянгын шүлгээс:

	 

	Агч моддын навчис тасран

	Хас мөчрөөр буухиалан өмнө минь унана. 

	Хөлийн доорх навчсыг үзээд би 

	Холын чамтайгаа хамт өнгөрүүлсэн 

	Мөрөөсөлт өдрүүдээ эргэн дурснам!.. 

	 

	гэж цээжээрээ уншлаа. 

	Рихард тамхиа асаахаар галаа өгөөч хэмээн асаагуур луу тонгойвол Озаки шүлгээ уншсан чигээр аятай:

	— Эзэн хааны суулцсан Нууц зөвлөлийн хуралдаан түрэмгийлэн эзлэх бодлогын чиглэлийг тодорхойлов. Сонсож бай... гэж шивнэн хэлэв. 

	Тэгээд Озаки Нууц зөвлөлийн шийдвэрээс хэсэглэн эш татаж эхлэв. Озаки тэмдэглэлийн дэвтэр үл хэрэглэв. Энэ бол тагнуулч хүний хосгүй сайхан чанар бил ээ!

	«Япон урд зүг давших бодлогоо хэвээр явуулж байна» Энэ бол нэгдүгээрт... гэснээ Хозуми Озаки хэдэн мөр шүлэг уншаад шүлгийн өргөлттэй үеийг цохин тааруулах адил гараа хөдөлгөн цааш залгаж, хоёрдугаарт: «Хэрэв аравдугаар сарын дундуур гэхэд найдвар тасарч, бидний шаардлагыг Америкийн Нэгдсэн Улс хангах юм бол бид Америк, Англи, Голландын эсрэг дайнд бэлтгэх ёстой». Гуравдугаарт: «Үүнтэй уялдан «Оцу» «Кан току эн»-ий төлөвлөгөө хойшлогдож байна» Миний ярих юм дууслаа. Өмнөд тэнгисийн чиглэлээр хөлөг онгоцнууд удахгүй хөдлөх гэж байгааг Мияги баталж байна билээ. Өчигдөр түүнтэй уулзалдсан гэв. 

	Зорге янжуураа татаж дуусаад салах ёс гүйцэтгээд гарч одов. Уг мэдээлэл цэргийн эрхтнүүд, засгийн газрын хүрээнийхнээс орж ирсэн урьдын мэдээллүүдтэй зөрсөн учир ахин дахин нягтлан шалгаж үзэх хэрэгтэй боллоо. Рихард танхим дундуур яаралгүй явж гараад ойролцоох автомашины зогсоолын дэргэдэх гол хаалганы хаалгачаас машиныхаа түлхүүрийг авч хуучин «оппель»-доо суугаад Элчин сайдын яам өөд явлаа. 

	Зорге Элчин сайдын албан тасалгаанд урьдчилан дуулгалгүйгээр шулуухан орж:

	— Чи сонин юм дуулав уу? Японы хөлөг онгоцнууд чиглэлээ өөрчилжээ. Камчаткт буухаа больсон гэнэ гэж Оттоос асуув. 

	Элчин сайд Отт тэр бүгдийг мэдэж байлаа.

	— Энэ удаад чи надаас түрүүлж чадсангүй. Берлинд явуулахаар миний юу бичсэнийг үз л дээ хэмээн инээмсэглэв. 

	Эйген Отт фон Риббентропт илтгэхдээ:

	 

	«Хунтайж Коноэ-ийн танхим Зөвлөлт улсын эсрэг чиглэсэн цэрэг дайчилгаа өргөн зохиохоор шийджээ. Үүний хамт ерөнхий сайд Коноэ танхимынхаа доторх үнэн мөнөөр сэтгэгчид гэгчийг үлэмж хүчтэй болгож, Өмнөд тэнгисийн асуудлыг шийдэх гэсэн тэнгисийн цэргийн удирдлагын санал бодол руу хэлбийж байна. Энэ нь умар зүг хөдлөхөд их бэрхшээл бий болгож байна. Армийн командлал ч гэсэн Зөвлөлт улстай нэн даруй холбоогоо таслах хүсэлгүй байна. Хятадад дайн хийж, тэнд хүч сульдсан японы арми зөвлөлт оросын эсрэг өвлийн аян хийж барахгүй гэсэн шалтаг зааж байна. Германых шиг ийм айхавтар хүчтэй армийн эсэргүүцлийг оросууд тэвчээр хатуужилтай эсэргүүцэн тэсэж буйг харгалзан үзээд германы армийг өвөл болохоос наана орост шийдвэрлэх амжилт олж чадна гэдэгт Японы жанжин штаб эргэлзэж байна. 

	Квантуны армийн ой тойнд одоо болтол хоногшин үлдсэн 1939 оны Номон хааны явдлын тухай зүрхэнд нь шар ус хураасан хүнд дурсамж Жанжин штабын бодолд нөлөөлж байна. 

	Зөвлөлт улс Украины фронтоо бут цохигдлоо ч Иранд сөрөг давшилт хийхийн үүднээс3 Кавказын фронт дээр цэргээ буулгах чадвартай байсан нь Оросын армийн хүчин чадлыг дөвийлгөж үзэх үзлийг батжуулав. 

	Хэрэв Орост дайны нөхцөл байдал эс өөрчлөгдөн, Орос өрнө зүгт ялагдал эс хүлээх ахул Зөвлөлт улсын эсрэг хөдлөхөө нэгэн хэсэгтээ хойшлуулах шийдвэрийг эзэн хааны штаб сүүлийн үед гаргасныг би баттай эд сурвалжаас олж мэдлээ» 

	 

	гэсэн байв. 

	Элчин сайд энэ цахилгаанаа маш чухал ач холбогдолтойд үзсэн учир цэргийн атташег бас түүнд гарын үсгээ зурна уу гэж гуйв. 

	Рихард ч гэсэн ийм мэдээг удаашруулж болохгүй байлаа. 

	Зоргег Нагасаки гудамжинд гэртээ ирж ажилдаа орох үед үдэш орой болчхоод байв. Ширээн дээрх ягаан луун хээтэй бүрхүүл бүхий чийдэнгээ юуны урьд асаагаад цонхонд ойртуулан тавьсан нь яаралтай холбоо барих хэрэгтэй байна гэсний дохио юм. Энэ бол Клаузен машинтайгаа ойр хавиар гарч болзошгүй гэж тэр билээ. Макс буцах үедээ төлөв Рихардын байшингийн гадуур өнгөрнө. 

	Зорге номын тавиур дээрээс Германы талаарх тоо бүртгэлийн лавлах «Ярбух, 1935 он» гэсэн яггүй ноорч салбарсан ном аваад хуанли руу харвал өнөөдөр 1941 оны есдүгээр сарын 14 байх агаад тэгээд номынхоо хуудсыг эргүүлэн хэрэгтэй хуудсыг олов. Хуучин лавлах Зоргед үнэнч, шударгаар зүтгэсээр байв. Энэ бол нууц нэвтрүүлэг хийх өдөр тутмын өвөрмөц түлхүүр байсан учраас илрүүлж олж болохгүй, тэгээд нэвтрүүлэх бүрд шинэ, мадаггүй түлхүүр болж өгнө. Мөн яг ийм лавлах холбоочин Клаузен, Бранко Вукелич нарт байсны дээр мэдээж бас Хаборовск, Владивостокт суугаа нууц түлхүүр тайлж уншигчдад ч байлаа. Хуанлийн өдөртэй нийцэх хуудасны тоог л заах хэрэгтэй. Нууц түлхүүрийн цаашдын нь бичлэг тийм их төвөггүй тэр дундаа Рихард сүүлийн саруудад агаарын долгионоор урт цахилгаанууд явуулаагүй билээ. Одоо ч гэсэн нийт чухал мэдээллийн дотроос хэдхэн мөрийг сонгож авах ёстой байлаа. Хуудас цаасан дээр цэгцтэй бүлэг тоо гарч ирлээ. Зорге чухал чухал мэдээллээ бичиж авав. 

	 

	«Японы засгийн газар Зөвлөлт улсын эсрэг халдахгүй гэж шийджээ. Гэхдээ зэвсэгт хүчнээ Манжуурт байлгасаар байх болно. Зөвлөлт улс ялагдвал байлдааны ажиллагаа хойтон хавар эхэлж болзошгүй. 

	Рамзай» 

	 

	гэжээ. 

	Зорге утасдахыг хүлээлгүй, өөрөө Макс Клаузен руу очив. Урьдчилан автомат утасны шовгороос утасдав. Макс гэртээ, бүх юм хэвийн байдалтай амгалан байлаа. Генерал Оттын дэлгэрэнгүй цахилгааныг Элчин сайдын яамны нууц түлхүүрч нууц түлхүүрээр Берлинд дамжуулан Гадаад явдлын яамны сайд фон Риббентропт гардуулахаас өмнө Рамзайн радио цахилгаан амжаад нэвтэрчихсэн байв. 

	Рамзай сүүлийн бүх үеийн турш гадна өнгөндөө уужуу тайвуу байсан ч гэсэн хашир туршлагатай нууц байдалтны ухамсарт зөнгөөрөө аюул даамжирсаар буйг улам бүр илт мэдрэх бүлгээ. 

	Хурандаа Осима нууц байдалд ажиллагсдыг эрж олохоор үр ашиггүй оролдож бүр цөхрөнгөө бараад, өөрийгөө ялагдсанд тооцдогийн даваан дээр байтал гэнэт санаандгүй тохиолдол гонсойж гутарсан сэтгэлийг нь сэргэхэд тус болов. Битүү сэрдэгдэж буй хүмүүсийн дансыг олон сарын турш уйгагүй шүүж үзсэний дунд тэр дайсанд хэдхэн хүн үлдсэний дотор Токиод суугаа Германы элчин сайдын туслах Рихард Зорге, ерөнхий сайдын зөвлөгч, бас Өмнөд Манжуурын төмөр замын захиргаанд том тушаалтай Хозуми Озаки нар байв. Жагсаалтад Токиод байгаа Францын цахилгаан мэдээний Гавас агентлагийн эрх баригч Бранко Вукелич, бас хэд хэдэн нэрд гарсан, хүндтэй хүн байлаа. 

	Хурандаа өөрийн бодол саналын тухай бүх Японы цэргийн сөрөг тагнуулын газрын дарга генерал Накамурад илтгэв. Генерал Накамура бас Осакатай санал нийлж, данс шүүх дэмий ажлаа зогсоохыг захирамжлаад байжээ. Тэгтэл японы нууц цагдаагийн газрын токиогийн нэг ажилтан өөрт нь уран зураач Мияги гэгч сэрдэгдээд байна гэж хурандаад илтгэжээ. Түшмэл тэр тухай ярихдаа: алба гэдэг алба болсон хойно сэрдэхээс яах вэ гэж хайнгадхан ярив. Гэтэл хурандаа гэнэт сэрдхийн: энэ чинь нөгөөх дансанд яваа Мияги биш байгаа? гэж бодов. Дансанд шүүлт хийсэн дараа үлдээд байсан хүмүүсийн нэрийг хурандаа цээжээр санаж байвч хашир заан хавтас сөхөн дахин тулгаж үзвэл, жанжин штабын офицеруудтай холбоо бүхий нөгөө Иотоку Мияги яриангүй мөн байв. Осака тиймийн учир уран зураачийг далдуур ажихаа лавшруулж дансанд үлдсэн сэжигтэй хүмүүсийг дашрамд нь дахин сонирхож үзэх захирамж буулгав. 

	Энэ бол Японы тагнуулын газар Японд гадаадынхныг ажиглах талаар ажлаа идэвхжүүлээд байсан яг тэр үе нь тааралдлаа. Том хэрэг явдал ойртож эзэнт гүрэн дайнд бэлтгэн, цэргийн эрхтнүүд хийж болзошгүй цохилтоос ар талаа баталгаатай болгож авахыг хичээнэ. Гадаадынхныг урьдчилан сэргийлэх журмаар баривчилж эхлэв. Ширүүн мөрдлөгт орсон гадаадын хүмүүсийн дотор Вукелич, Зорге хоёр оржээ. 

	Доктор Зоргег ажих ажлыг Осака, Токиод дөнгөж хүрч ирээд байсан Германы сэтгүүлчийг гудамжаар сүүдэр адил алдалгүй даган хэдэн жилийн урьдаас цагдаагийн газар зэрэг тушаал дэвшүүлж эхэлсэн нууц тандуул нөгөө Хиранод даалгасан ажээ. Хирано өнгөрсөн жилүүдэд «явсан нохой яс зуув» гэгчээр хичээн зүтгэсний хүчинд туршлагатай тагнуулч мэдээлэгч болж, түүнийг намрын усан бороонд норгохгүй гэсэндээ хэдэн бутархай мөнгө өгч аяга халуун архи уу гэж нэгэн цагт явуулж байсан Рихард Зоргетой хувь заяа нь ийнхүү дахин учруулж өгчээ. 

	Токиогийн мэдээлэгч эхлээд Зоргег хаа хаа байдгийг магадлан тогтоожээ. Үүнд өглөө маш эрт босож Элчин Сайдын яам руу очоод бүхэл өдөржингөө тэнд байгаад орой нь «Империалд» очоод тэндээсээ Гинз дэх «Рейнгольд» хэмээх бяцхан зоогийн газар луу очно. Заримдаа «Фледермаус»-аар түр ороод гарна. «Империал»-д л гол төлөв удаан сууна. Ямагт ганцхан суудал - хананы дэргэдэх түшлэгтэй хүнхэр сандалд сууж хэн нэг хүнтэй ярилцах буюу зөвхөн үүрэглэнэ. 

	Гадаа гудамжаар зүгээр дагаж, утсаар ярилцахыг чагнах нь үр дүн өгөхгүй учир Хирано Нагасаки гудамж дахь гэрт нь нэвтрэхээр шийдэв. Өдрийн цагаар тэднийд хэн ч эс байх учир орж ядаад байх бэрхшээл байсангүй. Зоргегийнд хэн хэн ирдэг, тэнд юу хийдэг, юун тухай ярилцдагийг мэдэхийн тулд Хирано эхлээд сэрүүвч дор нь байрлажээ. Хирано гурван бүтэн хоног өдөржин шөнөжин сэрүүвчин дороос нь гаралгүй суусан авч юу ч олж мэдэж чадсангүй. Зоргегийнхаар зочид ер ирсэнгүй, нэгэн залуу бүсгүй хоёр удаа ирж орон гэрийг нь цэвэрлэж янзалчхаад яваад өгчээ. 

	Хирано гурав дахь хоног дээрээ гэрт орж бүх юмыг үзсэн боловч сэжигтэй юу ч олсонгүй. Зөвхөн докторын өрөөн дэх тоймгүй олон ном баримлууд тандагчийн гайхлыг төрүүлэв. Хуучин номууд ч зөндөө байв. Энэ европ хүн тэр бүхнийг сонирхдог гэж ухаан санаанд нь ч багтсангүй. 

	Мэдээлэгч, цагдаагийн газраа эргэж ирэн тайлангаа бичсэн нь түүнээс магадлан тогтоох юм юу ч байсангүй. Доктор Зорге гагцхүү албан ажлаа хийж байснаас өөр зүйлгүй. «Империал»-д соронзон хальсанд бичиж авсан бичлэгээс ч юм олдсонгүй. Зорге андтайгаа элдэв дээдийн дэмий юмны тухай ярилцан, ямар нэг нууц мэдээллийн сэжүүр гарсангүй. 

	Аравдугаар сар гарч зүс бороо савирна. 

	Сүүлийн үед Рихардын бие байн байн базаахгүй болж орноосоо өөрийгөө албадан хүчээр босгоно. Шөнө болохоор хар даран зүүдэлж үйл тамаа эдэлж, голдуу Вердений дэргэд төмөр утсан торон дээр тэгнээстэй, сүүлийн хүч тэнхлээ баран сульдаж байгаагаар зүүдлэн тарчилна. Бас эмнэлэгт хэвтэж, нэг хүн толгой дээр нь тонгойн улам ойртоход,

	— Сувилагч аа! гэж хашхираад сэрэн нүдээ нээв. 

	Ийнхүү сэрж хар дарсан зүүд арилав. Зорге Нагасаки гудамж дахь гэртээ модон орон дээр хэвтэж байх бүлгээ. Хана дагуу нь ном, эртний бичмэл эх, он жил дараалан цуглуулж байгаа дорно дахины баримлууд ярайна. Энэ бол дорно дахиныг судлаач эрдэмтэн хүний өрөө аргагүй мөн билээ. 

	Нүүрэн дээр нь үнэнч бүсгүй Митико нь бөхийж байлаа. Ялдам зөөлөн улаан шаргал шиваантиг цэцэг хатгамаллан урласан гоёлын дээл өмсөж, хурц өнгийн өргөн бүс бүсэлжээ. Митико өөрт нь зориулж ингэж гоё хувцасласныг Зорге мэдэж байлаа. Бүсгүйн өөдөөс харан инээснээ, түүнийг яагаад энд байгаа юм бол? Сэтгэл нь яасан их үймэрсэн царайтай байдаг бил ээ? гэж бодов. 

	— Ики-сан, та нойрон дундаа юм хэлж ёолоод байлаа. Ики-сан таны бие базаахгүй байна даа? Би цай чаначихлаа. Та уугаач! гэж Митико шивнэв. 

	— Аригато, Мигико!.. Баярлалаа! гээд Рихард нялуундуу утааг дотогш гүнзгий сорон том ноосон алчуурыг хойш яраад модон орон дээрээс хөлөө буулгав. 

	Митико пийшин галласан учир нүүрс цогшин улайж өрөөнд халуу нуугина. 

	Зоргегийн бие агзайх учир унтлагын хувцсан дээгүүрээ халаад нөмрөв. 

	Митико энд байгаа нь ямар сайн бэ... Гэхдээ ятгасныг маань яагаад зөр өө вэ?

	Исии Хонако одоо ээжийндээ сууж буй учир Рихардынд тоотой ирнэ. Митико ихэнх цагаа Гинз дэх хэвлэлийн төвд өнгөрүүлнэ. Исийг цагдаагийн газар дуудсанаас хойш тэгж байх нь дээр гэж Зорге шийджээ. Цагдаагийн газрын байцаагч ноён Мацунаги тэр «сагсгартай уулзаж учирч болохгүй» гэж бүсгүйд маш хатуу анхааруулжээ. Мацунаги европ хүн бүрийг тэгж нэрлэх ба цагаан арьстан болохоор нь бас тэднийг «харанхуйд ургасан доёгор иш» гэж ч нэрлэнэ. Байцаагч Исиигээс Зоргег юу хийдэг, хаа байдаг, хэнтэй уулздагийг асууж лавлан, бичмэл эхээс нь авчирч өгөхийг гуйв. Митико тэр бүх асуултад нь юу ч мэдэхгүй гэж хариулжээ. Цагдаагийн газар болсон энэ ярианы тухай үг цухуйлгаж болохгүй гэж Митикод урьдчилан анхааруулав.

	Ноён Зоргегийнд алба хаадаг болохоор яах хэрэг билээ гэж Исии мятрамхай асуувал цагдаагийн газрын байцаагч хариу юу ч хэлсэнгүй, зөвхөн «таны алба хаадгийг бид мэднэ...» гэж амандаа бувтнажээ. 

	Митико тэр бүхнийг тэр оройдоо Ики санд ярилгүй яах вэ дээ. Зорге Митикогийн яриаг царай барайлган сонсож улам бүр зэвүү нь хүрэв. Тэгээд уур хилэнгийн дүрслэл болсон Камакура сүмийн эртний япон бурхантай адил болж өөдөө сэрвийсэн зовхи, хилэгнэн догширсон харц, хөмхий зуусан завжных нь хавийн үрчлээс тодров. 

	Зорге доголсхийн номын тавиурт тээглэн өрөөн дотуур нааш цааш холхиж янжуур дараа дараалан асааж, эцэс төгсгөлгүй татна. 

	Рихард яльгүй тайвшраад:

	— Митико, чи эндээс явсан нь дээр бололтой. Ингэхэд би тэр үед мотоциклтойгоо осолдоод үхчихсэн бол чи яах байсан бэ?.. Тийм юм болж болох шүү дээ гэв. 

	Зорге болж магадгүй юманд Исийг бэлдүүлэхийг хүсжээ. Энэ бүсгүйн хувь заяа нь өөрт нь хамаагүй биш байсан учраас түүнийг аюул ослоос хаацайлах талаар олон юм бодов.

	Тэгээд бодлого болон:

	— Митико, чи хүнтэй суух юм биш үү?.. гэвэл Митико өөрийгөө хамгаалах аятай гараа өөд нь сарвасхийлгээд

	— Үгүй, үгүй!.. Ики-сан та битгий тэгж яриач дээ. Тэгсэн дорхноо Михарт очсон минь дээр... гэснээ нүдэнд нь нулимс гүйлгэнэв. 

	Михара гэдэг бол сэтгэлтэй хүндээ хаягдсан бүсгүйчүүлийн тогоо руу нь үсэрч үхдэг галт уул билээ. Амнаас нь энэ үг санаандгүй гарсандаа бантаад таг дуугүй боллоо. 

	— Митико, энд чинь Михара ямар хамаатай билээ. Би чиний аз жаргалын тухай бодож байхад... Митико чи минь эндээс явж Шанхайд очиж суугтун. Тэр тусмаа би эндээс нэг хүнийг тийш нь ажлаар явуулах хэрэг байна. Би ч бас хойноос чинь очиж чамд хот үзүүлж, хоёул усаар явна хэмээн бүсгүйг хүүхэд адил ятгав. 

	— Гэтэл над паспорт байхгүй шүү дээ. Хэн намайг Шанхай руу явуулах юм?.. Тэгээд... тэгээд би бас эндээс явах дур алга. Ики-сан та Шанхай руу очихгүй л дээ гэж татгалзахад нь

	— Гэлээ гэхдээ чи энд үлдэж болохгүй гэдгийг ойлго л доо... гэв.

	Энэ яриа хоёр сарын урьд, наймдугаар сард болж, түүнээс хойш Нагасакийн гудамжаар өдрийн од шиг тоотой ирэх болжээ. Гэтэл өнөөдөр яагаад хүрч ирэв?

	— Ямар нэг юм бол оо юу, Митико? гэж асуув. 

	— Мэдэхгүй, Ики-сан. Гэхдээ тэр бүхэн огт дэмий юм ч байж мэднэ. Сэтгэл нэг л хачин түгшээд байна... Өчигдөр дахиад цагдаагийн газар дуудлаа. Би тэгээд өөрт тань ярихаар ирлээ... Энд нэг хүн байсан байна, хар даа хэмээн Зоргегийн ном авахдаа хэрэглэдэг модон шатыг заан хэлэв. Юу гэвэл түүний гишгүүр дээр хаймар ултай гутлын бүдэгхэн мөр гарсан харагдана. Зорге тийм ултай гутал ер өмсдөггүй билээ... 

	Ийм мөрийг бас хашаан дотор сэрүүвч хавиар харснаа Митико хэлэв. 

	— Ики-сан, тэр хүн яах гээд байгаа хэрэг вэ?

	Рихард Исийн айсан сэтгэлийн тайтгаруулахын тулд: цахилгааны мэргэжилтэн ир ээ байлгүй дээ, өнгөрсөн долоо хоногт ирсэн шиг санагдана, шал дэмий юманд сэтгэлээ юунд зовоодог юм. Тэр хүн л чийдэнгийн утсанд хүрэх гэж шат тавиа биз дээ гэв. Гэтэл Исийг баасан гарагт ирж өрөө тасалгаа цэвэрлэх үед тэр мөр байгаагүйг мэдэх билээ... Гэвч Зоргетой зөрсөнгүй, түүний үг сэтгэлийг нь тайтгаруулсан дүр үзүүлэв. Ики-саны сэтгэлийг гонсойлгоод байхын хэрэг юу бил ээ? Түүнд энэнээс цаана сэтгэлийг нь зовоож буй юм зөндөө. Ики-сан юу хийхээ өөрөө мэднэ. Митико гагцхүү урьдчилан болгоомжлох нь зүй гэж бодсон билээ.

	Байдал үнэхээр түгшүүртэй байлаа. Түүний эргэн тойрны цагариг улам бүр хумьсаар буйг Зорге мэдэрч байлаа. Гэхдээ өнөөдөр л юу ч битгий тохиолдоосой билээ гэж ганцхан юмны тухай бодно. Өнөөдөр бол тагнуулчны олон жилийн ажлын үр дүнг гаргаж байгаа шийдвэрлэх өдөр. Орой Москва руу дамжуулах хэдхэн мөр мэдээлэл: энэ жил Квантуны арми Зөвлөлтийн Алс Дорнодод халдан довтлохгүй. Японы түрэмгийлэл өмнөд тэнгисийн зүг тэмүүлж байна гэдэг эрс дүгнэлтийг нь бүрмөсөн баталж өгнө. Япон хоёр фронт дээр байлдаж барахгүй нь мэдээж. Оросын тэвчээр хатуужил Японы милитаристуудын аагийг дарж өгөв. Энэ тухай өнөөдөр Москвад мэдээлэх хэрэгтэй. Чухамхүү өнөөдөр, одоо өдөр бүр, мөч болгон үнэтэй чухаг. Берлиний радио герман-фашистын армийн ялалтын тухай хахаж цацан хашхична. Сибирийн цэрэг Москвад туслахаар очиж юунаа магад. Дайсантай илээр, нуугдалгүй үзэлцэхийн тулд одоо тэнд, Москвагийн дэргэд очих сон гэж Рихард ихэд хүснэ. Рихардыг Японоос татаж авахаар аль хэдийн амласан билээ. Одоо цаг нь болсон, Зорге өөрийн ажил төрлийг хийж дуусгасан гэж үзнэ. Өнөөдөр түүний дамжуулах мэдээ бол үнэнийг хэлэхэд түүний төлөөнөөс энд аюул осолтой, хэцүү бэрх олон жилийг өнгөрүүлсэн тэр зүйл билээ. 

	Рихард өглөөний цай хоол идэхээс татгалзаж ердөө ганцхан аяга аагтай цай уусанд Исийн урам хугарав. Рихард сүүлд Элчин сайдын яаманд хоол иднэ гэжээ. Орой «Рейнгольд» зоогийн газар уулзахаар тохиролцов. Рихард ажилдаа дарагдан үймэрсээр төрсөн өдөр танилцсаныхаа ойг ч тэмдэглэж чадсангүй... Тэр хоёр танилцсанаас хойш зургаан жил болжээ. Одоо маш яаралтай ажил гараад байгаа учир Митико энэ удаа уучилна биз... 

	Сэрүүвч дээрх хорчийн муудсан цэцгийг цэвэрлэчхээрэй. Шинэ цэцгийн ч хэрэггүй шүү. Гудамжин галд дүүжлээстэй буй ваар нь хоосон байг... гэж Зорге Исийд захив. 

	Рихард Зорге үүнийг нөхдөдөө урьдчилан болгоомжлохын үүднээс хийв. Энэ бол гэртээ «хөл хорьсныг» зарлаж буй хэрэг байлаа... 

	Иси гарч үүдний өрөөнд шаахайгаа өмсөн улмаар хаалга хаагдаж модон шаахайных нь ул цонхны цаана тор торхийн одох нь дуулдав. Рихард ажилдаа орлоо. Озакийн сүүлчийн мэдээг нууц түлхүүрдэн дамжуулах хэрэгтэй байлаа. Гурав дахин шалгаж үзвэл хэзээ язааныхаараа яриангүй зөв байв. Японы нэрд гарсан улс төрийн бодлогчдын сонгомол хэсгийн дунд эргэлддэг энэ хүнийг хэнээр ч солихын аргагүй хосгүй хүн билээ. Заримдаа бүр өөрийн биеэр эзэн хааны ордон дахь нууц Зөвлөлийн хуралдаан дээр сууж Японы төрийн хэргийн тухай туйлын нууц яриаг сонсож байгаа юм шиг Рихардад санагдана. 

	Озаки бас саяхан ерөнхий сайдын харшид болсон хуралдааны тухай мэдээлэв. Тэд ням гарагт туйлын нууцаар цуглан, хунтайж Коноэ бүх зарц нарыг урьдаас тараах захирамж өгчээ. Тийм учраас Хозуми Озаки өөрийн биеэр цай зөөх хэрэгтэй болж, тиймээс ч өрөөнөөс хэд дахин гарчээ. 

	Зөвлөгөөн дээр Тэнгисийн цэргийн яамны сайд адмирал Нагано хэлэхдээ:

	— Бид салаа замын уулзвар дээр зогсож байгаа болохоор асуудлыг энх тайван юм уу, дайны тусынх нь тулд шийдвэрлэх ёстой гэжээ. 

	Тэгвэл бүгд дайн хийхийн төлөө саналаа гаргацгаав. Ганцхан Коноэ яльгүй эргэлзэв. 

	— Би Хятадад хийж буй дайны төлөөнөөс маш том хариуцлага хүлээж байгаа хүн. Энэ дайн дөрвөн жилийн нүүр үзсэн хэр нь ямар ч үр дүн өгсөн юм алга байна. Тийм болохоор би дахиад том дайн хийхээр зүрхлэхэд бэрх байна... гэж үгээ зөөн алгуурхан дуугарав. 

	Цэргийн яамны сайд генерал Тозио ерөнхий сайдтай эрс зөрж дайн бол дор хаяхад армийн дайчин үзэл санааг дэмжихэд хэрэгтэй гэв. Тэгээд хэн нэг хүний энэ зууны эхээр орост халдан довтлохын өмнөхөн хэлсэн:

	 

	«Буудаад л эхлэгтүн. Тэгвэл буудлага үндэстнийг нэгтгэдэг юм...» 

	 

	гэдгийг цэргийн яамны сайд сануулав. 

	Зөвлөгөөн дээр таван сайд: Япон өмнө зүг давшина. Оросын хувьд дайсагнасан авч төвийг сахих үзэл баримтална гэж шийдэв.

	Озаки уг нь цаашдын сониныг маргааш нь мэдээлнэ гэж амласан атлаа өчигдөр яагаад ч юм болзсон уулзалтад хүрч ирсэнгүй. 

	Зорге цахилгаан төлөвлөж, түүндээ бий болсон улс төрийн нөхцөл байдлыг тодорхойллоо. Түүний түргэн татлах харандааны үзүүр дороос тоо мөр мөрөөр цувран урсана. Тэр бүлэг тоогоор өгүүлэхдээ. 

	 

	... Зөвлөлт улсын эсрэг хөдлөхөөр бэлтгэж байсан эхний долоо хоногуудын турш Квантуны армийн командлал Сибирийн төмөр замаар цэргийн холбоо тогтоохын үүднээс гурван мянган туршлагатай төмөр замчныг татах захирамж өгөөд байсан юм. Гэтэл одоо түүнээ өөрчлөв» 

	 

	гэжээ.

	Зорге мэдээллээ:

	 

	«Энэ бүхэн бол энэ жил дайн хийхгүй гэсэн үг болно» 

	 

	гэсэн үгээр төгсгөв. 

	Цахилгаан урьдынхаас нэлээн урт болсон ч гэсэн Зорге бодож бодож:

	 

	«Японд бид гүйцэтгэх үүргээ нэгэнт гүйцэтгэлээ. Япон Зөвлөлтийн хоорондын дайныг гаргахгүй байж чадлаа. Биднийг Москва руу эгүүлэн татах буюу Герман руу явуулна уу. Би эх орон - Зөвлөлт Холбоот улсынхаа төлөө жагсаалын цэргээр байлддаг юм уу, фашист Германд тагнуулын ажиллагаа үргэлжлүүлэхийг хүсэж байна. Заалт ирэхийг хүлээж байна. 

	Рамзай» 

	 

	гэж нэмж бичив. 

	Зоргег ширээний араас босоход өглөөний долоон цаг орчим болж байлаа. Толгой нь өвдөж, хамаг бие нь шархирна. Ханиад хүрч байгаа нь мэдээж байв. Яасан үйлтэй, цагаа олоогүй өвчин гэгч вэ дээ, ядаж! Рихард цагаа хайнгад харав. Отт өглөөний хоол цуг идэхээр хүлээж буй учир түргэлж эхлэв. 

	Тэгээд гараашнаас ямбий «оппель» машинаа гаргаад элчин сайдын яам өөд хөдлөв. Тэгснээ замдаа Хибийн цэцэрлэг тийш эргэлээ. Юу гэвэл «Империал»-ын өөдөөс харсан цэцгийн дэлгүүрээс Хельма хатагтайд зориулан багц шиваантиг цэцэг сонгон аваад найман цагийн алдад Элчин сайдын яаманд очлоо. 

	Оттын өрөөтэй залгасан сэрүүвчид орвол ширээ бэлэн засчихсан авч элчин сайд өөрөө алга байлаа. Зорге цэцгээ Хельмагийн аяга тавгийн хажууханд тавиад нууц түлхүүрт бичгийн өрөө рүү очив.

	Германы Элчин сайдын яамны нандинаас нандин нууц тэр өрөөнд элчин сайд Отт, цэргийн атташе Крейчмер, эзэн хааны аюулаас хамгаалах газрын онцгой эрхт төлөөлөгч Майзенгер, бас... Рихард Зорге дөрвүүл чөлөөтэй орж болдог билээ. Рихард нууц түлхүүрт бичгийн өрөөнд орохоосоо урьд утасдсан ч үгүй хармаанаасаа бөөн түлхүүр гаргаж ирээд өөртөө хэрэгтэй адармаатай түлхүүр гаргаж цоожны нүх рүү шургуулан хаалгыг онгойлгож ороод хуучин царс модоор өнгөлсөн хүнд хаалгыг сайн татан хаав. Зорге хаалга сайн хаагдсан эсэхийг хэзээ ямагт шалгадаг билээ... Отт тэгж байгтун гэж зөвлөсөн ажгуу. 

	Ган төмөр тороор торлосон цонхноос зайдуу нууц түлхүүрийн машин байх бүлгээ. Эрт байсан боловч машины ард сууж буй Эрнисттэй Зорге мэнд усаа мэдэлцлээ. 

	— Сайн, сайн байна уу, ноён Зорге! гэж Эрнист баяртай хариулав. 

	Рихард нууц түлхүүрийн бичээчийн мөрөн дээгүүр хайнгад харвал, яг өөрт нь хэрэгтэй сүүлчийн хэрэг явдлын тухай цахилгаан нүдэнд нь тусав. Түүнд:

	 

	«Яаралтай. 

	Нууц. 

	Элчин сайдын түлхүүрээр. 

	Гагцхүү төмөр шүүгээнд хадгалагтун. 

	1941 оны аравдугаар сарын 15. 

	 

	Одоо хэр байлдааны чадварын хувьд хүчтэй байсаар байгаа Зөвлөлтийн Алс Дорнодын армийн эсрэг япончуудыг, коммунист дэглэм унадаггүй юм бол ирэх хавраас наана хөдөлнө гэж хүлээж болохгүй. Германтай хийсэн тэмцэлд Зөвлөлт улсын харуулсан шургуу тэвчээр нь Японы найм юм уу есдүгээр сард халдан довтолсон ч гэсэн энэ жил Сибириэр зам гаргаж чадахгүй гэдгийг тааварлах болгож байна» 

	 

	гэжээ. 

	— Үүнийг би аль хэдийн мэдсэн юм! Харин өөр шинэ юм алга уу? гэж Зорге асуув. 

	— Алга, одоогоор юу ч алга, ноён Зорге жаахан азнаад авчирч ч магадгүй... гэв. 

	Зоргег дахин дээшээ сэрүүвч рүү ороход элчин сайд Отт, түүний гэргий Хельма хатагтай хоёр ширээнд суучихсан байлаа. 

	Хельма гараа үнсүүлэхээр өгөнгөө:

	— Өнөөдөр юу боллоо гэж цэцэг барь аа вэ? Ямар үйл явдал бол оо вэ? гэж асуув. 

	Зорге Отт хатагтайн урд толгой мэхийн гарыг нь том алган дотроо ердийнхөөс яльгүй удаан барив. 

	— Ямар үйл явдал гэнэ үү? гэж эргүүлэн асууснаа, — Та бидэнтэй цуг хоол идэхээр заларч ирсэнд... гэхэд хатагтай

	— Би бараг өдөр болгон цуг хоол иддэг шүү дээ гэв. 

	— Тэгээд тэр бүрийн тоолон бидэнд тэр чинь чухал үйл явдал болдог юм... Тийм биш гэж үү, Эйген? гэсэнд

	— Тэгэлгүй яах вэ, тэгэлгүй яах вэ! гэж Элчин сайд дооглонгуй батлав. 

	Тийнхүү гурвуул цуг хооллов. Ширээн дээр дөрөв дэх аяга таваг буй нь хурандаа Крейчмерт зориулжээ. 

	Бүр өнгөрдөг хавар Берлинээс ирүүлсэн, Элчин сайдын зөвлөгч Тэо Кордтын тухай ярилцав. Тэр бол хаа сайгүй бусдын хэрэгт хошуу дүрж байдаг ёозгүй этгээд байлаа. Иймээс Элчин сайд түүнд дургүй билээ. 

	Намайг тандуулж байхаар түүнийг ирүүлсэн нь бүр яриа байхгүй. Тэр этгээд намайг явсан газар бүр сүүдэр шиг дагадаг юм... хэмээн Элчин зэвүүцэнгүй хэлэв. 

	— Намайг бас Германы элчин сайдын биеийг хамгаалж байгаарай гэж гуйсныг чамд хэлчихье. Эйген чи үүнийг мэдэх үү... хэмээн Зорге хөхрөв. 

	— Ики, чи бол ч өөр хэрэг л дээ. Чамаас өөр хэн ч биш, чухамдаа чамайг миний «бие хамгаалагч» болбол их баярлах сан! гэж Элчин сайд дуу алдав.

	 

	[image: Image]

	 

	Крейчмер өглөөний хоолноос хождож кофе ууж байх үед сэрүүвчид орж ирлээ. 

	— Хожимдсонд уучлаарай. Гэхдээ хотод нэг үл ойлгогдох юм болоод байна. Хунтайж Коноэг огцорлоо гэж ярилцах юм хэмээн Крейчмер хүнгэнэн дуугарав.

	Отт гайхан нүдээ гурвалжлуулан

	— Яагаад тэр бил ээ? гэв.

	Крейчмер түгдчин, Хельма, хатагтай өөд хяламхийхэд Хельма учрыг мэдэж

	— Ноёд оо, би явъя. Та бүхэн ажилдаа оров бололтой... Цэцэг барьсанд баярлалаа, Ики гэж хэлэв. 

	Хельма Крейчмерийн зүг ууртай хялсхийн харснаа гарч одов. 

	Эрэгтэйчүүлийг өглөөний хоолны дараа Элчин сайдын өрөөнд орж ирсэн хойно цэргийн атташе:

	— Тозио ба түүний бүлгийнхэн өмнө зүг цэрэг дайны ажиллагаагаа нэн даруй эхлэхийг шаардаж байна гэж хэлэв. 

	— Коноэ чинь бас «Дранг нах Зюйд»-ийн төлөө, Сингапурын өвчин туссан хүн шүү дээ. Тэр чинь огцрохын шалтаг биш ээ. Оросоос болсон юм биш биз? гэж Зорге санал зөрөв. 

	Рихард Зорге чухамдаа өөрийгөө Коноэгийн танхим унахын гэм буруутан болж байгаа гэдгийг таамагласан ч үгүй. Кемпейтай эд мөрийн ямар ч баримт эс олсон ч гэсэн хэд хоногийн урьд уран зураач Миягийг баривчилж Цукизи районы цагдаагийн хэсэгт аваачжээ. Мияги бүр эхний байцаалтын үеэр цонхоор үсэрсэн боловч ийнхүү амиа хорлон үхэх гэсэн нь бүтсэнгүй, өтгөн саглагар модны мөчир дээр уяад зугтаах гэсэн авч цагдаа нар дахин барьж авчээ. Миягийн гэрийг нэгжих үед Манжуурын төмөр замын тухай, бензин, нүүрс, ган болдын нөөцийн тухай нэгэн хачин захиа олджээ. Уг материалын нэг хэсгийг англиар бичсэн байв. 

	Английн Рейтер агентлагийн сурвалжлагчийг бас баривчлав. Тэр хүн бас цонхоор үсрэн амиа хорложээ. 

	Шал дэмий юмнаас цонхоор үсэрцгээдэггүй нь лав гэж хурандаа Осима шийдэв. 

	Японы сөрөг тагнуулын газар сэхээ аван хаширлаж эхлэв. 

	Гурав хоногийн дараа Японы ерөнхий сайдын зөвлөгч, хувийн нарийн бичгийн дарга Хозуми Озаки баривчлагдав. 

	Озакиг баривчилсан нь засгийн газрынхны дунд бөмбөг тэсрэхийн адил сэтгэгдэл төрүүлжээ. Хунтайж Коноэгийн зөвлөгч, хувийн нарийн бичгийн дарга нь Зөвлөлтийн тагнуул байжээ!.. Улс төрийн аймшигт том хэл ам оволзож эхлэв. Генерал Тозио өөртөө ашигтай эгзэг гарсныг ашиглахаа умартсангүй, нэр хүнд нь гутсан ерөнхий сайдыг түлхэн унагав. Хунтайж Коноэ бүх танхимынхаа хамтаар огцров. 

	Тэр байтугай Зусина - ахмадуудын нууц зөвлөлийн гишүүд ч болсон бүх хэрэг явдлын тухай бүгдийг тэр болгон олж мэдэж чадсангүй. Шинэ ерөнхий сайд Тозио уг мэдээг зусинагийн хамгийн ахмад хэдэн гишүүнд сонсгох төдийгөөр хязгаарлахыг эзэн хааны туслах Сигерү Хонзиод хүсжээ. Тэр байтугай Коноэгийн танхим огцорсон зэрэг зарим нууцыг тэдэнд итгэж дуулгасны хэрэггүй гэв. Хонзио тэгээд арван жил цэргийн алба хамт хаасан ерөнхий сайдынхаа гуйлтыг биелүүлэв. 

	Эзэн хааны туслагч мандаж буй нарны орны ордны заншлыг зөрчиж өөртөө асар их хариуцлага хүлээсэн ч гэсэн тэр бүх зүйл тэдний нууц чигээр үлдлээ. Зөвлөлийн гишүүд үймэн бужигнаж бүх нууц баримт бичгийг толилуулахыг шаардан, Коноэгийн огцорсон тухайд гайхан мэл хөхрөвч юу ч хийж эс чадацгаав. Тэгээд цөхрөнгөө барахдаа эзэн хаанд гомдол гаргав. Гэвч туслагч, дэслэгч генерал Хонзио эзэн хаантай урьдаас учраа ололцож амжжээ. Эзэн хаан зусинагийнхны гомдлыг дуугүй сонссон авч... тэдэнд юу ч хариулсангүй. 

	Хунтайж Коноэгийн тухайд гэвэл түүнийг тэр даруй өвчилж эмнэлэгт хэвтэгтүн гэж зөвлөжээ. Энэ бол нууцгай баривчилгаа байсан агаад онцгой чухал хэргийг мөрдөн байцаагч түүний хэвтсэн тасагт ирж Озаки - Зорге нарын хэргээр байцаана. 

	Элчин сайд Оттын өрөөнд яриа үргэлжилсээр байв. Түүнд цэргийн атташе Крейчмер нэг шинэ сонин дуулгав. Зөвлөлт-Германы фронт дээр Сибирийн ангиуд бий болсон гэнэ гэж Жанжин штабын тагнуулын албаны дарга хурандаа Мацумура хэлсэн. Энэ тухай Элчин сайд Осима цахилгаанаар мэдэгджээ гэв. Өөр мэдээнээс үзвэл, Зөвлөлтийн дивизүүд Алс дорнодоос хөдлөн цэргийн цуваанууд Сибирийн төмөр замаар Москвагийн зүг цувж байгаа ажээ. Мөн ийм мэдээ Германы жанжин штабаас орж иржээ. 

	Японы түрэмгийллийн чиг өөрчлөгдсөн тухай анхны мэдээ явуулснаас хойш бүтэн сар өнгөрснийг Зорге дотроо бодож үзээд бахдан баясав. 

	Тэгээд:

	— Тэгж таарахгүй, Крейчмер! Оросууд Сибириэс цэргээ тийм түргэн буулгаж үнэндээ чадахгүй. Тэгвэл Сибирийн ганц замаа түгжиж орхино. Сибирь нэвт гарсан төмөр зам бол тийм буухиа түргэн зөөхөд зориулагдсан зам биш. Зөвхөн ганц дивизийг фронт руу аваачихад л хамгийн багадаа бүтэн долоо хоног хэрэгтэй болно гэж хэлэв.

	— Таны хэлснийг зөвшөөрч байна. Гэхдээ баримт баримтаараа үлдэнэ хэмээн Крейчмер зөрөн зүтгээд, — Оросууд японы жанжин штабт сууж байгаа юм шиг хамаг юм тэднийхээр болж, дорнодоос тэдэнд аюул занал хийлгэхгүй байгааг гоц сайн мэдэж байна гэв. 

	— Тэр ч харин болзошгүй шүү хэмээн Зорге цэргийн атташегийн хэлснийг зөвшөөрөөд, — Оросуудын тагнуул муугүй... Ингэхэд байна аа, энэ бол тэр хүний мэдэх ажил хэмээн үүдээр орж ирэн, тэр даруй Элчин сайдын өрөөг нөмрөөд авах шиг болсон том биет Майзингер өөд дохив. Тэгснээ тоглоом тохуугаар яриагаа үргэлжлүүлэн, — Оросын нууц төлөөлөгчид Японы жанжин штабт шургалсан гэдгийг Иозеф чи дуулаагүй биз?.. Чи ч юугаа харж байдаг юм бэ?.. гэв. 

	— Би Кемпейтайд ажиллаж байсан сан бол тийм юм болохгүй сан. Мөрий алдсандаа бүр хор чинь буцлаад байгааг би сайн мэдэж байна... Тэгсэнд орох нь ээ зүгээр, чи хэзээ мөрийнийхөө хариу авахаа хэлчих?.. хэмээн эсэсийн хүн үг сөргөв. 

	Гэвч доктор Зорге төв хэрсүү өнгөндөө эргэн орж

	— Япончууд зөвлөлтийн Алс Дорнод руу одоо довтлохгүй гэж Эйген чи Берлин рүү арай эрт мэдээлж байгаа юм биш биз? Би өнөөдөр нууц түлхүүрт цахилгааныг чинь уншсан гэхэд

	— Үгүй шүү харин. Японыг манай талд татах гэсэн найдвар биелсэнгүй гэж Отт хариулав. 

	— Япончууд Берлинийхний бодсоноос их алсын хараатай улс байж шүү гэж Зорге хэлэв.

	— Өөрөөр хэлбэл?.. гэж Крейчмер асуув. 

	— Номон хааны буюу оросуудын нэрлэдгээр Халхын голын явдал зөвлөлтийн цэргийн шургуу тэвчээртэйг харууллаа. Одоогийн дайн ч гэсэн тэр дээ. Үйл явдлыг үнэлэхдээ үнэн мөнөөр хандах хэрэгтэй. Миний бодоход япончууд тэгж хандсан бололтой. Тэд Зөвлөлтийн гучин дивизийн эсрэг Квантуны армийн арван долоон дивизтэйгээр нүдэн балай дүүрсэн хэрэг, дүнхийсэн толгой гээд умар зүг улаан халз дайрахыг хүсэхгүй байна. 

	— Тийм ээ, гэхдээ японы дивиз чинь түүнээс хоёр дахин их, тэгэхлээр гучин дөрвөн дивиз гэсэн үг. 

	— Тийм нь тийм хэмээн Зорге зөрсөн хэвээр яриагаа үргэлжлүүлэн, — Тэр тоо чинь дайны эхэн үед байсан юм. Одоо бол Зөвлөлтийн хил дээр Квантуны сая хүнтэй арми бөөгнөрсөөр байна. Гэхдээ Япон Өмнөд тэнгис, умард гэсэн хоёр фронт дээр байлдахгүй байх гэж бодож байна. Харин хүч хаахна сул байгаа газар л байлдана. Сүүлчийн мэдээг үз л дээ... гээд тэмдэглэлийн дэвтрээс нэг хуудас гаргаж ирэн хэдэн тоо уншив. 

	— Та ийм тоо хаанаас олоод авчихдаг байна даа? гэж Крейчмер атаархангуй асуув. 

	— Хамгийн лавтай эх сурвалж болох Жанжин штабын байлдааны хэлтсийн хурандаа Сугиямагаас,

	— Наадахаа над өгөөч... 

	— Ав, ав..! Би эдгээр тоог сурвалжилгадаа нийтлэхгүй. Нийтэлбэл намайг цэргийн нууц задалсан хэрэгт дор нь хөөнө. Авагтун! хэмээн Рихард нөгөө хуудсаа Крейчмерт хааш хэрэг өгснөө, — Уучлаарай, ноёд оо, би явалгүй горьгүй... Эйген, би өвчин үгдэрчихгүй бол сүүлд ирнэ гэв. 

	Зорге доголсхийсээр өрөөнөөс гарч одов. 

	Крейчмер хойноос нь харан хоцорсноо,

	— Мэдээг аргагүй олж чадах хүн юм даа!.. гэвэл элчин сайд санал нийлж:

	— Берлинд энэ хүнийг их өндөр үнэлдэг юм... Элчний арван ажилтантай эн тэнцэх хүн дээ гэв.

	Рихард чухам юу ч болсон Вукеличтэй уулзах хэрэгтэй болов. Одоо хаахна байж болох бил ээ байз? Агентлаг дээрээ юу? Гэртээ юу? Утас авч утасдвал харилцуурт дуу нь гарав. Шинэ сонин юу байна даа? гэж асууснаа яаралтай уулзах хэрэгтэй байна гэсэн томьёолсон нууц үгээ дунд нь хавчуулав. Тэгээд хэвлэлийн төв рүү очихоор бэлдэв. 

	Вукелич хүлээж байснаа шатан дээр яг мөргөлдөж, мэндлээд зөрөв. Нууц түлхүүрт бичлэг бүхий хуудсаа Бранкогийн гарт атгуулав. 

	— Маш яаралтай. Заавал өнөөдөр шүү. Максыг маш болгоомжтой бай гэж хэлээрэй. Манайхаар очоод хэрэггүй. Мөрдөөд байх шиг, хар авлаа... гэж Рихард шивнэн хэлэв. 

	Макс Клаузен үдээс хойш тэнгисийн хөвөөн дээрээс ирэв. Машинаа конторын урд мотор талыг нь хаалга руу харуулан тавьсан нь даалгавар биелсэн гэдгийн тэмдэг ажээ. Тэгээд худалдаа наймааныхаа ажилд оров. 

	Рихард тэр өдрийн оройг «Рейнгольд» зоогийн газар Кетель аавынд Исии хоёул сууж өнгөрөөв. Зорге дуу шуугүй, их уйтгартай, залуу бүсгүй өөд гөлрөн ширтэж, бодлогод дарагдана. 

	— Ики-сан, та намайг юунд хараад байгаа юм бэ? Би муухай харагдаа юу? гэхэд

	— Үгүйдээ, Митико. Би чамайг өнөөдөр Агнесс гэж дуудамз. Бид хоёр өчигдөрхөн танилцсан шиг санагдах юм. Санаж байна уу, тээр тэр ширээний дэргэд... Харин одоо бид үүнээс хойш уулзалдаж болохгүй. Токиогоос явсан чинь дээр... гэв. 

	— Би хаашаа ч явахгүй гэж хэлсэн шүү дээ, Ики-сан... Би таны л амьсгалж буй тэр агаараар амьсгалж, таны явсан газраар явж, харсан тэнгэрийг чинь харж явах дуртай байна. Яагаад... гэснээ үгээ гүйцээж чадалгүй Исии буруу харан нулимсаа нуув. 

	— Митико хоёул өнөөдөр уйтгартай юм ярилцахаа больё... гээд Зорге биеэ барин зугаа хөөртэй болох шиг болов.

	Гэтэл "Озаки өнөөдөр яагаад болзоондоо уулзахаар ирсэнгүй вэ?" гэдэг бодол толгойноос нь эс гарна. 

	Цагийн дараа хоёул зоогийн газраас гарч Зорге такси дуудав. Хоёул гудамжинд саллаа. Рихард Исийг машинд суухад нь тусалж гарыг нь эелдгээр үнсээд холдон буй машины араас, өргөн цээжтэй, туг үс нь тогтож өгөхгүй унан буй тэр хүүхний араас харан гудамжны гол дунд, гэрэл дор удтал зогсов. Зорге Исийг ийм янзаар санаандаа тогтоож үлджээ. 

	Бороо шивэрнэ. Энэ бол тэр хоёрын эцсийн уулзалт байжээ. Исии Ханако түүнээс хойш Рихардын барааг дахин хэзээ ч харсангүй.

	 

	 

	Зорге гэр тийшээ эргэхийн өмнө Клаузены конторын дэргэдүүр гарав. Машиныг мотор талаар үүд рүү харуулан зогсоожээ. Ингэхийг бодоход бүх юм ёсоороо, нууц түлхүүрт бичиг агаарын долгионоор дамжжээ. 

	Зорге ханиад томуугаа эдгээж хүч хүрэлгүй хэвтэрт оров. «Хөл хорьсон» ч гэсэн хоногийн дараа Клаузен ямар ч атугай хүрч ирэв. Өвчтөнийг эргэхэд сэрдлэг төрөхгүй биз ээ гэж шийджээ. Озаки, Мияги хоёр яагаад болзоондоо ирж уулзсангүй вэ? гэдгийг хоёул янз янзаар бодож хэлэлцэв. Танхим огцорсноос болоод Озакид үй түмэн ажил гарсан байх гэсэн таамгаа Рихард хэлэв. 

	— Тэгвэл Мияги яачхав? гэж Клаузен асуув. 

	Хариу дуугарсангүй. Тагнуулчдын сэтгэлээс түгшүүр үл сална. Рихард Клаузеныг цай чанаач гэж гуйв. Клаузен усан цэрэг байснаа дурсан санав. Хорин таван онд хөнгөн хөлөг жолоодон Бременээс Мурманскт очиж билээ. Зөвлөлтийн нутагт анх удаа хөл гишгэсэн нь тэр... 

	Рихард:

	— Чи мэдээгээ дамжуулчихаа шив дээ гэж Клаузены юу ярьж байгааг дуулаагүй бололтой асуув. 

	— Дамжуулсан. Гэхдээ бүгдийг биш. Дайн болохгүй гэдгээр дуусгавар болгосон. Амжил болсонгүй. Манай бүлгийг татаж аваач гэдэг тухай маргааш дамжуулна. Одоо чемоданаа баглаж болно гэв. 

	Гэтэл маргааш нь Клаузеныг баривчлав. Түүний гэргий Аннаг, бас Бранко Вукелич болон өөр олон хүн, гуч гаруй хүнийг баривчлав. Баригдагсдын дотор Америкийн «Нью-Йорк геральд трибюне» сонины сурвалжлагч Жозеф Ньюмен, Британийн эдийн засагч ноён Жорж Сэно нар орсон нь бодвол Вукеличийн бүлгийнхэн байсан бололтой. 

	Шүүх яамны сайд Ивамура, Гадаад явдлын яамны ажилтан хунтайж Кинказуг баривчлах хуудсанд гарын үсэг зурав. Шүүх яамны сайдын захирамжаар Японы ерөнхий сайд байсан Инукайн хүүг баривчлав. Гэхдээ сайд Ивамура Германы Элчин сайдын яамны ажилтан Рихард Зоргег баривчилж зүрхлэхгүй байсаар байлаа. Өөр ихээхэн том албаны хүний гарын үсэг шаардагдаж байв. Иймд Зоргег баривчлах тухай хуудсанд Тозио өөрөө гарын үсэг зурлаа. 

	Яамны ерөнхий сайд байсан хунтайж Коноэ, тэрчлэн Германы элчин сайд Эйген Отт нарын байр төрх ч сэжиг төрүүлэв. Тэд Зөвлөлтийн тагнуулын нууц төлөөлөгчид биш байгаа даа? Гэвч тийм асуудлыг шийдэх нь Шүүх яамны сайд Ивамурагийн эрх мэдлээс хэтэрсэн асуудал билээ... 

	Баривчлагсдын дотор есөн улс үндэстний иргэн оржээ. Олон улсын чанартай өргөн том байгууллага илэрсэн бололтой. 

	Зоргег баривчлахаар Кемпейтайн нууц төлөөлөгчдийг өглөө эрт ирэхэд тэдэнтэй хамт улсын прокурор Мицусада Есикава ирсэн нь төгсгөлийн ажиллагааны удирдагч нь байжээ. Тэр хүн Зөвлөлтийн тагнуулчийн өрөөнд ухасхийн ормогц тэр бол эрдэмтэн хүний өрөө байсанд юуны урьд гайхав. Прокурор урьд өмнө хэний ч өрөөнд ийм олон ном судар байхыг олж үзээгүй билээ. Ширээн дээр Японы эртний яруу найрагч Ранраны шүлгийн боть дэлгээстэй байв. 

	Есикава эртний

	 

	Харанхуйд намрын бороо зүсэрнэ 

	Хай хөөрхий, манайх руу биш 

	Хажуугийн айл руу юм байжээ

	Борооны халхавч сэржигнээд өнгөрлөө... 

	 

	гэсэн шүлэг буйг уншив. 

	Ранраны ботийн дэргэд Германы жил тутмын «Ярбух, 1935» гэсэн тоо бүртгэлийн лавлах зузаан ном тавиастай байна. 

	Туйлын нягтлан нэгжсэн авч Зоргегийн хэргийг гэрчлэх юу ч олдсонгүй. 

	Мөрдөн байцаагч Есикава баривчлагдсан бусад хүний гэр орныг нэгжих ажлыг бас удирдсан билээ. Тэгээд Германы худалдаачин Макс Клаузеныхаас хана доторлосон нимгэн банзны араас богино долгионы дамжуулагч, Францын сэтгүүлч Вукеличийнхээс нууц баримт бичгийн зураг бүхий гэрэл зургийн нарийн хальс олсон атал доктор Зоргегийнхаас юу ч олсонгүй. Харин бүр сүүлд Есикава Рихард Зоргейнд байсан шиг герман лавлах Клаузеныд байсныг анзаарчээ. Тэр лавлах юу байж болох вэ? Нууц түлхүүр байж болзошгүй юу?

	Олон жилийн турш Японоос агаарын долгионоор гадагшаа гарч байсан нууц нэвтрүүлгийн түлхүүр ийнхүү олджээ.

	Рихард Зоргег баривчилсан тухай мэдээ Германы элчин сайдын яамныхныг хирдхийлгэн цочирдуулав. Өндөр биедээ нийцэмгүй төлөв намуухан жигд дуугаар ярьдаг генерал Отт энэ удаа өөрийнхөө албан тасалгаандаа ердөө л тачигнаж байв. Нүүр нь чинэрэн хүрэнтээд

	— Эд биднийг Японтой муудалцуулах гэж байна! Тэгэх хүсэлтэй юм бол өөр арга сонгож авдаг юм байгаа биз... Бид хэрхэвч тэвчихгүй. Би Берлинийг Токиотой дипломат харилцаа таслуулна... Тэд үүнийг л хүлээж байна!.. Зоргег Зөвлөлтийн нууц тагнуул гэж зэмлэнэ гэдэг бол байж болшгүй, үзэгдэж дуулдаагүй шившгийн хэрэг! Тэд өнөөдөр Зоргег баривчилж байгаа юм чинь маргааш намайг баривчилна гэсэн үг. Энэ бол улсыг маань доромжилсон хэрэг... Майзингер чи мөн одоо даруйхан Кемпейтай руу явж генерал Накамуратай уулзаж Зоргег сулла гэж шаардагтун. Тэнэгтэхээ больцгоог. Тэдний ажил гэж цул тандуул туршуул!.. гэж хашхичив. 

	Хурандаа Майзингер хүнд нударгаа ташаандаа тулан бух шиг лухайн зогсож

	— Японы бүх сөрөг тагнуулын газрыг бут ниргэхэд би бэлхэн байна, нөхөр Элчин сайд аа. Энэ бол эсэсч хүний нэр төрийн хэрэг! Би эцсээ хүртэл Зоргегийн түнш байх болно гэхэд, 

	— Яриагүй, зүйтэй. Өөрийнхөө болон миний нэрийн өмнөөс ажиллагтун! Би одоо Гадаад явдлын яам руу явлаа. Би тэдэнд юу гэж хэлэхээ мэднэ ээ, гайгүй! Доктор Майснер Берлин рүү явуулах туйлын хатуу үгтэй цахилгаан утас бэлтгэгтүн. Энэ чинь ер нь юу болж байгаа нь энэ вэ? Фюрерт сонсгох хэрэгтэй гэв. 

	Японы Гадаад явдлын яаманд Германы элчин сайдыг шинэ сайд, ноён Того хүлээж авав. Того эелдэг ялдам, хянуур хашир байсан авч генерал Оттын шаардлагыг хүлээж авахаас эрс татгалзаж ургаа хад шиг хөдөлбөргүй байлаа. 

	Того өгүүлрүүн:

	— Ноён Элчин сайд, би таны хамт адилхан харамсаж байна. Гэхдээ энэ бол маш ноцтой... Зоргег баривчлах тухай захирамжид шинэ ерөнхий сайд, генерал Тозио гарын үсэг зурсан. Энэ бол ерөнхий сайд шинэ өндөр тушаалдаа ороод гарын үсэг зурсан анхных нь бичиг ч байж болзошгүй. Рихард Зорге Зөвлөлт Оросын тусын тулд тагнуул хийж байсан хэрэгт гэм буруутаж буй нь хөдөлбөргүй нотлогдсон хэрэг... Миний батлан хэлж байгааг үнэмшигтүн, ноён элчин сайд... 

	— Та нар цөмөөрөө солиорч гүйцжээ! хэмээн Отт дипломат ёсыг алдан дуу алдав. 

	— Ноён элчин сайд, ийм эрээгүй үг хэлэхийг бодоход таны сэтгэл дэндүү хямарсан бололтой... Би таны наад үгийг дуртайяа уучилна гэж хэлээд Того шүдэн завсраараа сийгүүлэн амьсгалаад суудлаасаа босов. Сайд үүгээрээ бараалхал дууссаныг ойлгуулав. 

	Оттын бүтээсэн цорын ганц зүйл гэвэл Сугамогийн шоронд Зоргетой уулзах зөвшөөрөл олж авав. Того энэ тухай цагдаагийн газрын эрх баригчидтай тохиролцож өгөхөөр амлажээ. Хошууч генерал Эйген Отт өөрийг Нагоя дахь японы цэргийн хуарангаас татаж гарган энэ зэрэгт хүргэсэн дотно анд Зоргегоо Зөвлөлтийн тагнуулчаар ажиллаж байсан гэдэгт өчүүхэн ч итгэхгүй байв. Тэгж хэрхэвч таарахгүй! Отт өөрөө тагнуулын албаны хуучин цэрэг тул хүмүүсийг хэн болохыг шинжин мэдэж чадах билээ. Отт Рихардыг бүтэн арван жилийн турш мэдэх агаад японд суугаа Германы Элчин сайдын тушаалд томилогдсон нь ямар нэг хэмжээгээр чухамхүү түүний ач билээ. 

	Өөрийнх нь ухаан санаанд эс багтах энэ түүхийн улмаас элчин сайдын тушаалаас огцорсноос хойш, хожим олон жилийн дараа ч генерал Отт огт итгэхгүй байсаар байж билээ.

	— Зорге Зөвлөлтийн тагнуул байх гэж үү?! Та нар бүр солиорч гүйцжээ! Тийм байж хэрхэвч таарахгүй. Би түүнийг арван хуруу шигээ сайн мэднэ гэж Отт дуу алдана.

Автоматаар үүсгэсэн тайлбар]

	СУГАМОГИЙН ШОРОНД

	Германы элчин сайд хилэгнэн цухалдаж догширсоор байв. Гадаад явдлын яамны сайд Тоготой ярилцсан яриандаа сэтгэл эс ханаж шинэ ерөнхий сайд Тозио дээр орж, эзэн хааны дүүд бараалхав. Гэвч Отт хэн хэнээс нь татгалзсан хариу авлаа. 

	Японд дипломат шахалт хийж Зоргег суллуулах талаар хатуу шаардлага тавиач гэсэн тулгангуй зөвлөмж бүхий дэлгэрэнгүй нууц цахилгаан Берлин рүү явуулав. Риббентроп энэ бүхний тухай Гитлерт илтгэсэн, хариу дараа очно гэсэн хариу ирүүлэв. 

	Оберштурмбанфюрер Майзингер өрөөнөөсөө эс гаран, Рихардын тухай базаахгүй ганц үг хэлсэн ч хорих лагерьд явуулна гэж хүн бүгдийг сүрдүүлнэ. Майзингер Рихард Зоргег гэм буруутан гэж хэрхэвч таарахгүй гэдгийг нотолсон хорин хоёр зүйл анги бүхий баримт бичиг зохиох ажил дээр суусаар байв. Түүнээ Кемпейтайд, генерал Накамурад гардуулах ажээ. Ажил төрөл нэгтэй Япон нөхөртөө өгнө. Тэр л ойлгох учиртай. Цагдаагийн атташе илтгэл бичиж Берлин дэх эзэнт гүрний аюулаас хамгаалах газар Гиммлерт, абвер бүхнээс хүчтэй адмирал Канарис нарт явуулав. Тэр бичигтээ гестапогийн толгойлогч Мюллерийг Зоргегийн Германд амьдарч байсан үеийн тухай архивын магадалгаа бэлтгэж ирүүлээч гэж гуйв. 

	Германы элчин сайд, цагдаагийн атташе хоёр бүх Германыг хөл дээр нь босгоход бэлхэн байсан авч юу ч эс бүтэж япончууд өөрийнхөөрөө тас зүтгэнэ. 

	Зоргег баривчлагдсанаас хойш хэд хоногийн дараа Сугамогийн шоронгийн уулзах өрөөнд түүнтэй уулзахыг Элчин сайдад зөвшөөрчээ. Мөрдөн байцаагч Элчин сайдад: бие ямар байна, өөрийгөө гэм буруутан гэж үзэж байна уу, үгүй юу, юугаар гачигдаж байна гэсэн! зөвхөн гурван асуулт баривчлагдсан хүнд тавьж болно гэж зөвшөөрчээ. Уулзах болзол ийм хатуу байлаа. 

	Зоргег өөдөөс харсан хаалгаар оруулж ирэхэд Эйген Отт уулзалтын өрөөний хаалган дээр японы гурван түшмэл дагалдантай зогсож байлаа. Хэзээ ямагт хээнцэр гоолиг, үс сахлаа цэвэр цэмцгэрхэн хуссан байдаг Зорге энэ удаад хоригдлын хувцас, тэнтгэр том ботинктой, үс сахал нь бавайтал ургачихсан байв. Рихард толгой гэдгэр, итгэл төгөлдөр байх агаад түүний дэргэд гурван цагдаа зогсоно. 

	Отт Зоргегийн зүг ухасхийвэл мөрдөн байцаагч гар занган Элчин сайдыг хориглон зогсоов. Тэгээд холоос, өрөөний хоёр булангаас ярилцаж, элчин сайд:

	— Ики, таны бие ямар байна? гэсэн эхний асуултаа тавив. 

	— Баярлалаа танд, өвдөж зовох юм юу ч байхгүй гэж Рихард уужуу тайвуу хариулав. 

	— Та өөрийгөө гэм буруутай гэж үзэж байна уу? гэхэд япончуудын сэтгэл хөдөлж эхлэв. 

	— Энэ асуултад хариулж болохгүй гэж намайг дөнгөж сая хориглоод байна. Энэ тухай ярилцахаа больё... гэж хуяг өөдөө толгой дохин хэлэв. 

	Отт яг энэ асуултад хариу авах нь чухал байсан учраас балмагдан, тэгээд бас дахин:

	— Би таны тусын тулд юу хийж болох сон бол оо, Ики? гэж асуув. 

	— Баярлалаа, над юу ч хэрэггүй... Та бид дахиад мөд уулзахгүй байх аа, ноён элчин сайд. Гэр орныхондоо мэнд хүргээрэй гэж Зорге хариулав. 

	Уулзалт дуусав. Отт бас яарч тэвдэн байж:

	— Хельма үүнийг танд өгөөрэй гэсэн юм гэв. 

	Цагдаа нарын нэг Зорге руу очин боодолтой юмыг аваачиж өгөөд Рихардыг аваад гарав. 

	Тасалгаандаа ороод боодолтой юмыг задалбал жимс, «Х. О.» гэсэн Хельмагийн нэр ус бүхий дулаан хөнжил, бас Оттын бэлэг цамцны гоёмсог чагтан товч байв. «Энэ товчны хэрэг огт үгүй байх аа даа» гэж Зорге хоригдол хувцсаа харснаа дотроо инээмсэглэн бодов.

	Зорге олон хоногийн турш их шазруун өдөнгүй байж, Германы элчин сайдтай уулзуулахыг шаардан, хууль бусаар баривчиллаа гэж эсэргүүцсээр байлаа. Оттой уулзсан дараа Рихард Зоргег байцаахаар дахин дуудав. Үүнд улсын прокурор Есикава байцаав. Түүнээс нууц байгууллагад холбогдол бүхий гэм буруутай гэдгээ хүлээж байна уу гэж дахин асуув. Рихард үгүй гэсэн ганц үгнээс өөр юу ч эс дуугарав. Прокурорын цааш цаашлуулан чиг гарган тавьсаар буй асуултын байдлаас, урдаа суугаа энэ жаахан японыг нэгэнт олон юм мэдэж байгаа юм байна гэдэгт улам бат итгэнэ. Одоо хамгийн гол нь бүх хариуцлагыг өөр дээрээ хүлээж бусдыгаа өмгөөлөн хаацайлахад оршиж байлаа. Түүнийг баривчилснаас хойш хэдэн долоо хоногийн дараа мөрдөн байцаагч ээлжийн нэг байцаалт дээр бичгийн ширээнийхээ дотроос нууц байдалд ажиллагсдын радио цахилгаан түлхүүрдэн бичихдээ хэрэглэж байсан Германы жил тутмын гурван лавлахыг гаргаж ирсэн үед тийнхүү бүрмөсөн хатуу шийдэв. 

	— Та тэгээд Москватай холбоотой байснаа одоо үгүйсгэмээр байна уу? Энэ таны лавлах мөн үү? гэж прокурор лавлахыг өөд нь сэгсчин асуув. 

	— Тийм ээ, минийх. Тэгэхдээ Германы хуучин энэ лавлах уг хэрэгт ямар хамаатай бил ээ? гэж Рихард хэнэггүй асуув. 

	— Ямар хамаатай гэвэл байна аа!.. гэснээ Есикава хавтас нээн Зоргегийн Москва руу явуулсан хамгийн сүүлчийн цахилгаан «Энэ бүхэн маань дайн энэ жил гарахгүй гэсэн үг» гэснийг уншаад

	— Үүнийг та бичсэн үү? Та мэлзээд байсны ер нэмэргүй. Нууц бичгийн чинь түлхүүр бидний гарт орчхоод байна шүү дээ. Тэгээд одоо та Москвагийн тагнуул байсан гэдгээ хүлээж байгаа биз дээ? гэж ялсан байдалтай асуув. 

	Мэлзээд нэмэргүй байсан авч Зорге:

	— Би хэзээ ч тагнуул байгаагүй. Би зөвхөн дайны эсрэг тэмцэж байсан... Би бол Зөвлөлт Холбоот Улсын иргэн коммунист хүн... Гэхдээ өнөөдөр би ядраад байгаа учраас байцаалтаа та хойшлуулбал ямар вэ? Би дараа бололцоотой гэж үзсэн бүгдээ өөрөө бүгдийг бичээд өгөмз гэв. 

	— Хэзээ байцаахыг энд би шийднэ. Ганцхан минут хүлээж бай... гэж Есикава хэлэв.

	Тэгээд Зоргег гадаа гудамд түр гаргаад ерөнхий сайд Тозиод утасдаж Зорге өөрийгөө Оросын коммунист гэдгээ хүлээлээ. Тэгээд байцаалтыг хойшлуулна уу гэж гуйж байна гэв. 

	— Хэрхэвч болохгүй! Баривчлагдсан этгээдийг бүр сөхөрч унатал нь байцаагтун! Эс тэгвэл та юу ч олж мэдэхгүй гэж мэдээрэй... хэмээн ерөнхий сайдын дуу харилцуурт хашхичив. 

	Квантуны армийн цэргийн цагдаагийн газрын дарга байсан генерал Тозио хэрхэн байцаавал зохидгийг мэднэ... 

	Зоргег байцаахдаа зодож занчиж, эрүү шүүлт үл хэрэглэнэ. Дипломат шугамаар түвэг удаж болзошгүй тул гадаадын хүнд гар хүрч болохгүй гэж тушаажээ. Харин Бранко Вукеличийг жич үзэв. Тэрээр Францын цахилгаан мэдээний агентлагийг төлөөлж байсан учраас түүнийг франц хүн гэж тооцно. Франц бол ялагдсан учраас хэн тэднийг юман цээнд үзэх билээ. Вукелич хамгийн аймшигтай нарийн эрүү шүүлтийг ч тэвчээр хатуужилтай даван туулна. Зодож занчиж цус нөж болсон түүнийг мөрдөн байцаагчийн өрөөнд оруулж ирэхэд мөн л юу ч эс дуугарна. Улангассан байцаагч нэг удаа бүр цөхрөнгөө бараад «Энэ ер нь Франц хүн байна уу, хэлээ тас хазаж орхисон америк индиан арьстан байна уу?! Алив дуугардаг болгоодхооч» гэжээ. Тэгэвч Вукеличийг ерөөс дуу гаргаж чадсангүй.

	Уран зураач Иотоку Миягийд бас эрүү шүүлт тулган хулсан ташуураар балбав. Түүний уушгины сүрьеэд сэглүүлсэн эмгэг удаан тарчилгааг дааж эс чадах учир шалавхан үхэх юм сан гэж мөрөөснө. 

	Рихард Зорге гараар бичихээ болиод төсөөрчихсөн, үзгээр дахин бичиж дасахын хүслэн алга учир бичгийн машин, хэсэг цаастай авчирч өгөөч гэж гуйв... Энэ талаар шоронгийн захиргаатай баривчлагдагчийн хийсэн зарга удтал сунжирсан авч Зорге дийлж прокурор бичгийн машин аваачиж өгөх захирамж буулгав. 

	Тэгээд хорих тасалгаанд банзан ширээн дээр бичгийн машин дэлгэн ганцаархнаа суув. Юунаас эхлэх вэ, яах гэж тэр вэ? Энэ бүхний хэрэг байна уу? Хэрэгтэй!

	Японы эрүүгийн газраас миний мултарч гарах ч өнгөрөө биз ээ, тийм болохоор миний хэрхэн аж төрж, юуны төлөө байсныг хүмүүс мэдэг. Миний тухай сайнаар дурсаж байг гэж Рихард Зорге бодов. Рихард өнгөрсөн зүйлийн тухай, аль дивангарын улирсан явдлын тухай, Рамзайн бүлэгтэй холбогдсон хэрэгт нэгэнт нөлөөлж чадахаа больсон зүйлийн тухайн туужлан бичихээр шийдэв. Бүр тэртээ дээр үеэс эхэлж, яаралгүй бичиж эхлэв. Энэ нь одоо дараа дараалан байцаагдахаас мултрах боломж олгов. Шоронд бас цаг хонжих хэрэгтэй. Энэ бол миний үзэл бодол, итгэл үнэмшлээ тодорхойлон бичсэн гэрээслэл болог гэж бодов. 

	Рихард албан ёсны магадалгаанаас эхэлж:

	 

	«Рихард Зорге миний бие 1895 оны аравдугаар сарын дөрвөнд Өмнөд Кавказын Ажикендэд төрсөн. Миний эцэг Бакуд байсан Германы нефтийн компанийн инженер хүн байлаа. Эх маань бол төмөр замын ажилчны ядуу гэр бүлээс гаралтай орос хүн. Манай гэр орныхон хувьсгалт уламжлалтай. Өвөг эцэг, ах нар маань 1848 оны хувьсгалд идэвхтэй оролцож явсан» 

	 

	гэж бичив. 

	Рихард балчир хүүхэд ахуй үеийнхээ тухай эс санана. Тэр тухай эх Нина Семеновна ярьдаг байжээ. Эх нь эдүгээ хүүгийнхээ хувь заяа юу болохыг эс мэдэн Гамбургт аж төрөн сууж байлаа. 

	Зорге гурван настайдаа Германд очиж хорин таван жил гаруй тэнд суугаад Зөвлөлт улсад иржээ. Рихард, бол инженер Зоргегийн хамгийн бага хүү нь, дээрээ эгч ах дөрөвтэй байлаа. 

	Рихардын эцэг урьд төв Азид Свен Гединий хийсэн экспедицэд оролцож Оросын эзэнт гүрний нефтийн компанид ажиллаж байгаад Германдаа эргэж ирээд Оросын нефтийн пүүст зориулсан тоног төхөөрөмж худалдан авагч болжээ. 

	«Дайн эхлэх хүртэл миний хүүхэд ахуй жилүүд амгалан тавиу өнгөрч, би хөрөнгөтөн ангид багтах чинээлэг гэр бүлд өссөн билээ. Манай гэр орныхон эд агуурс аж амьдралын хувьд дутагдах гачигдах юу ч байсангүй. Гэхдээ би бусдаас этгээд өөр хүүхэд байжээ... Би Германд болж байгаа хэрэг явдлын тухай томчуулаас хамаагүй илүү их юм мэдэж байв. Би удаан хугацааны турш улс төрийн нөхцөл байдлыг маш нягтлан судалдаг байснаас болж сургуулийнхнаасаа «ерөнхий сайд» хоч авч байсан сан. Миний өвөг эцэг амь насаа ажилчны хөдөлгөөнд зориулсныг би мэдэж байлаа. Миний эцгийн үзэл бодол өвөг эцгийнхээс тэс ондоо байсныг ч мэдэж байв. Эцэг маань үндэсний үзэлт, империалист хүн байсан тул 1870—1871 оны дайны дүнд Германы эзэнт гүрэн байгуулагдах үед идэр залуу насандаа төрсөн тэр сэтгэгдлийнхээ нөлөөн дор хамаг насаа өнгөрүүлсэн хүн. Тэгээд гадаад дахь өмч хөрөнгөнийхөө төлөө, нийгмийнхээ байр байдлын төлөө санаа зовохоос өөр юу ч эс мэднэ. Миний ах хэт зүүн үзэл баримтлагч хүн байсан юм» гэж Зорге бичив. 

	Рихард Зоргегийн хүүхэд ахуй ба идэр нас арван дөрвөн онд сургуулийн зуны амралтаар шувтарчээ. Сурагчид Шведээс экскурсээс эргэж ирж явлаа. Дайн эхэлж, хэрэг явдлын шуурганд тааралдсан хөлөг онгоцнууд өөр өөрийн боомтод очиж амь хоргодохоор яаравчлах учир тэд гэр лүүгээ Германы хамгийн сүүлчийн хөлөг онгоцоор хөвж явав. 

	Кайзерын Германы үндэсний дээрэнгүй үзлийн дэврээн дунд аж төрж байсан учир гадаа гудамжинд «Хох!» дээдэс гэж хашхиралдан, орос оронд хааны хөргийг хэрхэн авч явдгийн адил кайзерын хөргийг өргөн явцгаана... 

	Сургуулийн нэгэн хэвийн бие баригдмал хандлагад залхан шинэ юм сониучирхах дэврэнгүй бодол, шинэ амьдрал эхлэх гэсэн эрмэлзэл, дээр нь бас эргэн тойронд тархсан эх оронч үзэл гэж бодох үндэсний дээрэнгүй үзлийн хэнээрхэл тэр бүхэн хөвгүүний хувь заяаг шийдэж өгөв. Зорге сургуульдаа эргэж очсонгүй. Зорге бүх багачуулаас сэм нуугдан сайн дураараа цэрэгт явжээ.

	Энэ бол хувь заяаных нь эхлэл байлаа. Тэгээд төгсгөл нь одоо ингээд шоронд сууж байна. Эндээс гарах цорын ганц зам нь дүүжлүүр байж мэднэ. Зорге юу болохыг мэдэхгүй байсан ч гэсэн хамгийн муугаар төгсөхөд ч бэлхэн байлаа. Тэгээд төгсгөл нь одоо ингээд шоронд сууж байна. Эдүгээ амьдардгаа амьдарчихсан хойно өөрөө өөрөөсөө "ингэж амьдрахын хэрэг байж уу, үгүй юу?" гэж асуугаад, "ингэх хэрэгтэй байсан!" гэж хариуллаа. 

	 

	«... 1914—1918 оны дэлхийн нэгдүгээр дайн миний цаашдын бүх хувь заяанд гүнзгий нөлөө үзүүлсэн билээ. Над өөр ямар нэг үзэл огт байгаагүй ч гэсэн энэ дайныг үзэн ядах ганц тэр үзэл маань намайг коммунист болгоход хүрэлцээтэй байлаа...» 

	 

	гэж Зорге бичлээ. 

	Гэхдээ шуудхан коммунист болчхоогүй билээ. Үндэсний дээрэнгүй үзлийн амьсгал яв яваандаа сэгсрэгдэн хаягдлаа. Үүнд Гамбургийн тоосгочин байсан нэг цэрэг их тус болов. Тэр цэрэг эртэй харилцах шуудуунд ярилцаж байсан яриа санаанд нь үүрд хоногшин хадгалагдаж үлджээ. Тэр цэрэг зүүний үзэлтэй байснаа бүхнээс нуудаг байсан атлаа Рихард Зоргед илчилжээ. Тэгээд тэр цэрэг түдэлгүй Баруун фронт дээр амь үрэгджээ. Гамбургийн тэр тоосгочин цэрэг бол Зоргег эргэн тойрондоо юу болж байгааг эргэцүүлэн бодох болгосон анхны хүн билээ. Рихард хэд дахин шархдаж цэргийн эмнэлгээс цэргийн эмнэлэг дамжин дараа нь фронтод ирээд дахиад эмнэлэгт очив. Энэ удаа Вердений дэргэд маш хүндээр шархаджээ. Зоргег Кенигсберг рүү илгээлээ. 

	Залуухан цэргийг гэрээсээ ном авчирч өгдөг эмчийн охин, энэрэнгүй үзэлтэй сувилагч бүсгүй асарна. Сумны хэлтэрхийд дайрагдсан яс нь удаан эдгэрч хэдэн сар өнгөрчээ... Таягаасаа салаагүй Рихард цэргийн эмнэлгийн их эмчийнхээр байнга орж гаран салахаа больжээ. Тэр цагаас хойш хорин таван жил өнгөрсөн боловч Рихардад одоо ч гэсэн сувилагч бүсгүйн дуу байн байн сонстох шиг болж хошуулдмал цагаан алчуур бүхий хүүхэн нүүрэн дээр нь бөхийж байх шиг болон дүрс нь нүдний өмнө урган ирнэ. Их эмчийн тохилог өрөөнд сууж яриа хөөрөөг нь сонсох цэрэг Зоргед туйлын их жаргал байлаа. Их эмч бол зүүн социал-демократ байсны дээр охин нь эцгийнхээ үзэл бодлыг баримтална. Рихард энд анх удаа Роза Люксембург, Карл Либнехт, Владимир Ленин нарын нэрийг сонсов... Бас нэлээд олон жил өнгөрсний дараа Фридрих Альберт Зоргед зориулан Лениний бичсэн үгийг Зорге уншжээ. Рихард тэг тэгсээр үзэл суртлын хувьд гүнзгий хатуу туйлбартай, ажил хэрэгтээ үнэнч коммунист болж хувирлаа. Харин тэр хээрийн эмнэлэгт хэвтэж байхдаа хувьсгалт хөдөлгөөнд зөвхөн нэгдэж эхэлж байжээ. 

	 

	«Энэ дайн бол учир утгагүй зүйл, ямар ч шалтгаангүйгээр хаа сайгүй үгүйрэл хоосрол тарьж байна гэдгийг би тэр үед, яг 1917 оны зун, намар зүрх сэтгэл шархлан байж мэдэрч билээ. Энэ дайнд аль аль тал нь олон сая хүнээ алдсан юм. Гэтэл бас хэчнээн олон сая хүнийг ийм ёозгүй хувь тавилан хүлээж байгааг хэн ч урьдчилан тааварлахын нөхцөлгүй...» 

	 

	гэж Зорге бичжээ. 

	Рихард Зорге дайнаас таяг тулан гэртээ эргэж ирснээр дайн түүний хувьд шувтарчээ. Зорге Берлиний их сургуульд оров. Тэгтэл энэ үеэр Орос оронд Октябрийн хувьсгал мандлаа. 

	Рехардын эх, Киевийн төмөр замчны охин Нина Семеновна хувьсгал эхэлсэн тухай мэдээг Орос орноос баяртай хүлээн авлаа. Эдүгээ нас ахисан ч гэсэн урьдын адил Орос орон руугаа тэмүүлэн, төрсөн нутаг усныхаа барааг харахын мөрөөсөл болж байлаа. Эх орон, хувьсгал, хүүгээ гэх эхийнхээ элгэн халуун сэтгэлийг Зорге үүрд талархаж явдаг байлаа. 

	Рехард хамаг ертөнцөөс тусгаарлагдсан Сугамагийн шоронгийн ганц хүн хорих тасалгаанд сууж зүрх зоригийг нь хугалж чадахгүй нь гэдгийг шоронгийн эрх баригчдыг мэдэг гэж ертөнцийг үзэх үзлээ тодорхойлон бичив!

	 

	«... Олон улсын ажилчны хөдөлгөөний хаашаа явбал зохих замыг над Оросын хувьсгалын тэсрэлт зааж өгсөн юм. Би энэ хувьсгалыг онол, үзэл санааны хувьд дэмжээд зогсоогүй, жинхэнэ ажил амьдрал дээр өөрөө түүний бүрэлдэхүүн хэсэг болохоор шийдсэн билээ. Үүний дараагаар, хувийн асуулт, тэрчлэн цэвэр материаллаг чанарын асуултад хариу эрсэн үедээ энэ замаар замнадаг байлаа. Тэгээд одоо дэлхийн хоёрдугаар дайн гарснаас хойших гурав дахь жилийн нүүрийг үзэж суухдаа ялангуяа Герман - Зөвлөлтийн дайны тухайд хэлэх юм бол одоогоос хорин таван жилийн урьд миний гаргасан шийдвэр зөв байжээ гэдэг итгэл бүр ч батжин зузаарч байна. Энэ хорин таван жилийн дотор, ялангуяа ноднин жил над тохиолдсон бүхнийг цэгнэн бодож үзээд үүнийгээ би туйлын эрс хатуу мэдэгдэж байна» 

	 

	гэжээ. 

	Коммунист Зорге туулж өнгөрсөн замдаа гэмшиж харамссангүй. 

	Хувьсгалт үйл явдал оюутан залууг сэрээжээ. Килд усан цэргийн дунд нууц ажил зохион, цэргийн хуаранд нууцаар нэвтрэн, хувьсгалт тэмцэлд уриалан дуудаж байлаа. Түдэлгүй Килд Германы тэнгисийн цэргийн флотын хувьсгалт бослого дүрэлзэн гарч Рихард тэр бослогод оролцогч усан цэргүүдтэй хамт байлаа. 

	Дараа нь Берлин, Гамбургт хувьсгалт бослого гарч, Тельмантай уулзаж, хувьсгал ч өрнөв. Чөлөө цагаар нь шалгалт, лекц, оюутны хурал, цуглаан болно. Тэг тэгсээр Рихард их сургууль төгсөв. Одоо намын ажилд хамаг цагаа зориулж болох боллоо... 

	Энэ үеийнхээ тухай Зорге бичихдээ:

	 

	«... Би 1918 онд Килийн социал-демократ байгууллагын гишүүн болчхоод байлаа. Усан цэргийн дунд бүлгэм байгуулж, усан цэргийн бослогын үеэр жагсаалд оролцож явлаа... 

	Килээс Гамбургт шилжин ирэв. Энд их сургуульд цол хамгаалж нийгэм судлалын ухааны докторын зэрэг хүртжээ. Тэгээд Гамбургээс Аахенд ирлээ. Тэнд туслагчаар ажиллав. Бослого гаргах хорооны гишүүн байв. Ажлаас халагдав. Голландын уурхайд ажиллалаа. 1919 онд Германы Коммунист намд элсэж орлоо. 1920 оны арван нэгдүгээр сараас 1921 оныг дуустал Золингенд намын сонины эрхлэгч байлаа. 1920 онд Капповын хувьсгалын эсэргүү самууныг дарахад оролцлоо...» 

	 

	гэжээ. 

	Бас Гамбургийн бослого, улаан Саксонд хувьсгалт тулалдаанд оролцож явжээ. Дараа нь Франфуртэд нууц ажил зохиож, Германы коммунист намын нууц их хурлын ажиллагааг хамгаалах ажлыг удирдсан байж. Коммунист Зоргегийн идэвхтэй ажлын тухай дэлгэрэнгүй мэдээлэл Германы цагдаагийн газрын архивд мэдээж байх ёстой билээ. Гестапынхан архивын тэдгээр материалыг олоод үзчих вий гэж Ян Карлович Берзиний нэг адил нэгэн цагт бас эмээн болгоомжилж байж билээ. Гэтэл эдүгээ, Сугамогийн шоронд энэ бүхэн ямар ч ач холбогдолгүй байлаа. Учир нь энэ бүхэн Зоргегийн зөвхөн намтарт хамаарагдаж байлаа. Рихард өөрийн тухай дэлгэрэнгүй өгүүлж бичсээр л суулаа. Юу гэвэл дайсан хэнтэй нүүр учирснаа мэдэг гэж бодно! Зорге өөрийн шураг дээр дайчин тугаа босгосон байлдааны хөлөг онгоц адил сүүлчийн тулалдаанд орж буй нь энэ билээ. 

	Зоргегийн баривчлагдсанаас хойш олон сар өнгөрсөн боловч Майзингер хөзрийн мөрийтэй тоглоомынхоо андын гэм буруугүйг нотлон кемпейтайн босгыг элээсээр байлаа. Ийм нэгэн өдөр Майзингер дахин японы сөрөг тагнуулын газар, хурандаа Осака дээр хүрч ирвэл доктор Зоргетой холбогдсон зарим нэг мэдээг шалгаж үзнэ үү гэж өөрөөс нь гуйв. Эсэсч дуртайяа зөвшөөрсөн боловч магадалгааг уншиж үзээд Зоргег Германы коммунистуудын толгойлогч Эрнст Тельманы шадар нөхөр коммунист байсан гэдгийг уншаад эгдүүцсэндээ хагартлаа уурлаж, 

	— Та үүнийг хаанаас олж ав аа вэ? гэж асуув. 

	— Баривчлагдсан Рихард Зорге өөрөө ийм өчиг өгсөн юм гэж Осака хариулав. 

	Цагдаагийн атташе арга нь барагдахдаа ердөө шогшроод

	— Ер нь юу ч гэж хэлэх юм билээ дээ!.. Рихард Зорге явж явж Тельманы анд байх юм гэнэ! гээд хөх инээд нь хүрэн тас тас хөхөрснөө, — Энэ чинь ор хоосон зүйл гэдгийг та ер нь ухаарч байна уу!.. За яах вэ, би үүнийг чинь шалгаж үзэмз. Гэхдээ ноён хурандаа таны мөрдөн байцаагчийн ухаан санаа хүн атаархмаар эрүүл саруул биш дэг дээ... гэв. 

	Японы сөрөг тагнуулын газрын санаанаасаа зохиосон шинэ зүйлийн тухай Оттод Майзингер эгдүүцэн хилэгнэж ярьснаа ямар атугай ч Германы нууц цагдаагийн газар лавлагаа явуулав. 

	Зул сарын баяр болж, Германы элчин сайдын яамныхан гэрт хүнд өвчтөн байгаа мэт уйтгартай хам хумхан тэмдэглэв. Битүүний орой Германы элчин сайдын яамны бүх ажилтан гэрэл чийдэн гялбалзсан гоёхон сүлд модны дэргэд цугларав. Эйген Отт Вифлеемийн одны тухай, Аврагчийн мэндэлсэн тухай сэтгэл хөдлөм хэдэн үг хэлэв. Генерал номлогч адил ярьсан авч энэхүү зул сарын баярын сүлд модны дэргэд Рихард Зорге байхгүй байгаа нь бид бүхэнд цөмд нь үгүйлэгдэж байна гэдгээс эхлэв. Гэхдээ түүний зовлон шаналгаа удалгүй зүйл дуусаж Японы шоронгоос гарна гэдэгт итгэж байна гэв.

	Токиогоос шалгуулахаар ирүүлсэн Рихард Зоргетой холбогдсон бүх мэдээ цагдаагийн газрын архивын материалаар яг таг батлагдлаа... гэж гестапын газрын дарга Мюллерийн мэдээлэл Берлинээс ирүүлсэн цахилгааныг хурандаа Майзингер хэдэн хоногийн хойно хүлээн аваад нүдэндээ итгэсэнгүй... 

	Зорге толгойг нь хэрхэн мангууруулсныг Майзингер одоо л ойлгож эхэллээ. Тэгээд одоо болохоор Зөвлөлтийн тагнуулчин коммунистыг өөрөөс нь бусад хүн бүгд гөлийн алмайрсаар байгаад алдах дөхлөө гэж газар сайгүй хашхичин, японы Кемпейтайгаас Зоргег гестапын гарт шилжүүлж өгөх талаар хөөцөлдөж эхлэв. 

	Зоргег бичгээр өгөх өчгөө бичиж дуусахыг прокурор мөрдөн байцаагч хоёр тэсэж ядан хүлээв. Харин Зорге эс яаран Төвийн ажилд халгаа болохгүй тэр зүйлсийнхээ тухай бичсээр байжээ. 

	Үнэнээ хүлээсэн өчгөө доорх өгүүлбэрээр дуусгасан нь:

	 

	«... ЗСБНХУ-аа өмгөөлөн хамгаалах, Зөвлөлтийн эсрэг улс төрийн зүсэн зүйлийн ов заль, тэрчлэн цэрэг дайны халдлагын аюулыг холдуулан зайлуулах, социалист төр улсаа хамгаалахад миний гол зорилго оршиж байлаа. 

	Зөвлөлт улс бусад улстай улс төрийн талаар хямралдах юм уу, цэрэг дайны мөргөлдөөн хийхийг үл хүснэ. Тэрчлэн түүнд Японы эсрэг түрэмгийлэл үйлдэх гэсэн бодол алга. Тийм учраас би болон миний бүлэг Японд ерөөс дайсны журмаар ирээгүй билээ. «Тагнуул» гэдэг ойлголтод төлөв оруулдаг тэр үгийн утга учир бидэнд хэрхэвч таарахгүй. Англи, АНУ зэрэг тийм орны тагнуул болсон этгээдүүд улс төр, эдийн засаг буюу цэргийн хэргийн үүднээс Японы сул дорой газрыг хайн олж, түүний эсрэг цохилтоо чиглүүлж байна. Бид бол харин Японд мэдээллээ цуглуулахдаа хэрхэвч тийм санаа өвөрлөж байгаагүй билээ... Япон Зөвлөлтийн хооронд дайн гарч болзошгүйг зайлуулан арилгахаар эрмэлзэхийг мөрдлөг болгох ёстой гэдэг утгаар Төвөөс бидэнд заавар өгч байлаа. Тэгээд би Японд байхдаа эхнээсээ аваад адгаа хүртэл энэ заалтыг хатуу баримтлан хайн тагнах ажилдаа биеэ зориулж байсан билээ. 

	Миний мэдээлэл олж авах үндсэн эх сурвалж бол Токиод суугаа Германы Элчин сайдын яам байв. Тэр мэдээллийг тэд над сайн дураараа толилуулж байлаа. Тэдгээрийг олж авахын тулд би цээрлүүлэн залхагдахаар ямарваа үйлдэл хийгээгүй билээ. Би хүч хэрэглэх юм уу, айлган сүрдүүлэх арга хэзээ ч хэрэглэж байсангүй...» 

	 

	гэжээ. 

	Энэ бол Рихард Зоргегийн хамгаалах шугам байлаа. Зорге их бууны тагнуулчин адил шийдвэрлэх агшинд нөхдөөсөө цохилтыг зайлуулахын тулд хамаг голыг өөр дээрээ хүлээв. Интернационалч дайчин, иргэний өндөр ухамсартай, намч үүрэг хариуцлагаа гүнээ мэдэрсэн хүний хувьд Рихард Зорге энэрэнгүй, буянт нэгэн үзэл санаагаар нэгдсэн хүмүүсийн ах дүү, нөхөр ёсны ухамсрыг номлож байлаа. Энэ үзэл санаа нь хамаг ажлаа хийж шувтраад нэр төр, ариун шударга ёсоо туйлд нь хүртэл сахих ёстой эцсийн тулалдаанд нь итгэл, хатуужил тэвчээр бий болгож байлаа. Амьд байхдаа баатар байх бага хэрэг, харин үхэхийнхээ өмнө агшин зуурын сул дорой байдлаар нэрээ гутаалгүй байж, амьдралаас хагацан одохдоо толгой гэдгэр нэр төртэй бахархуу байх хэрэгтэй... Өөрийн баатарлаг бүх амьдралаар шударга үхэлд зэхсэн Рихард Зорге ийнхүү нас барахад бэлхэн байлаа. 

	Мөрдөн байцаагчид, улсын прокурор нар эцэст Рихард Зоргегийн бичмэл «өчгийг» хүлээж авлаа. Гэхдээ тэр нь тэдний хүлээсэн нөгөө өчиг огтхон ч биш байлаа. Уг хийсэн хэргийнхээ талаарх өчгийн оронд тэдний гарт зөвхөн дурсамж, бодсон зүйлс нь орж ирэв. 

	Тэгээд сульдаан ядраасан урт удаан хугацааны байцаалт дахин эхлэв. Рамзайн байгууллагаас олон жилийн турш Төвд илгээж байсан тайлан уншсан олон мэдээллийн хавтас буюу тус байгууллагын хэргийг илчилсэн гол эд мөрийн баримт мөрдөн байцаагчдад байлаа. Зөвхөн сүүлийн гурван жилд гэхэд олон оронтой 65420 бүлэг тоо долгионоор гадагш нэвтэрчээ. Энэ бол 327 мянган тоо гэсэн үг! Рамзайн бүлгийн хэргийг мөрдөн байцаагчид тэр бүхнийг он оноор нарийвчлан тоолж гаргасан байлаа. 1939 онд Рамзайн нууц дамжуулагч долгионоор Зоргегийн нууц мэдээллийг нууц түлхүүр болгосон 23139 бүлэг тоо дамжуулсан байв. Дөчин онд холбоочин Клаузен бүр ч эрчимтэй ажиллан Төвд 29179 бүлэг тоо дамжуулжээ. Дараачийн жил нь цөөн, ердөө 13 мянга байсан авч мэдээллийн хэмжээ, ач холбогдол багассангүй, харин ч ихэссэн байсныг мөрдөн байцаагчид магадлан тогтоов. 

	— Та энэ тоог хүлээн зөвшөөрч байна уу? гэж мөрдөн байцаагч байцаалтын үеэр асуув. 

	— Тийм тоо тоолж суух зав над байгаагүй. Гэхдээ манай долгионоор Японоос өөр хэн нэг хүмүүс өөр мэдээ дамжуулаагүй бол тийм байгаа байлгүй дээ. Гагцхүү гүйцэд биш байгаа болов уу гэж бодож байна гэж Зорге хариулав. 

	— «Гүйцэд биш» гэсэн чинь юу гэсэн үг вэ?

	— Танайхны радио долгион барьж авагч аппарат тийм мадаггүй сайн ажилласан гэж та лавтай итгэж болно гэж үү дээ? Танай холбоочинд баригдалгүй олон мэдээ хажуугаар нь нэвтэрсэн байж болох шүү дээ. 

	— Таныг шүүхэд татахад бидний гарт орж ирээд байгаа мэдээ бүрнээ хангалттай. 

	— Өө, тэгвэл та нарт тэгж их юм мэдэх гэхийн хэрэг юу билээ. Хэдхэн тооны баримт л бол оо юм биш үү? Биднийг Төв рүү радио мэдээ дамжуулахад олон сая... алхалж эхэлсэн юм. 

	Мөрдөн байцаагч баривчлагдагчийн зүг хүйтнээр хялайн харав. Зоргегийн байр төрх түүний тэвчээр тэсвэрийг алдагдуулна. Зорге хамаг голыг өөр дээрээ хүлээн, өөрийнхөө нөхдөөс мөрдөн байцаагчийн анхаарлыг сарниулна. 

	Төвд илгээсэн мэдээллийн нь жагсаалтыг танилцуулахад Зорге доогтойгоор:

	— Бид ийм ажил хийсэн юм байна гэдгийг би өөрөө ч төсөөлж байсангүй гэж дуугарав. 

	Энд жанжин штаб өөрийн армийг герман маягаар шинэчлэн байгуулахаар шийдсэн тухай мэдээ, нийлэг бензин ба хөнгөн цагааны үйлдвэр, нисэх онгоцны үйлдвэр зэргийг жагсаан тоочсон цэргийн үйлдвэрийн тойм байлаа. Хуучин мэдээллээс мөрдөн байцаагч Нагая дахь торпедийн нууц үйлдвэрийн тухай мэдээллийг дурдав. Рихард энэ мэдээг Оттой анх удаа уулзсан үедээ явуулж билээ. Отт тэр үед Японы их бууны хороонд нэрд гараагүй дэд хурандаа, ажиглагчаар ажиллаж байлаа. Тэгээд дараа нь Квантуны армийн тооны бүрэлдэхүүний тухай, Япон ба Умард Хятадаас ирсэн дивизүүдийн дугаарыг мэдээлжээ. 

	Зөвлөлт-Германы хил дээр есөн дивиз бөөгнөрүүлснийг урьдчилан анхааруулсан сүүлчийн цахилгааны нэгийг тайлан уншсаны хуулбар нь энэ байна. Рихард энэ мэдээллийг Сиамаас Токиод шилжиж ирсэн хурандаа Шоллиос олж авснаа санав. 

	Цааш нь бензиний үндэсний нөөцийн тухай тодорхой тоо баримт дүгнэлт бүхий мэдээлэл байх нь тэнгисийн флотод уг нөөц хуурай замын цэргийнхээс дөрөв дахин их гэжээ. Дүгнэлт нь тэнгисийн цэргийн флот хөдлөх гэж байна. Японы түрэмгийлэл урд зүг чиглэж байна гэжээ. 

	Энэ 1941 онд илгээсэн сүүлчийн: Япон улс Зөвлөлтөд халдан довтолж зүрхлэхгүй байна... гэсэн мэдээ энэ байна. 

	Мөрдөн байцаагч тунгалаг зузаан галт шилээ нэвт Зорге өөд байн байн харан тэдгээр мэдээллийг нэгэн янз аялгуугаар уншина. Рихард сонсож байвч нууц ажиллагчийн бодол алсад одно... Уйгагүй шургуу эрс шийдмэг залуусынхаа хамтаар Эх орноо хамгаалах энх тайвныг сахихын тулд би ч бас багагүй зүйлийг хийсэн байна шүү гэж бодно. Зоргегийн нүүрэн дээр сэтгэл ханасны инээмсэглэл тодров. Мөрдөн байцаагч байцаалтын үеэр инээмсэглэгч энэ хачин хүн өөд үл ойлгон ширтэнэ... 

	Зоргег баривчилсан тухай, мөрдөн байцаалт үргэлжилсээр буй тухай... анхны мэдээ Японы хэвлэлд 1942 оны тавдугаар сард гарав. Гэтэл нууц цагдаагийн газар Токкоко цэргийн сөрөг тагнуулын газрын адилаар шинэ юм дахиад юу ч илчлэн олж чадаагүй байсаар байлаа.

	Сөрөг тагнуулын газрынхан харин их эмч Ясудагийн мөр дээр бууж чаджээ. Түүнийг 1942 оны зургаадугаар сард баривчилжээ. 

	Нас ахисан их эмчийг цагдаагийн газрын нууц төлөөлөгч шоронд аваачиж хийгээд:

	— Энэ бол Зоргег үхлээс аварсан нөгөө новш чинь. Түүний өгсөн эмийг уугаагүй бол энэ орос сэхээ ч байсан уу, үгүй ч байсан уу гэв. 

	Ясудагийн талаар мөрдөн байцаагч өөр мэдэх юм байсангүй. Энэ бол түүнийг гэм буруутгах одоодоо цорын ганц зэмлэл байлаа. 

	Баривчлагдсанаас хойш бараг хоёр жил өнгөрлөө. Японд олон жилийн турш ажилласан «Рамзай» хэмээх нууц байгууллагад оролцогчдын хэргийг 1943 оны есдүгээр сард таслав. Рихард Зорге, Хозуми Озаки нарыг цаазаар авахаар, Вукелич Клаузен, Мияги нарыг насан турш нь хорих ял заав. Гэтэл хүнд сүрьеэ өвчин туссан Мияги амьд явах сүүлчийнхээ хэдэн хоногийг өнгөрүүлж байлаа. Вукелич ч хүнд байдалтай байв. Шоронгийн дэглэм тэднийг цаазаар авах ялгүйгээр цааш харуулах гэж байлаа. 

	Заасан ялыг батлах гэсээр байтал дахиад хагас жил өнгөрч, өдөр болгон нь сүүлчийн байж болох цаазаар авах ял заагдагсдын шаналгаат өдрүүд сунжирч эхлэв. Ийнхүү үхлийн хорих өрөөнд аж төрөх олон сар үргэлжлэв!

	Октябрийн хувьсгалын их өдөр, арван нэгдүгээр сарын долооны өглөө эрт цаазлагдагчийн өрөөний үүдийг шоронгийн дарга онгойлгоод мэхийн нахилзсанаа 

	— Хоригдол Рихард Зорге гэдэг мөн биз? гэж ёсорхуу асуув. 

	— Тийм ээ, би Рихард Зорге гэдэг байна гээд банзан ширээний урд сууж байсан мухар сандал дээрээсээ босов. 

	— Та хэдэн настай вэ?

	— Дөчин естэй. 

	Шоронгийн дарга дараа нь Зоргегийн баривчлагдахаасаа урьд Японд сууж байсан хаягийг асуугаад түүний урьд цаазаар авхуулах ял заагдсан хүн өөрийн биеэр зогсож байна гэдгийг албан ёсоор бататган магадалж авсан дараагаа бас дахин их ёсорхуу мэхэлзэв. 

	— Шүүх яамны сайд Ивамурагийн захирамжаар танд оноосон цаазаар авах ялыг өнөөдөр гүйцэтгэхээр болсныг танд уламжлах үүргийг над тохоосон юм... Таныг уужуу тайвуу насан эцэс болно байх гэж Сайд хүлээж байна гэж дуугараад дахин уламжлал ёсоор мэхийвэл Зорге толгой дохин хариулав. 

	— Танд ямар нэгэн хүсэл захирамж байх сан болов уу? гэж шоронгийн дарга асуув. 

	— Байхгүй, би эцсийнхээ хүсэл бодлыг бичгээр өгүүлсэн. 

	— Та сүүлчийн удаа мэдэгдэл хийх сэн болов уу?

	— Үгүй, хэлдгээ бүгдийг нь хэлсэн.

	— Тийм бол намайг дагаад явна уу. 

	— Би бэлхэн байна гэж Зорге уужуу тайвуу хариулав. 

	Энэ коммунист хүнийг их баярынх нь өдөр цаазаар авна гэдэг бол арчаагүй, гутамшигт өширхөл байсан нь мэдээж... 

	Рихард хорих өрөөнөөсөө гарч ирэн шоронгийн дүнгэнэсэн гудамд хүнд ботинкийнх нь чимээ холдсоор замхран тасрав. Түдэлгүй Сугамогийн шоронд нам гүм болов...

	Рихардыг дагуулсаар хашаан дундуур гарч тоосгон давчуу саравчинд авчрав. Түүнийг энд прокурор, зандалчин, буддагийн санваартан гурав хүлээж байлаа. Рихард Зорге шаланд гаргасан гүн нүхний дээрх дүүжлүүр дор өөрөө очиж зогсов. Тэгээд Рот-фронтын маягаар нударга зангидан толгой дээрээ өргөж оросоор:

	— Зөвлөлт Холбоот Улс мандтугай!.. Улаан арми мандтугай! гэж чанга дуугарав. 

	Зандалчин гогцоог хүзүүнд нь углав. 

	Токиогийн цагаар өглөөний 10 цаг 36 минут болж байлаа. Москвад зургаан цагаар дутуу байв. Зөвлөлтийн нийслэл үүр цайхын өмнө гудамжаар Улаан армийн цэргүүд жагсан жигдэрч, Октябрийн парадад оролцохоор Улаан талбай руу дөхөж явлаа. 

	Германы фашизмыг ялах Зөвлөлт Холбоот улсын зэвсэгт хүчний ялалт, эгнээнд нь коммунист тагнуулчин Рихард Зоргегийн багтаж байсан Улаан Армийн ялалт ойртож байлаа... 

	Энэ бол 1944 оны арван нэгдүгээр сарын 7-ны өдөр байж билээ. 

Автоматаар үүсгэсэн тайлбар]

	ХОЙНОХ ҮГИЙН ОРОНД : ХОРИН ЖИЛИЙН ХОЙНО ЯПОНД

	Японы эх орончдын амь нас, үхлээрээ эсэргүүцэн тэмцэж, үүсэхээс нь урьдчилан сэргийлж байсан тэр зүйл гарч Япон дайнд оров... 

	1923 оны хөнөөлийн газар хөдлөлт Токиог устгах үед 100 мянган хүний амь нас үрэгдэж билээ. Гэтэл дайн токиочуудад түүнээс хаа хамаагүй илүү аймшигт гамшиг учрууллаа. Америкийн бөмбөгөнд сүйтгэгдсэн хот эвдэрхий балгас болсон байв. 

	Тэр цагаас хойш хорин жил өнгөрчээ. Ард түмний хөдөлмөрөөр Японы нийслэл эвдэрхий балгас дундаас өндийн бослоо. Гэвч хүн ард нь эмгэнэлт явдлыг хотоосоо илүү эс мартан зүрх сэтгэл нь удтал шархтай явж, дайн сүйтгэлийн ул мөр одоо бараг эс үзэгдэх авч Хиросима, Нагасаки хотын аймшиг, Японы бусад хот, сууринд тохиолдсон эмгэнэлт явдлын сэв сэдрээ одоо ч тэдний ой ухаанд буглаастай ажээ. Тэгээд эдүгээ Японы усан боомтуудад Америкийн атомын шумбагч хөлөг онгоцнууд «луу»-нууд орж ирэхэд зон олон нь тэнгисийнхээ эрэг рүү нэгэн хүн мэт очин хатуу эсэргүүцэл тавьж, Японы эргээс дайн дажныг үлдэн хөөх хүслээ илэрхийлдэг. 

	Дайныг эсэргүүцсэн Рихард Зорге тэргүүтэй интернациональч бүлэгт багтаж байсан Озаки, Мияги, Каваи, Ясуда бусад бүх хүний эсэргүүцэн тэмцэж байсан тэр бүхэн арми, зэвсэглэл, цэрэг дайныг хориглосон зүйл анги дайны дараах Японы үндсэн хуульд бичигджээ. 

	«Рамзайн» бүлэгт: Япон, орос, герман, солонгос, хятад, англи, америк, югослав, дани есөн үндэстний хүмүүс багтаж байлаа. Тэд бол янз бүрийн үзэл баримтлагчид байсан авч фашизм, дайныг бүгд адилхан үзэн яддаг байлаа. Тэд өөрсдийн үүргийг биелүүлжээ. Гэвч манай өнөөгийн өдөр ч хүмүүсийн зүрх сэтгэлд түгшүүр дахин хадаастай буй нь дэлхийн хоёрдугаар дайнд бут ниргэгдсэн японы милитаристууд толгойгоо дахин өндийлгөж байна. Тэмцэл үргэлжилж байна!.. 

	1965 онд Японд очиж, өнгөрсөн үйл явдлын болсон газраар явах завшаан над тохиолдсон юм. Би Исии Ханакотой уулзахаар нэгдүгээр сарын тэнгэр бүрхэг нэгэн өдөр зохиолч Кимурагийн хамт Токиогийн хаяа хот Митака тийш хөдлөв. Тэр авгайтай уулзана гэхээс сэтгэл хөдлөн үймэрч явлаа. Тэр хүний тухай би олон зүйл мэдэж байв. Исии бол Рихард Зоргед туйлаас хайр сэтгэлтэй, үүрд үнэнч байж, түүний гэгээн дурсгалд хамаг амьдралаа зориулсан хүн билээ. 

	Васэдагийн их сургуулийн тэндээс гарч Токиогийн толгой эргэм олон зөрлөг сэлт бүхий гудамжнууд өгсөж уруудан явж байхдаа шоргоолж язганах адил энэ эх захгүй хотод хүмүүс хэрэгтэй хүнээ гудамжны хаяггүйгээр яаж олдог юм бол оо гэж бүр мэл гайхан цэл хөхөрч билээ. Токиод гудамжны нэр хаяг гэж бараг үгүй, зөвхөн район районоор зааглан тэмдэглэнэ. Замд тохиолдох шуудан зөөгч юм уу, дарсны мухлагийн эзнээс асууж лавласан нь илүү баттай даа. Тэгвэл тэд тэр хавийн хороололд суух хүмүүсийг цөмийг андахгүй зарлага хөвгүүн гаргаж өгөн замчлуулна. 

	Би замаа олохын тулд хэд дахин зогсож, будилсан гудамжаараа явсаар дэвсгэр чулуугүй, оронд нь гудамжны голоор банз тавин дэвсгэрлэсэн район руу нэвтрэн оров. 

	Өндөр биш бетонон хашааны дэргэд очиж зогсох үед харуй бүрий болж эхэлж байлаа. Тэгээд бид цаашаа хоёр давхар авсаархан байшингууд бүхий давчиг гудамж уруудан явган алхав. Байшингийн хана, хулсан хашаа хоёрын хоорондох хавчиг зай даган шавар шалчигт гишгэчихгүйн тулд чулуу чулуу дамжин явсаар дундаа өгөршсөн дал мод, буландаа хулсан сөөг, ноднин жилийн тарианы хоосон үелээ хамар шороо бүхий бяцхан цэцэрлэг рүү оров. 

	Цэцэрлэгийн хавилдаа манаачийн шовгортой төс бүхий тоглоомын адил хоёр бяцхан байшин байх ажээ. Дээлэн дээгүүрээ сүлжмэл ноосон хөх цамц бүхий өндөр биш авгай үүдээ нээж өглөө. Тэр нас ахимаг авгайг би урьд гэрэл зургийг нь харсан болохоор Исии Ханаког байна гэж тэр даруй танилаа. Исии бол булцгар хамар, том дүрлэгэр нүд, нумласан цагариг хөмсөгтэй авгай агаад буурал орж яваа туг үс дух руу нь унжжээ. Нүүр царайных нь төрхөд гэнэн хонгор, хүүхдийн мэт өхөөрдөм байдал одоо хэр нь тогтон үлджээ. 

	Исии-сан тэвдэн балмагдаж өрөө сууцаа дулаацуулахаар бяцхан зуух керосин хибачаа даруй асаав. Бид очих гэж байгаагаа урьдчилан мэдэгдэж түүнд Кимура цахилгаан илгээсэнд биднийг ирэгтүн гэж, хариулсан билээ. 

	Ийнхүү уулзах гэж байгаадаа би бүхэл замын турш сэтгэл догдолсоор явсан билээ. Гэтэл энд мөрөн дээгүүрээ нөмөрсөн хөх ноосон цамц, гадаа үүдэнд тайлсан гутал, керосин хийн утаа сүүмгэнүүлсэн зуух... ер бүх юм гайхалтай энгийн байв. 

	Исии биднийг дагуулан европ тавилга: бяцхан ширээ, түшлэгтэй хоёр сандал бүхий маш жаахан сэрүүвч өрөөнд оруулав. Хана дагуух номын хоёр тавиур дээр Рихард Зоргегийн хоёр баримал хөрөг тавиастай байна. Урьд Рихард Зоргегийн тухай номыг анх бичсэн миний анд Кимура-сан энэ хоёр хөргийн тухай түүхийг над ярьж өгөв. Исийг Зоргегийн тухай дурсамж бичсэн үед анд нөхөд нь түүнийг нь хэвлэхэд тусалжээ. Гэтэл хэвлэлийн газрынхан Рихардын ор ганц гэрэл зургийг алдчихжээ. Исии уйлтлаа гонсойсон учир хэвлэлийн пүүсийн захирал Зоргегийн баримал дүрс барьж өгөхийг мэргэжлийн барималчнаас гуйсан байна. Тэр баримал Исийн санаанд нийлсэн авч дотоод сэтгэхүйн ижил төс байхгүй, нүүр царайных нь өвөрмөц төрх харагдахгүй байв. 

	Урьд зураач ах нь зааж өгсөн учир Исии өөрөө нэг үе баримал барьдаг байсны дээр тэр талаар авьяастай нь харагджээ. Тэгээд Исии нөгөө уран барималчинтай хамт ухаан санаандаа дүрийг нь ургуулан байж Зоргегийн дүрсийг барьж эхэлжээ. Ийнхүү Исийд эрхэм дотно хүнийх нь хоёр баримал буй болжээ. 

	Халхавч шилэн ханыг нь цайвар ягаан хөшиг татсан энэхүү бяцхан тасалгааны шалыг хурц шаргал туяа таттал нь гялалзуулан зүлгэж, юм бүхэн нь Зоргегийн гэгээн дурсгалд зориулжээ. Хананд нь Зоргегийн завиар аялж, гартаа гэрэл зургийн аппарат барьсан нөгөө олон хүний мэдэх гэрэл зураг нь хадаатай байлаа. Мөн тэнд моддын дунд, мөрөн дээгүүрээ алчуур тохоостой, баяр хөөртэй, хажуудаа буй япончуудыг бодох нь ээ хүдэр том харагдах Рихардын урд нүүрэнд нь зогссон гэрэл зураг байх ажээ. 

	Би Кимура-санаар уламжлан Исийтэй хэл нэвтрэлцэж, гайхамшигт хүн - Рихард Зоргегийн гэгээн дурсгалыг энэ бүх хугацаанд ийнхүү зориг баатарлагаар хадгалж ирсэнд нь гүн хүндэтгэлээ илэрхийлэв. 

	Энэ авгайн санаанд нийцэх ямар нэг бэлэг дурсгал авч очихоор би бүр Москвад байхын шийдэж билээ. Тэгээд «Березка» дэлгүүрт орж хүмүүсийн он удаан жилийн үерхлийн бэлгэ тэмдэг болсон хуван шигтгээг сонгож авсан юм. Тэр дэлгүүр Горькийн гудамжинд, урьд нэгэн цагт Рихард Зоргегийн сууж байсан яг тэр байшинд байдаг юм. Намайг тэр тухай ярихад Исийгийн нүднээ бишрэн талархахын оч гялсхийв... 

	Тамагийн оршуулах газар биднийг очиход орой болж байлаа. Оршуулах газрын хашааны хаалган дээрээс бид лиш цэцэг, шиваантиг цэцэг, бас урт зөөлөн шилмүүс бүхий нарсны мөчир худалдаж авлаа. Цэцгийн дэлгүүрийн эзэн бидэнд япон нарсны шилмүүстэй төс бүхий хар ногоон өнгийн урт хүжнүүд, хувинтай рашаан, бяцхан шанага зэрэг нас барагчийг дурсан буян үйлдэхэд хэрэгтэй бүхнийг авчирч өглөө. 

	Исий энд үргэлж ирдэг ажээ. Исии, Тама оршуулах газрын өндөр ургасан нарс, аварга том моддын дундуур шарил өөд очих замаар итгэл төгөлдөр замчлан алхлав. Гантиг чулуун самбар дээр япон, латин үсгээр:

	гэж сийлбэрлэжээ. 

	Хажууд нь бүрэнхийд хүрэн бор юм шиг харагдах хавтгай өндөр биш гэрэлт хөшөө байх ба түүн дээр Зоргегийн байгууллагад оролцож байсан нууц ажиллагсад япончуудын нэр ус өрөөстэй байна. 

	Исий гандаж муудсан цэцгүүдийг нь түүн цэвэрлэж, бид шарилын толгой дээрх нэрийн сийлбэр бүхий гантиг самбар, гэрэлт хөшөө хоёрын урд шинэ цэцэг тавив. Дараа нь хөл талын хоёр чулуун дээр хүж асаалаа. Дөрвөлжин хувинтай авчирсан рашаанаас бяцхан шанагаар утгаж амьдралаас халин одсон хүмүүсийн буянт үйлийн тухай хожим хойд үеийнхний зүрх сэтгэл дэх гэгээн дурсгалыг хэзээ ч гандан бууруулахгүй гэж шарилын чулуунуудыг японы үндэсний заншлаар шүршив. 

	Би Зоргегийн шарилын самбар, япон туслах нөхдийнх нь нэр ус бүхий гэрэлт хөшөөнд оросын заншлаар газар тултал толгой мэхийн ёсолж хүндэтгэлээ илэрхийлэв. 

	Исии намайг хөтлөн аваачиж шарилын чулууны ар талд сийлбэрлэсэн үгсийг харуулбал: «Энд дайны эсрэг, даян дэлхийн энх тайвны төлөө тэмцэлд амь насаа зориулсан баатар эр үүрд нойрсож байна. 1895 онд Бакуд төрж, 1933 онд японд иржээ. 1941 онд баривчлагдаад 1944 оны арван нэгдүгээр сарын долоонд цаазлуулжээ» гэж Кимура зугуухан орчуулаа. 

	Исии:

	— Зоргегийн шарилд мэхийн ёслохоор орос хүмүүс хэзээ нэг цагт ирнэ гэдэгт би ямагт итгэж байсан юм... гэж хэлэв. 

	Тийм ээ, Зөвлөлт Холбоот Улсын баатрын шарилд мэхийн ёсолж хүндэтгэхээр оросууд бид очсон юм. Зөвлөлт засгийн газар 1964 оны арван нэгдүгээр сарын 5-нд Рихард Зоргед энэ эрхэм дээд цолыг нэхэн шагнасан билээ. 

	Бид Тамагийн оршуулах газраас буцаж, Рихардыг баривчлагдсанаас хойш болсон явдлуудын тухай Ханако Исии ярьсаар явлаа. 

	Исийг хэсэг дээрээ төлөв дуудан аваачдаг байсан цагдаагийн газрын байцаагч энэ удаад Исийн ээжтэйгээ суудаг гэрт нь ирээд чиний нөгөө герман чинь баривчлагдсан гэжээ. 

	— Чамд айх ямар ч аюул байхгүй. Тэгэхдээ чи Зоргегийн гэрээр хэн хэн ирдэг байсныг хэлж өгөх ёстой гэж байцаагч хэлжээ. 

	Исии дахиад л юу ч мэдэхгүй гэж хариулав. Икиг баригдсан гэдэгт Исии удтал итгэхгүй байлаа. Гэтэл кемпейтай «оросын тагнуулууд», түүний дотор Зорге, Озаки Вукелич, Мияги, Клаузен... баривчилсан гэдгийг Исии олон сар өнгөрсөн хойно 1942 оны тавдугаар сард сониноос олж уншжээ. Мөрдөн байцаалт үргэлжилж байгаа гэж тэнд бичсэн билээ. Тэгээд дахиад дайн дуусан дуустал ямар ч мэдээ чимээ байсангүй. 

	Исийн эх өвөг дээдсийн сүмд очиж Рихардын амь насыг даан, хадгалан сахиач гэж бурханд мөргөнө. Охин нь тэр хүний тухай зөндөө сайн юм ярьдаг билээ. Гэвч бурхад япон хөгшний үгэнд орсонгүй. 

	Рихардын амь үрэгдсэн тухай Исии дайны дараа л дуулжээ. Японы арми бууж өгсөн тэр өдөр Исии тэр даруй Сугамогийн шорон руу очив. Тэнд шоронгийн гадаа хаалганы дэргэд үй олон хүн цугларч Исийн адил баривчлагдсан хүмүүсийнхээ тухай ямар нэг юм олж мэдэхийг хүсжээ. Рихард Зоргег жил орчмын өмнө цаазаар авсан... гэж хоригдлын нэг хэлэв. Горьдлого тасарчээ. 

	Дараа нь дэлхийн хоёрдугаар дайны жилүүдэд цаазлуулагсдын нэрсийн жагсаалтыг нийтэлжээ. Тэнд Зорге, Озаки нарын нэр орсон байв. Гэвч тэднийг хаа оршуулсан нь эс мэдэгдэв. Исии шүүхийн томилсноор Зоргегийн хэргийг өмгөөлсөн өмгөөлөгч Асанума дээр очив. Өмгөөлөгч бас хэлж мэдэх юм байсангүй, харин цаазаар авхуулагсдыг орон гэргүй, ядуучууд зэргийг оршуулдаг алсын оршуулах газар булсан аятай яриа дуулсан гэж хэлжээ. Тэр газрыг шарилыг нь эгүүлж авахыг шаардаагүй хүмүүсийг оршуулах газар гэж нэрлэдэг байлаа. Исии дахин шорон руу очиж шоронгийн дансыг шүүж үзэх зөвшөөрөл олж авлаа. Тэгээд данснаас нэрийг нь олбол: «Зорге, бас Рамзай ч гэдэг. 1944 оны арван нэгдүгээр сарын долооны өглөөний 10 цаг 36 минут 16 секундэд цаазаар авсан» гэж тэмдэглэсэн байлаа. Хаа оршуулсан тухай мэдээ сураг ч байсангүй. Гэхдээ орон гэргүйчүүдийг оршуулах газар оршуулсан сар өдөр бүхий модон пайзнууд байгааг эрж олж болно гэж хэлэв. Гэвч тэнд бас бүтэлгүйтэж, цаг цөвүүн байсан болохоор оршуулсан он сар бүхий модон пайзнуудыг хүмүүс түлэхээр сугачин авсан байлаа.

	Тэгтэл оршуулах газрын нэг ажилчин дайн дууссаны дараахан Америкийн цэргийн цагдаагийн хоёр хүн ирж Зорге гэдэг хүнийг асуусныг санаж байна гэж хэлэв. 

	Ирсэн тэр хүмүүс нь генерал Макартурын явуулын цэргийн тагнуулын албаны даргын буюу Уиллоубийн хүмүүс байжээ. Тэд «Зоргегийн хэргийг» мөрдөн байцааж эхэлжээ. Япон сэтгүүлд Исии Ханакогийн дурсамж гарсан үед Америкийн тагнуулууд юуны урьд Исийг баривчлан авчээ. Исии өөрийн дурсамждаа «Рейнгольд» зоогийн газрын Кетель аав өөрийг нь Агнес гэж нэрлэдэг байсныг өгүүлжээ. Гэтэл америкчууд Агнес гэдэг нь Агнес Смедли биш байгаа?.. гэж хардан баривчилжээ. Тэгээд эндүүрлийн учир магадлагдаж Ханаког суллажээ. 

	Зоргегийн шарилыг Исии бүтэн дөрвөн жил эржээ. Тийнхүү эрэхдээ хэний ч туслалцаагүйгээр, дайсагнан, хардагдсан амьсгал дунд эрж хайжээ. Тэгээд шарилыг нь 1949 оны аравдугаар сард сая олжээ. 

	Дараа нь оршуулах газар, газар худалдаж авах мөнгө байсангүй. Газрын үнэ гэж ухаан санаанд багтамгүй үнэтэй байв. Исии болох бүтэх бүх юмаа хамж шимэв. Хэвлэлийн газраас авсан хамаг мөнгөө оролцуулан, зээлэхийг нь зээлж, зарахыг нь зарж... Толгой дээр нь тавих гантиг чулууг захиалж, өөрөө үг үсгийг нь зохион, цайвар гантиг чулуун самбар дээр сийлбэрлүүлжээ. 

	Бид Ханако Исийн суудаг район руу буцав. Исии бидний хойноос талархан гараа дохисоор үстэй хямд цайвар дээлтэйгээ өтгөрөн буй харанхуйн дунд уусах адил замхрав. 

	— Та Исийн хүнтэй суусны тэмдэг бөлзгийг анзаарав уу? гэж Кимура-сан асуугаад, дараах зүйлийг над ярьж өгөв. 

	Исии Зоргег оршуулсан газрыг олон жил эрж хайсны эцэст олж амжжээ. Түүний шарилыг шатаасан агаад мотоциклийн ослын дараагаар хийлгэсэн шүдний бүрээсний жаахан шижир алт чандруу дотроос нь олджээ. Исии тэр шижир алтаар Рихардын гэгээн дурсгал болгож түүнтэй суусны тэмдэг бөлзөг захиалан хийлгэжээ. Ийнхүү олон жилийн урьд талийгаач болсон хайрт хүнтэйгээ сууснаа бататгажээ. Цаглашгүй үнэнч, гүн их хүндэтгэн хайрлаж байдгийнхаа бэлгэ тэмдэг болгон бөлзөг зүүжээ. 

	Бид Исии Ханакотой Токиод дахиад хэд хэд уулзаж алс тэртээгийн үйл явдлын ул мөрөөр аялсан билээ. Исии над Нагасакийн гудамжинд байсан бяцхан байшинг харуулав. Рихард нөхөдтэйгөө болзон уулздаг байсан Кетелийн зоогийн газраар очиж үзэв. «Рейнгольд» зоогийн газар эдүгээ бүгд өөр болсон авч зарц бүсгүй нар нь Кетель аавын үеийнхтэй адил Германы Мекленбургийн хувцсаа өмссөн чигээр ажээ... Бид «Империал» хуучин зочид буудлын бөмбөгдөлтийн үеэр бүтэн үлдсэн нүүрэн талын танхимд орж, цэцгийн дэлгүүрийн дэргэдэх Хибия цэнгэлдэх хүрээлэнгээр зугаалав. Цэцгийн тэр дэлгүүрээс Зорге төлөв шиваантиг цэцэг худалдан авдаг байжээ. 

	Зоргегийн бүлгийн нууц ажиллагсдаас тоотой үлдсэн амьд хүний нэг болох Каваи Тайкититай бид Токиод уулзлаа. Тэрээр амь үрэгдсэн Озакийн дүүтэй цуг ирэв. Тэр хүн бол ахынхаа тийм чухал үүрэг гүйцэтгэсэн япон дахь милитаризмын эсрэг нууц ажиллагааны түүхийг сэргээн босгохын тулд маш их юм хийсэн Японы уран зохиолч юм. 

	Бид «Никкацу» зочид буудлын нүүрэн талын уужим саруул танхимд цугларав. Энэ бол бидний эх орондоо буцахын өмнөхөн хэрэг. Зочид буудалд Кимура-сан ирэв. Энд бас Исии Ханако ч байлаа. 

	Нүүрний танхимд бүдэгхэн ногоон сүүмгэр гэрэл татах нь ойн цоорхойн ногоо мэт өнгө бүхий аварга том хивснээс тэр биз ээ. Бид намхан ширээний ард зөөлөн сандалд сууцгаан өнгөрсөн явдлын тухай ярилцана. Бидний урд цаг үе он жил, үйл явдал амилан босож ирнэ. Бид амьд мэнд үлдсэн хүмүүс болон талийгаач бологсдын тухай дурсан ярилцана. 

	Одоо ч гэсэн зон олноо эмчилсээр буй өвгөн доктор Ясудаг ч дурсан ярилцав. Тэр эмч дайны дараа суллагдан Токиод дахин шилжиж суужээ. 

	Холбоочин Макс Клаузен, түүний гэргий, Жданков нутгийн хүн Аннагийн тухай ч бишгүйдээ ярилцлаа. Тэд одоо эндээс ертөнцийн нөгөө өнцөгт Бүгд Найрамдах Ардчилсан Герман Улсад аж төрөн сууж байна. Тэр хоёр хоёул Германы нэгдмэл социалист намын гишүүн болж, БНАГУ-д социализм байгуулахад гар бие идэвхтэй оролцож байна. Эр эм хоёр Сугамогийн шоронгоос суллагдсаны дараа уулзалдаад бие биеэ таниагүй нь тэгтлээ хачин эцэж турсан байжээ. БНАГУ-ын иргэн Макс, Анна Клаузен (Христианзеныхан)-ыг Зөвлөлтийн одонгоор шагнасан тухай мэдээг сонинд яг тэр өдөр нийтэлсэнтэй уялдан бид тэднийг сайн сайхан үгсээр дурсан ярилцаж билээ. ЗСБНХУ-ын Дээд Зөвлөлийн Тэргүүлэгчдийн зарлигт «Рихард Зоргегийн удирдлагын дор ажиллаж байсан тагнуулын байгууллагын бүрэлдэхүүнд идэвх зүтгэл, амжилттай ажилласны учир» шагнасугай гэж өгүүлсэн байлаа. 

	Милитарист японы шоронд амь үрэгдсэн югослав Бранко Вукеличийг мөн тэр зарлигаар эх орны дайны нэгдүгээр зэргийн одонгоор нэхэн шагнажээ. Ял заасан хойно Хоккайдод аваачжээ. Тэгээд 1945 оны нэгдүгээр сарын дундуур шоронд нас баржээ. 

	Бид бас шоронгийн харгис хатуу дэглэмийг дааж чадалгүй нас барсан уран зураач Миягийн тухай, Рихард Зоргегийн бусад хамтран зүтгэгчдийн тухай ярилцав... 

	Орой болох дөхөж, тарах цаг боллоо. Биднийг гар барин салах үед Исии Ханако өгүүлрэн:

	— Юри-сан, би танд өчүүхэн жижиг, гэхдээ миний хувьд эрхэм нандин нэг бэлэг барих гэсэн юм гээд цүнхнээсээ нусны цагаан алчуур гаргаж ирээд, — Энэ бол Рихардын нэр устай алчуур нь байгаа юм. Үүнийг дурсгал болгон авна уу... гэв. 

	Би балмагдан сэтгэл аягүй хөдлөв. 

	Исии дахин:

	— Зүгээр, зүгээр авагтун... Рихардын дурсгал болсон мөн яг ийм алчуур, хүзүүний ороолт, бас бэлэглэсэн пянз нь над бий... Ав л даа, би гуйя!.. гэв. 

	«R. S.»—Rihard Sorge гэсэн нэр овогтой эрэгтэй хүний нусны цагаан алчуурыг Исийгээс би биширсэн сэтгэлээр хүлээн авлаа. Энэхүү сэтгэл уяруулсан нандин бэлгийг би үл үзэгдэх фронтын дайчин байлдагч, коммунист Рамзай - Зорге ба Рихард Зоргед хэзээ ямагт туйлаас бишрэлтэй, цэвэр ариун хайр сэтгэлтэй байдагт нь түүний өмнө мэхийн хүндэтгэхгүй байж эс зохих, насан туршдаа үнэнч ханийнх нь дурсгал болгон нандигнан хадгалж байдаг юм... 

	Японд анд нөхдөө заавал гэрийнхээ босгоноос цааш гаргаж өгдөг заншилтай учир гадаа гудамжинд гарч, хөл үймээн ихт Гинзийн тэнд салав. Тэд явж одсон авч би тэднийг олны дунд орон замхран замхартал хойноос нь харан зогслоо. Тэгээд би: Өнгөрсөн он жилүүд улирсан цагийн үйл явдалд ч, хүмүүсийн үйлсэд ч шударга ялаа оноосон ажгуу гэж бодов. 

	Дэлхий дахинд хоёр хүчин халз тулгаран, тэгээд ухаалаг ёс, энэрэнгүйн үзэл ялан дийлжээ. Улс түмний тэмцлээр дайн дажны хар хүчин таягдан хаягджээ. Гавьяат ариун шударга үйлсийн дайчин баатар эр Рихард Зоргегийн үл үзэгдэх илдээ зөрүүлсэн дайны бурхан - Хатиман сүмийн мөргөлчид - ялт хэрэг үйлдэгч генерал Тозио, Итагаки, Доихара нарыг олон улсын шүүхээр ял оноон цэргийн гэмт хэрэгтнүүд гэж үзээд дүүжлэн цаазалж, салхинд хийссэн элс тэдний ул мөрийг үлдэн арчлаа... 

	Ариун гэрэлт... ёсны баатар эрсийн гэгээн дурсгал хүн төрөлхтний зүрх сэтгэлд мөнх үлдэнэ. Юм бүхэнд өөрийн цаг гэж байдаг! Түүхийн тавилан ийм буюу. 

	 

	Москва-Токио

	1961—1965 он

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Английн нэгэн төрлийн мөрийтэй тоглоом. Орч.




	[←2]
	 Майзингер Токиод 1940 онд Варшаваас иржээ. Варшавт байхдаа хотын комендантын газар ажиллан польш эх орончдыг харгис хэрцгий залхаан цээрлүүлдгээрээ «нэрд» гарчээ. Дайны дараа түүнийг Варшавт цэргийн гэмт хэрэгтний ёсоор дүүжлэн цаазалсан юм




	[←3]
	 Зөвлөлт Ираны эрх ашигт заналхийлж байсан Гитлерийн нууц төлөөлөгчдийн осолтой ажиллагааг тас цохихын үүднээс 1941 оны наймдугаар сард Зөвлөлт, Английн цэргийг Ираны нутагт оруулсан юм

